
Ȓexḏayem n Arrusul

Lmasiḥ itgaƹƹaḏ ɣar ujenna

1 1A si Tawfilus, lkitab amezwaru iy uriɣ nec ḏayes marra
min igga Ƹisa ḏ min iseȓmaḏ 2 aȓ nhar iy ḏi itwarfeƹ.

Netta qbeȓ ma aḏ itwarfeƹ, iweṣṣa s Arruḥ iqeddsen arrusul
iy tuɣa ixḍar. 3Wami iƹḏu ȓaƹḏab n ȓmewṯ nnes, ikka
arbeƹin yewm imeḍhar-asen-d. Isefham-iṯen mebȓa ccekk
netta aqaṯ iddar. Ibedd-d ɣarsen, issiweȓ akiḏsen x ȓmulk
n Arebbi. 4Wami kisen itett, iweṣṣa-aṯen inna-asen: "War
teffɣem ca zi ṯendint n Lquds. Rajam aḏ ikemmeȓ ȓƹaheḏ
n Baba iy xef ḏawem tuɣa ssiwȓeɣ, 5 iƹni Yaḥya iṭehhar
iwḏan s waman maca kenniw war ḏawem iqqim ca aḏ
twaṭehharem s Arruḥ iqeddsen."
6Wami munen arrusul akeḏ Ƹisa, nnan-as: "A Siḏi, ma

ḏeg wussan-a iy d ɣa ṯarreḏ ȓmulk ɣar Ayṯ-Israʼil?"
7 Inna-asen: "War ḏawem itwasmeḥ ca aḏ tessnem

lʼawqat niɣ tarixaṯ tuɣa igga Baba s ssulṭa nnes. 8Maca
axmi xawem d ɣa ihwa Arruḥ iqeddsen, aɣarwem yiȓi
jjehḏ. Axafi ṯcehḏem ḏi ṯendint n Lquds ḏ marra ṯamurṯ n
Yahuḏiya ḏ Samarya aȓ ṭṭarf n ddunect."
9Wami ikemmeȓ Ƹisa awaȓ nnes, itwarfeƹ ɣar ujenna.

Qqimen xezzaren ḏayes, iweddar-asen ḏeg useynu.
10Qqimen xezzarenmliḥ wami yuȓi ɣar ujenna, ƹlaɣafla ufin
ṯnayen iṯarrasen bedden akiḏsen ɣarsen arruḍ ḏ acemȓaȓ.a
11Nnan-asen: "Ay iwḏan n ṯmurṯ n Ljalil, mayemmi ḏa
ṯbeddem ṯxezzarem ḏeg ujenna? Qa Ƹisa-ya wanita iy
ḏawem itwarfƹen ɣar ujenna, mammec ṯeẓrim igaƹƹeḏ ɣar
ujenna, amenni iy d ɣa iḏweȓ."
a1.10 Iṯarrasen-a niṯni ḏ lmalaʼikaṯ, tcabbahen ḏi bnaḏem.

Tixḍaren wi ɣa yiȓin ḏeg umcan n Yahuḏa
12Ssenni ḏewȓen-d arrusul zeg Uḏrar n zzitun ɣar ṯendint

n Lquds ig iggwjen ij n kilumiter. 13Wami uwḍen, gaƹƹḏen
ɣar ṯɣurfat mani tiȓin: Buṭrus ḏ Yuḥanna ḏ Yaƹqub ḏ
Andrawus, Filippas ḏ Tuma, Bartulumay ḏ Matta, Yaƹqub
mmis n Ḥalfa ḏ Simƹan lmunaḍil, ḏ Yahuḏa mmis n
Yaƹqub. 14Yina marra tmunen tẓaǧan ȓebda akeḏ can n
ṯemɣarin ḏ Maryam yemmas n Ƹisa ḏ ayṯmas.
15Ḏeg wussan nni ikkar ibedd Buṭrus ḏi ȓwesṭ n ȓmuminin

(ḏinni can miyya u ƹicrin iḏsen), inna-asen: 16 "Ay ayṯma,
tuɣa itxeṣṣa aḏ ikemmeȓ wawaȓ n Arruḥ iqeddsen iy
d yusin x yiȓes n nnabi Dawud ḏeg yij n zman wami
issiweȓ x Yahuḏa iƹni wenni izenzen Ƹisa isbeyyen-asen
abriḏ yuwi yinni iy ṯ iṭṭfen. 17Yahuḏa-ya tuɣa itwaḥsab
zzayneɣ, iǧa akiḏneɣ ḏi ȓxeḏmeṯ n Arebbi. 18S tmenyaṯ
nnes n lḥaram, isɣa zzaysent ij n ṯmurṯ. Ḏinni iy iwḍa s
jjehḏ x wuḏem, iduqqez-as uƹeddis menḍaren-as-d marra
waḏan nnes. 19Arrin-as-d ȓexbar marra ayṯbab n Lquds. X
manaya semman ṯamurṯ nni s wawaȓ nsen ‘Ḥaqel Damma’.
Ȓmaƹna n wawaȓ-a: Iyer n iḏammen.b
20 Iqqar Lkitab n Zzabur: Aḏ ixȓa Arebbi ṯaddarṯ nnes war

ḏayes izeddeɣ ḥadd. Iqqar ƹaweḏ: Ȓxeḏmeṯ nnes at iṭṭef
ijjen nneɣnit.
21 Iḏen, itxeṣṣa a nexḍar ij uryaz zeg yinni tuɣa iǧan

akiḏneɣ marra ȓweqṯ nni wami Siḏiṯneɣ Ƹisa itaḏef iteffeɣ
ɣarneɣ. 22 Iƹni zeg wami iy ṯ iṭehhar Yaḥya s waman
aȓ wami iy itwarfeƹ xaneɣ ɣar ujenna. Aryaz-a aḏ icheḏ
akiḏneɣ qa Ƹisa ikkar-d zi ȓmewṯ."
23Kkaren qeddmen ṯnayen n yiwḏan: Matyas ḏ Yusef

umi qqaren Barsaba, semman-ṯ ƹaweḏ s Yustus. 24Ttaren
i Arebbi, nnan-as: "Cek a Siḏi Arebbi, ṯessneḏ min iǧan
b1.19 Iḏammen netta ḏ ddem.

ḏeg wuȓawen n yiwḏan marra. Seḍhar-aneɣ manwen iy
ṯixḍareḏ zi ṯnayen-a. 25Akiḏneɣ yiȓi ḏi ȓxeḏmeṯ-a, aḏ iḏweȓ
ḏ arrasul ḏeg umcan n Yahuḏa ig isemḥen ḏi ȓxeḏmeṯ-a,
iruḥ ɣar umcan nnes aƹeffan." 26Kkaren ggin lqurƹa, ṯusa-
d ḏi Matyas. Rnin-ṯ-iḏ ɣar ḥiṭac nni n arrusul.

Arruḥ iqeddsen ihewwa-d x ȓmuminin

2 1Wami d yuweḍ Ȓƹiḏ n nhar wis xemsin,cmunen marra
ȓmuminin ḏeg yij n umcan. 2Ƹlaɣafla ihwa-d zeg ujenna

ȓḥess amecnaw arriḥ ijheḏ itṣuḍ, yuḏef ḏi mkuȓ jjihet n
ṯeddarṯ mani qqimen. 3Ẓrin iṣfeḍawen n ṯmessi amecnaw
iȓesawen kuȓ ijjen waḥḏes, mersen x kuȓ ijjen zzaysen.
4Ccuren marra iḏsen s Arruḥ iqeddsen, bḏan ssawaȓen
s luɣaṯ war iǧin bu nsen amecnaw mammec ḏasen yuca
Arruḥ aḏ ssiwȓen.
5Ḏinni can iryazen zi Ayṯ-Israʼil iy teggwḏen Arebbi tzuren

ḏi Lquds, niṯni zi marra ṯimura n ddunect. 6Wami iwqeƹ
ȓḥess nni tƹejjben iryazen nni, mkuȓ ijjen itsȓa i luɣa nnes.
7Ḏehhcen, tƹejjben nnan: "Iwḏan-a iy ssawaȓen, ma war
ǧin ca marra iḏsen zi ṯmurṯ n Ljalil? 8Mammec mkuȓ ijjen
zzayneɣ itsȓa i luɣa n ṯmurṯ nnes? 9 Iƹni ṯamurṯ n Barṯya
ḏ Madya ḏ Ƹilam, ḏ imezḏaɣ n Misubuṭamya dḏ Yahuḏiya
ḏ Kabdukya, ḏ Bunṭus ḏ Asya, 10 ḏ Farijya ḏ Pamfilya, ḏ
Miṣra ḏ jwayeh n Lqurina ḏi Libya, ḏ yinni itzuren zi ṯendint
n Ruma. 11Ḏ Ayṯ-Israʼil ḏ yinni ig iseȓmen ḏi ddin n Ayṯ-
Israʼil, ḏ Ayṯ-Krit ḏ waƹraben. Neccin marra netsȓa-yasen
ssawaȓen s luɣaṯ nneɣ x ṯmesȓayin ṯimeqqranin n Arebbi."

c2.1 Ȓƹiḏ n nhar wis xemsin ḏ ij n ȓƹiḏ n Ayṯ-Israʼil itas-d xemsin yum
menbaƹd i Ȓƹiḏ ameqqran nsen.
d2.9 Awaȓ-a qqaren-as s ṯespanyut ‘Mesopotamia’. U s ṯefransist
qqaren-as ‘Mésopotamie’.

12Ḏehcen marra ccekken, ssiwȓen jarasen nnan: "Min
ixes aḏ yini manaya?" 13Ȓebƹaḍ ḍeḥcen xasen nnan: "Aqa
swin aṭṭas n waman uḍiȓ."

Lxuṭba ṯamezwarut n arrasul Buṭrus
14Buṭrus aqaṯ ak ḥiṭac nni n arrusul, ikkar issiweȓ s jjehḏ

inna-asen: "Ay iryazen n Ayṯ-Israʼil ḏ marra imezḏaɣ n
Lquds, itxeṣṣa aḏ tessnem aḏ tṣennṭem i wawaȓen inu.
15 Iwḏan-a war swin war ɣellan s creb amecnaw mammec
ṯḥesbem. Ṯsaƹat ƹaḏ ḏ tesƹa n ṣbaḥ! 16 Innama issiweȓ
nnabi Waʼil x manaya ḏeg yij n zman inna:

17Arebbi inna: Ḏeg wussan ineggura
aḏ sfeyyḍeɣ Arruḥ inu x marra iwḏan.

Ṯarwa nwem ḏ yissiṯwem aḏ ssiwȓen s min ƹeǧmen zi
Arebbi.

Iḥenjiren nwem aḏ ẓren lwaḥi,
iwessura nwem aḏ arjan ṯirja.

18Ḏeg wussan nni aḏ sfeyyḍeɣ Arruḥ inu
x lƹibad inu iryazen ḏ ṯemɣarin,

aḏ ssiwȓen s min ƹeǧmen zi Arebbi.
19Aḏ ggeɣ ȓaƹjayeb ḏeg ujenna ḏ lƹalamaṯ ḏi ṯmurṯ,

aḏ weqƹen iḏammen ḏ ṯmessi ḏ waṭṭas n ddexxan.
20Ṯfuct aḏ teḏweȓ ḏ ṯaǧest, ṯaziri aḏ teḏweȓ ḏ iḏammen

qbeȓ iy d ɣa yas nhar nni ameqqran ig iǧan ƹaḍim n
Siḏi Arebbi.

21Uca marra wenni ɣa iȓaɣan s yisem n Siḏi Arebbi aḏ
injem.

22Ay iryazen n Ayṯ-Israʼil, ṣennṭeṯ i min ḏawem ɣa iniɣ.
Ƹisa zi Nnaṣira ḏ ij n uryaz itwaḍhar-d zi Arebbi i kenniw
s lmuƹjizaṯ ḏ lburhanaṯ ḏ lƹalamaṯ ig igga Arebbi x ufus
n Ƹisa jarawem amecnaw mammec ṯessnem kenniw.
23Netta, wami itwasellem ƹlaḥsab mammec ixes Arebbi ḏ

mammec tuɣa issen, tṣellbem-ṯ ṯenɣim-ṯ s ifassen n lkuffar.
24Walakin Arebbi netta isekkar-iṯ-iḏ iḍȓeq-as zi ȓeḥriq n
ȓmewṯ, aqa ȓmewṯ war ḏas ṯzemmar. 25 Liʼanna issiweȓ xas
nnabi Dawud ḏeg yij n zman inna:
Twaȓiɣ Siḏi Arebbi zzaṯi i ȓebda,

aqaṯ x ufusi inu bac war tenxeȓxuȓeɣ.
26X manaya ifareḥ wuȓ inu, izhu yiȓes inu.

Ddat inu aḏ tƹic ḏi lʼamal.
27War ḏayes ṯsemmḥeḏ ca ḏi ȓaƹmar inu ḏi Lʼaxira,

war tejjiḏ ca axeddam nnec iṣfan aḏ ikiccew.
28Ṯseḍhareḏ-ayi ibriḏen n ṯuḏarṯ,

aḏayi ṯesfarḥeḏ s waṭṭas xmi ɣa ẓreɣ aɣembub nnec.

29Ay ayṯma, aḏawem iniɣ ṣarraḥa: Dawud netta zi ssalaf
ṣaliḥin, immuṯ inḍeȓ. Anḍeȓ nnes aqaṯ akiḏneɣ aȓ nhara.
30Azeǧiḏ Dawud tuɣa ḏ nnabi iƹni issen belli iƹaheḏ-iṯ
Arebbi inna-as qa aḏ sɣimeɣ ijjen zi ddurriṯ nnec x lƹarc
nnec. 31Dawud iẓra min ɣa iweqƹen, issiweȓ x lqiyama
n Lmasiḥ belli war ḏayes isemmeḥ ca ḏi Lʼaxira, war
ṯexsar ca ddat nnes. 32Ƹisa-ya wanita isekkar-iṯ-iḏ Arebbi
zi ȓmewṯ, aqa necheḏ marra iḏneɣ x manaya. 33Wami
itwarfeƹ ɣar ufusi n Arebbi,e iysi zi Babas Arruḥ iqeddsen
iy zi ṯ iƹaheḏ, isfeyyeḍ-d Ƹisa manaya iy twaȓam ȓexxu ḏ
manaya iy ṯesȓam. 34QaDawudwar igaƹƹeḏ ca ɣar ujenna,
netta s yixef nnes ig innan:
Siḏi Arebbi inna-as i Siḏi: Qqim-d x ufusi inu,
35 aȓ ɣa ggeɣ ȓƹaḏyan nnec swadday iḍaren nnec.

36 Iwa, itxeṣṣa aḏ tessnem marra Ayṯ-Israʼil mebȓa ccekk,
aqa Ƹisa-ya wanita iy ṯṣellbem iggi-ṯ Arebbi ḏ Siḏiṯneɣ ḏ
Lmasiḥ."

e2.33Manaya ixes aḏ yini ij n umcan ɣares ccan ḏ ameqqran.

37Wami sȓin yiwḏan nni i wawaȓ-a, uȓawen nsen cemḍen,
kkaren nnan-as i Buṭrus ḏ arrusul nneɣnit: "Ay ayṯma, min
ɣa negg?"
38 Inna-asen Buṭrus: "Tubeṯ, ṭehhareṯ s waman kuȓ ijjen

zzaywem s yisem n Ƹisa Lmasiḥ ḥima aḏ twaɣfarent
ȓmuƹṣiyaṯ nwem, aḏawem immuc Arruḥ iqeddsen ḏ
lhadiya. 39 Liʼanna yuca-awem ȓƹaheḏ i kenniw ḏ ṯarwa
nwem ḏ marra yinni iggwjen, iƹni i marra yinni iy xef d ɣa
iȓaɣa Siḏi Arebbi." 40 Iƹȓem-asen Buṭrus aṭṭas, iweṣṣa-aṯen
inna-asen: "Snejmeṯ ixef nwem zeg yiwḏan n ȓqewṯ-a ḏi
ǧan ixarwiḍen." 41Ssenni yinni iqebȓen awaȓ nnes ruḥen
niṯni twaṭehharen s waman. Nhar nni twarnin can n ṯeȓt-aȓaf
iḏsen ɣar ȓmuminin.

Mammec tƹicen ȓmuminin imezwura
42Ȓebda tesȓan ȓmuminin ɣar ṯɣuri n arrusul, tmunen ag

wayawya am wumaṯen, tetten aɣrum ag wayawya, tẓaǧan.
43Arrusul teggen aṭṭas n lmuƹajizaṯ ḏ lƹalamaṯ, tƹejjben
yiwḏan marra. 44Tmunen marra ȓmuminin carrcen marra
ag wayawya. 45Znuzan agȓa nsen ḏ ȓeḥwayej iy ɣarsen,
ferrqen i mkuȓ ijjen min iḥḏaj. 46Tmunen marra iḏsen
mkuȓ nhar ḏi ṯemziḏa ṯameqqrant n Ayṯ-Israʼil, tetten aɣrum
marra ḏi ṯuḏrin nsen, tetten mecca s ȓefraḥeṯ ḏ ȓxaḍar nsen.
47Ḥemmḏen Arebbi, reṭṭan xasen yiwḏan marra. Irenni-
yasen Siḏi Arebbi mkuȓ nhar ḏi lƹadad n yinni inejjmen.

Arrasul Buṭrus isgenfa ij n unecruf

3 1 Ij n nhar ḏi ȓweqṯ n ṯẓaǧiṯ, ɣar ṯȓaṯa uƹecci, gaƹƹḏen
Buṭrus ḏ Yuḥanna ɣar ṯemziḏa ṯameqqrant n Ayṯ-Israʼil.

2Ḏinni ij uryaz ḏ anecruf zeg wami iy d ixȓeq. Tawin-ṯ-
iḏ yiwḏan ɣar ṯewwarṯ n ṯemziḏa umi qqaren ‘Ṯawwarṯ
iṣebḥan’, srusan-ṯ ḏinni mkuȓ nhar aḏ ittar i yinni itaḏfen
ɣar ṯemziḏa ṯameqqrant. 3Wami iẓra unecruf nni Buṭrus

ḏ Yuḥanna taḏfen ɣar ṯemziḏa ṯameqqrant, ittar-asen
ṣṣaḏaqa. 4Buṭrus ḏ Yuḥanna xezzaren ḏayes mliḥ, inna-
as Buṭrus: "Xzar-d ɣarneɣ!" 5 Ixzar ɣarsen, itraja aḏas ucen
can ȓḥajeṯ. 6 Indeq-d Buṭrus inna-as: "Nec war ɣari ca
nnuqqarṯ war ɣari ca dheb, maca zi min ɣari aḏac uceɣ:
S yisem n Ƹisa Lmasiḥ zi Nnaṣira, kkar uyur!" 7 Iṭṭef-iṯ
zeg ufus afusi isbedd-iṯ, ȓxeddnnit ṯicƹebinf ḏ iḍaren nnes
genfan. 8 Inexḍef ibedd x iḍaren ibḏa iggur. Yuḏef akiḏsen
ɣar ṯemziḏa ṯameqqrant iggur ineṭṭew iḥemmeḏ Arebbi.
9Ẓrin-ṯ marra iwḏan iggur iḥemmeḏ Arebbi, 10 ƹeqȓen-ṯ belli
ḏ wenni tuɣa itɣiman itettar zzaṯ i ṯemziḏa ṯameqqrant ɣar
ṯewwarṯ umi qqaren ‘Iṣebḥan’. Tƹejjben aṭṭas, ḏehhcen zi
min ḏas iweqƹen.

Lxuṭba wis ṯnayen n arrasul Buṭrus
11Bnaḏem nni igenfan iṭṭef ḏi Buṭrus ḏ Yuḥanna.

Ḏehhcen marra iwḏan, ruḥen ɣarsen tazzȓen ɣar umcan
umi qqaren ‘Asqif n Suliman’. 12Wami ṯen iẓra Buṭrus,
inna-asen: "Ay iryazen n Ayṯ-Israʼil, mayemmi ṯetƹejjbem
x manaya? Mayemmi ṯxezzarem ḏayneɣ? Ma tfekkarem s
jjehḏ nneɣ ḏ ddin nneɣ narra aryaz-a iggur? Lla! 13Arebbi n
ȓejḏuḏ nneɣ, iƹni Arebbi n Brahim ḏ Arebbi n Isḥaq ḏ Arebbi
n Yaƹqub, liʼanna ḏ netta iy d iseḍharen lƹaḍama nnes
ḏeg uxeddam nnes Ƹisa. Kenniw iy ṯ isellmen i lḥukkam
ṯenkarem-ṯ zzaṯ i Bilaṭus iy tuɣa iggin aḏas irxu. 14Wenni
iǧan iṣfa ḏ ṣṣaliḥ ṯƹiffem-ṯ, ṯettarem aḏawem itwarxu ij
umeḥbus iy iǧan ḏ lmujrim.g 15Ṯenɣim wenni iǧan ḏ lʼaṣel
n ṯuḏarṯ, maca Arebbi isekkar-iṯ-iḏ zi ȓmewṯ, neccin necheḏ
xas. 16Ḏeg yisem n Ƹisa iƹni ḏ lʼiman ḏeg yisem nnes, aqa

f3.7 Ṯicƹebṯ nettaṯ ḏ ṯaḵƹebṯ uḍar.
g3.14 Xzar Matta 27:15-26 ḏ Marqus 15:7-15 ḏ Luqa 23:13-25 ḏ
Yuḥanna 18:38-40.



3.17–4.3 8

aryaz-a iy twaȓam iy ṯessnem iḏweȓ ijheḏ. S lʼiman nnes ḏi
Ƹisa ig igenfa qaƹ mammec twaȓam marra kenniw.
17Ȓexxu ssneɣ ay ayṯma belli ṯeggim manayenni i Ƹisa s

ȓeqfaȓeṯ nwem kenniw ḏ arruyas nwem. 18Ammu ikemmeȓ
Arebbi awaȓ nnes iy tuɣa ḏasen inna i marra lʼanbiya zi
qbeȓ, iƹni itxeṣṣa Lmasiḥ nnes aḏ itwaƹeddeb. 19Smanaya
tubeṯ, ḏewȓeṯ ɣar Arebbi ḥima aḏ twakksent ȓmuƹṣiyaṯ
nwem, 20 ḥima aḏ d tas ṯsaƹat n lfaraj zi Siḏi Arebbi, aḏ
d issekk Lmasiḥ iy ḏawem itwaxḍaren zi qbeȓ, iƹni Ƹisa.
21 Itxeṣṣa aḏ iqqim ḏeg ujenna aȓ ȓweqṯ iy ḏi ɣa itwaƹḏer
kuȓci, ƹlaḥsab awaȓen n lʼanbiya ṣaliḥin iy ḏasen inna
Arebbi ḏeg yij n zman. 22Aqa inna Musa: Aḏawem-d yuc
Siḏi Arebbi nwem ij n nnabi zeg ayṯmaṯwem amecnaw nec.
Itxeṣṣa aḏ tesȓem ɣar marra min ḏawem ɣa yini. 23Marra
wenni war ḏas itsȓin ca ɣar nnabi nni aḏ itwakkes zi ȓqum
aḏ inehḏem.

24Nnabi Ṣamwil ḏ marra lʼanbiya iy ṯiḏ iḏfaren xebbaren
x wussan-a yina iy ḏi neǧa. 25Kenniw ḏ ddurriṯ n lʼanbiya.
Kenniw ḏ ṯarwa n ȓƹaheḏ nni igga Arebbi ak ȓejḏuḏ nwem.
Inna-as Arebbi i Brahim: Zi ddurriṯ nnec iy zi ɣa barkeɣ
marra ȓegnus n ṯmurṯ. 26Wami ḏawem d yuca Arebbi
axeddam nnes Ƹisa, issekk-awem-ṯ-iḏ ḏ amezwaru bac
aḏawem ibarek, iƹni aḏ isbeƹƹeḏ mkuȓ ijjen zzaywem x
ccerr nnes."

Buṭrus ḏ Yuḥanna zzaṯ i lḥukkam n Ayṯ-Israʼil

4 1Usin-d iṣadduqiyen ḏ ȓefquha ḏ umeqqran n
iƹessasen n ṯemziḏa ṯameqqrant n Ayṯ-Israʼil, ufin

Buṭrus ḏ Yuḥanna ssawaȓen ak yiwḏan. 2War ḏasen iƹjib
bu ȓḥaȓ qaƹ wami ṯen ufin seȓmaḏen tḥeddaṯen iwḏan
x Ƹisa belli iwḏan aḏ d kkaren zi ȓmewṯ. 3Kkaren ṭṭfen
Buṭrus ḏ Yuḥanna, nhar nni ggin-ṯen ḏi ȓeḥbes aȓ ṯiwecca

minzi iƹḏu ȓḥaȓ. 4Aṭṭas n yiwḏan iy isȓin awaȓ nsen umnen,
uwḍen can xemsa aȓaf n iryazen.
5Ṯiwecca nnes munen ḏi Lquds imeqqranen n Ayṯ-Israʼil

ḏ arruyas nsen ḏ imseȓmaḏen nCcariƹa. 6Tuɣa ḏinni Ḥanin
arrayes n ȓefquha ḏ Qiyafa ḏ Yuḥanna ḏ Iskandar ḏ yinni
iǧan zi ȓeḥbab n arrayes n ȓefquha. 7Sbedden Buṭrus ḏ
Yuḥanna ḏi ȓwesṭ nnan-asen: "Zi mant jjehḏ niɣ ḏ mant
yisem iy zi teggem manaya?"
8Buṭrus iccur s Arruḥ iqeddsen inna-asen ȓxeddnnit: "Ay

arruyas ḏ imeqqranen n ccaƹb! 9Ma ḏaneɣ teggem nhara
lʼistijwab x ȓxir itwaggen ḏeg yij n unecruf ƹlaḥsab mammec
igenfa? 10 Iwa itxeṣṣa aḏ tessnem kenniw ḏ marra Ayṯ-
Israʼil belli aryaz-a iy ḏa ibedden zzaṯwem igenfa s yisem n
Ƹisa Lmasiḥ zi Nnaṣira. Kenniw ṯṣellbem-ṯ, walakin Arebbi
isekkar-iṯ-iḏ zi ȓmewṯ. 11Ƹisa-ya netta ḏ azru iy ṯƹiffem
kenniw ibennayen. Ȓexxu iḏweȓ ḏeg umcan aṣebḥan ḏi
ṯɣemmarṯ n dsas. 12War izemmar ḥadd aḏ injem bȓa
zzayes zi netta. Liʼanna war ḏinni ȓa ḏ ij n yisem nneɣnit
jar i iryazen ḏi ddunect-a amen-tekmeȓ izemmar aḏaneɣ
isenjem."
13Xzaren arruyas nni ḏi zƹameṯ n Buṭrus ḏ Yuḥanna, ufin-

ṯen war ɣrin ca niṯni ḏ iwḏan ƹadi. Qqimen tƹejjben, ƹeqȓen-
ṯen belli tuɣa ǧan ak Ƹisa. 14Twaȓan aryaz nni igenfa ibedd
zzaṯsen, war ufin min ɣa inin. 15Umaren-ṯen arruyas nni aḏ
ffɣen barra, aḏ jjen Jmaƹeṯ nsen n lḥukkam aḏ mcawaren
jarasen. 16Nnan: "Min ɣa negg i ṯnayen-a n iryazen? War
nzemmar ca a nenkar lmuƹjiza-ya iy ggin ȓaḥeqqac ẓrin-
t marra imezḏaɣ n Lquds. 17Maca labud aḏasen neƹȓem
war ssiwiȓen i ḥadd s yiȓes n Ƹisa ssa aȓ tsawent bac war
tenticir ca ṯɣuri-ya ḏi ccaƹb." 18Siḏfen-ṯen-d, umaren-ṯen
nnan-asen war ssawaȓeṯ war seȓmaḏeṯ qaƹ s yiȓes n Ƹisa.

19Nedqen-d Buṭrus ḏ Yuḥanna nnan-asen: "Ḥekmeṯ
kenniw, ma mliḥ i Arebbi a nṭaƹ i kenniw niɣ i netta? 20War
nzemmar a nestuk x min neẓra ḏ min nesȓa."
21Rnin siggwḏen-ṯen, menbaƹd rxun-asen. War ufin

mammec ɣa ggen aṯen ƹeqqben minzi marra iwḏan
ḥemmḏen Arebbi x min iweqƹen. 22Aryaz-a igenfan s
lmuƹjiza nni ɣares ktar zi arbeƹin iseggwusa.

Ȓmuminin tettaren zƹameṯ zi Arebbi
23Ɣir ḍeȓqen i Buṭrus ḏ Yuḥanna, ruḥen ɣar imeddukaȓ

nsen ƹawḏen-asen marra min ḏasen nnan arruyas n
ȓefquha ḏ imeqqranen n Ayṯ-Israʼil. 24Wami sȓin i manaya,
ttaren ḏi ṯẓaǧiṯ i Arebbi marra iḏsen nnan-as: "Cek, ya
Mawlana ixeȓqen ajenna ḏ ṯmurṯ ḏ ȓebḥar ḏ marra min
ḏaysen. 25Cek iy innan s Arruḥ iqeddsen x yiȓes n jeddiṯneɣ
Dawud ȓƹabḏ nnec wami inna:
Mayemmi ȓegnus ɣeḍben aṭṭas?

Mayemmi iwḏan tciṭinen ḏi ȓxawi?
26Wejḏen izeǧiḏen n ṯmurṯ,

munen arruyas nnes,
bac aḏ ƹarrḍen i Siḏi Arebbi ḏ Lmasiḥ nnes.

27 Li'anna ḏ ṣṣaḥ azeǧiḏ Hirudus ḏ ȓḥakem Bunṭyus
Bilaṭus munen akeḏ Ayṯ-Israʼil ḏ yinni war iǧin zi Ayṯ-Israʼil
ḏi ṯendint-a. Tafqen ḍed i uxeddam nnec iqeddsen Ƹisa
iy ṯixḍareḏ. 28Ggin marra min tuɣa ṯzemmmeḏ aḏ iwqeƹ
s ufus ḏ ȓxaḍar nnec. 29Ȓexxu a Siḏi, xzar mammec ḏaneɣ
theddaḏen, uc-aneɣ i neccin lƹibad nnec a nessiweȓ s
wawaȓ nnec s zƹameṯ. 30Sarreḥ fus nnec bac aḏ tesgenfiḏ
aḏ teggeḏ lmuƹjizaṯ ḏ lburhanaṯ s yisem n Ƹisa axeddam
nnec iqeddsen."

31Wami kemmȓen ṯẓaǧiṯ, inhezz umcan mani munen.
Ccuren marra iḏsen s Arruḥ iqeddsen, ssawaȓen s wawaȓ
n Arebbi s zƹameṯ.

Ȓmuminin carrcen marra jarasen
32 Jmaƹeṯ nni n ȓmuminin ɣarsen uȓ nsen ḏ ȓaƹqeȓ nsen

kif-kif. Uȓa ḏ ijjen war iḥesseb ca min ɣares nnes waḥḏes,
carrcen marra ṯimesȓayin jarasen. 33Cehhḏen arrusul s yij
n jjehḏ ḏ ameqqran x lqiyama iy igga Siḏiṯneɣ Ƹisa zi ȓmewṯ.
Arebbi igga xasen marra lbaraka ṯemɣar.
34War iǧi uȓa ḏ ijjen zzaysen iḥḏaj. Li'anna yinni iy ɣar

iǧa ṯimura ḏ ṯuḏrin traḥen znuzan-ṯent tawin-d tmenyaṯ
nni, 35 srusan-ṯent ɣar iḍaren n arrusul. Niṯni ferrqen-ṯent
ƹlaḥsab mkuȓ ijjen min iḥḏaj. 36Ḏinni ijjen qqaren-as Yusef,
semman-ṯ arrusul ƹaweḏ s Barnaba iƹni ‘wenni itcejjaƹen’.
Netta zi Ayṯ-Lawi ḏ mmis n ṯendint n Qubruṣ. 37 Ikkar izzenz
ij n ṯmurṯ iy ɣares, yuwi-d tmenyaṯ nni isers-iṯent ɣar iḍaren
n arrusul.

Anas ḏ ṯemɣarṯ nnes Safura

5 1 Ikkar ij n uryaz qqaren-as Anas netta ḏ ṯemɣarṯ nnes
qqaren-as Safura, iruḥ izzenz ij n ṯmurṯ nnes. 2 Ijja ɣares

can n tmenyaṯ, yuwi-d ṯinneɣnit isers-iṯent ɣar iḍaren n
arrusul. Ṯamɣarṯ nnes ṯessen mliḥ manayenni.
3 Inna-as Buṭrus: "A Anas, mayemmi c iɣarr Cciṭan yuḏef

ḏeg wuȓ nnec? Mayemmi ṯesxerrqeḏ x Arruḥ iqeddsen,
ṯejjiḏ can n tmenyaṯ i yixef nnec zi tmenyaṯ n ṯmurṯ nni?
4Ma war ṯeǧi ṯmurṯ nni nnec qbeȓ iy t ɣa ṯezzenzeḏ? Wami
t ṯezzenzeḏ, ma war ǧint tmenyaṯ nni nnec?" Inna-as:
"Mayemmi ṯenwiḏ ḏeg wuȓ nnec aḏ teggeḏ manaya? War
ṯesxerrqeḏ ca x yiwḏan, qa ṯesxerrqeḏ x Arebbi."

5Anas wami isȓa i wawaȓ-a, iwḍa ɣar ṯmurṯ immuṯ ḏinni.
Marra wi d yarrin ȓexbar i manaya iggweḏ aṭṭas. 6Kkaren
ccabab keffnen Anas s ȓecfen uwin-ṯ aṯ neḍȓen.
7Ƹḏunt can ṯȓaṯa n ṯsaƹaṯin ṯusa-d ṯemɣarṯ n Anas war

d ṯarri ca ȓexbar x min iweqƹen. 8 Indeq-d Buṭrus inna-as:
"In-ayi cem, ma anictuya iy zi ṯezzenzem ṯamurṯ nni?"
Ṯenna-as: "Wah, anictuya."
9 Inna-as Buṭrus: "Mayemmi ṯtafqem aḏ tzaƹmem aḏ

teẓrem Arruḥ n Siḏi Arebbi min ɣa igg? Aqa ḏewȓen-d yinni
inḍȓen aryaz nnem, aqaṯen ɣar ṯewwarṯ acem ysin uȓa ḏ
cem." 10Ṣafi ṯewḍa ȓxeddnnit ɣar iḍaren n Buṭrus ṯemmuṯ
ḏinni. Wami d uḏfen ccabab nni ufin-t ṯemmuṯ, ysin-teṯ
neḍȓen-teṯ ak uryaz nnes. 11Marra jmaƹeṯ n ȓmuminin ḏ
marra yinni isȓin manaya ggwḏen aṭṭas.

Arrusul sgenfan aṭṭas n yiwḏan
12Arrusul teggen aṭṭas n lmuƹjizaṯ ḏ lburhanaṯ jar yiwḏan,

tmunen marra ḏeg Useqqif n Suliman. 13Zeg yiwḏan nni
iy war yuminen war izƹim ḥadd akisen imun ak ȓmuminin
waxxa amenni teḥtaramen-ṯen aṭṭas. 14Twarnin aṭṭas n
yinni iy yumnen zi Siḏiṯneɣ, ij n lƹadad n iryazen ḏ ṯemɣarin.
15 Iwḏan sufuɣen imehȓac ɣar znaqi, srusan-ṯen ḏi ṯassuṯ

ḏ ijarṯaȓ ḥima axmi ssenni d ɣa ikk Buṭrus, bac imken
aṯen teȓqef ṯiȓi nnes ȓebƹaḍ zzaysen. 16Tasen-d aṭṭas n
yiwḏan zi ȓeḏcur yuḏsen ɣar Lquds, tawin-d imehȓac ḏ yinni
itƹeddaben jnun iƹeffanen uca tgenfan marra.

Ayṯ-Israʼil tƹeddaben arrusul
17 Ikkar arrayes n ȓefquha ḏ marra yinni kis iǧan, iƹni

ȓḥizeb n iṣadduqiyen, ḥesḏen arrusul aṭṭas, 18 ṭṭfen-ṯen
ggin-ṯen ḏi ȓeḥbes. 19Walakin s ǧiȓeṯ ij n lmalaʼika n Siḏi
Arebbi ṯerzem-asen ṯiwwura n ȓeḥbes, ṯsufeɣ-iṯen ṯenna-
asen: 20 "Ruḥem beddeṯ ḏi ṯemziḏa ṯameqqrant n Ayṯ-

Israʼil, ḥeddṯem i yiwḏan s marra awaȓen n ṯuḏarṯ-a n
jḏiḏ." 21Ḏ manayenni iy ggin, uḏfen ɣar ȓefjar ɣar ṯemziḏa
ṯameqqrant n Ayṯ-Israʼil bḏan seȓmaḏen.
Walakin arrayes n ȓefquha ḏmarra yinni kis iǧan smunen-

d Jmaƹeṯ n lḥukkam n Ayṯ-Israʼil, iƹni marra imeqqranen
nsen, ssekken iƹessasen n ṯemziḏa d awin arrusul zi
ȓeḥbes. 22Wami uwḍen iƹessasen nni ɣar ȓeḥbes war
ḏin ṯen ufin ca. Ḏewȓen-d siwḍen ȓexbar, 23nnan: "Nufa
ṯiwwura n ȓeḥbes bellƹent mliḥ, ḏ iƹessasen n ȓeḥbes
bedden zzaṯ i ṯewwura nni. Wami nuḏef ɣar ḏaxeȓ war
ḏinni nufi ḥadd." 24Wami sȓin ȓexbar-a arruyas n ȓefquha ḏ
umeqqran n iƹessasen n ṯemziḏa ṯameqqrant ismeḍ-asen
ȓaƹjeb ḏeg wuȓ fekkaren mani ɣa yaweḍ manaya?
25Yusa-d ɣarsen ijjen inna-asen: "Iryazen nni ṯeggim ḏi

ȓeḥbes aqaṯen ḏi ṯemziḏa ṯameqqrant seȓmaḏen iwḏan!"
26Ȓxeddnnit iruḥ umeqqran nni n iƹessasen ak imxazniyen
nnes uwin-d arrusul bȓa lƹunf, minzi ggwḏen aṯen rejmen
ccaƹb s uzru.
27Wami d siḏfen arrusul, sbedden-ṯen zzaṯ i Jmaƹeṯ

n lḥukkam n Ayṯ-Israʼil. Inna-asen arrayes n ȓefquha:
28 "Numar i kenniw war ṯseȓmaḏem ca s yiȓes nni n Ƹisa,
walakin kenniw ṯƹemmarem Lquds s ṯɣuri nwem. Ṯexsem
aḏ teggem ȓmewṯ n uryaz-a x yiri nneɣ."
29 Indeq-d arrasul Buṭrus ḏ arrusul nneɣni nnan-asen:

"Itxeṣṣa-yaneɣ a nṭaƹ i Arebbi, maci i yiwḏan! 30Arebbi n
ȓejḏuḏ nneɣ isekkar-d Ƹisa iy ṯenɣim kenniw wami ṯ ṯrefƹem
x ṯeḥnact. 31 Irfeƹ-iṯ Arebbi ɣares iggi-ṯ x ufusi nnes bac
aḏ iḥkem aḏ isenjem, aḏ yuc ttuba i Ayṯ-Israʼil, aḏ iɣfar
ȓmuƹṣiyaṯ nsen. 32X ṯmesȓayin-a ncehheḏ xasent neccin
ḏ Arruḥ iqeddsen, Arruḥ-a yuci-ṯ Arebbi i yinni ḏas itṭaƹan."
33Wami sȓin awaȓ-a xeyyqen ɣeḍben, rezzun aṯen nɣen.

34 Ikkar-d ij ufarrisi, netta ḏ amseȓmaḏ n Ccariƹa qqaren-as
Gamlil iteḥtaram-iṯ marra ccaƹb. Ibedd ḏi ȓwesṭ n Jmaƹeṯ

n lḥukkam n Ayṯ-Israʼil, ittar-asen aḏ sufɣen arrusul cwayt
n ȓweqṯ ɣar barra. 35 Inna-asen: "Ay iryazen n Ayṯ-Israʼil,
ḥḍam ixef nwem zi min ṯexsem aḏ txeḏmem i yiwḏan-a!
36Qbeȓ i wussan-a, ikkar-d ij uryaz qqaren-as Aṯuddas.
Netta yarra ixef nnes ḏ ameqqran, ḏfaren-ṯ can arbeƹa
miyya n iryazen. Walakin itwaneɣ, mesfraqen marra yinni
iy ṯ iḏfaren ḏewȓen ḏ walu. 37Menbaƹd i uryaz-a Aṯuddas,
ikkar-d Yahuḏa zi ṯmurṯ n Ljalil ḏi ȓiyyam n lʼiḥṣaʼ n imezḏaɣ
n Ayṯ-Israʼil. Indeh akis ij n lƹadad n yiwḏan, walakin
itwaneɣ uȓa ḏ netta, yinni iy ṯ iḏfaren kuȓ ijjen manis
ikka. 38Ȓexxu akenniw neṣḥeɣ aḏ tbeƹƹḏem i yiwḏan-
a, aṯen tejjem. Min newwan ḏ min xeddmen, meȓa zeg
yiwḏan waha aḏ iqḍa. 39Meȓa manayenni zi Arebbi war
ṯzemmarem axasen ṯeqḍam. Ḥḍam war tifem ixef nwem
tmenɣam akeḏ Arebbi!"
40Sȓin yiwḏan nni ɣar Gamlil. Uwin-d arrusul ƹannen-

asen aƹmuḏ nnan-asen: "War tƹawaḏem aḏ tessiwȓem s
yiȓes n Ƹisa." Ȓxeddnnit ḍeȓqen-asen.
41Farḥen wami ffɣen arrusul zi Jmaƹeṯ nni n lḥukkam

n Ayṯ-Israʼil, ḥessben belli ɣarsen lhimma x lʼihana nni
iy ḏasen iweqƹen x yisem n Ƹisa. 42Qqimen mkuȓ nhar
traḥen ɣar ṯemziḏa ṯameqqrant, traḥen zi ṯeddarṯ aȓ ṯeddarṯ
seȓmaḏen tbeccaren belli Ƹisa netta ḏ Lmasiḥ.

Sebƹa n ṣṣaḥaba n arrusul ḏi ṯendint n Lquds

6 1Ḏeg wussan nni lƹadad n imeḥḍaren itwarni.
Ȓmuminin iy ssawaȓen s luɣa ṯayunaniṯ tceṯcan zeg

yinni issawaȓen lƹibriya, qqaren qa ṯajjaȓin nneɣ war
ḏasent ticcen bu ȓḥaqq nsent xmi ferrqen lmuƹawana
mkuȓ nhar. 2Kkaren ṯenƹac nni n arrusul smunen marra
imeḥḍaren nnan-asen: "Maci maƹqul neccin arrusul a
nesmeḥ ḏeg wawaȓ n Arebbi bac a nefreq lmuƹawana.
3Ay ayṯma, kkarem awim-d sebƹa n iryazen zzaywem

aḏ tiȓi ṯessnem-ṯen aqaṯen mliḥ, aḏ iȓin ccuren s Arruḥ
iqeddsen ḏ ȓefhameṯ. Neccin aṯen nkellef s lmuhimma-ya
4 bac neccin arrusul a nuc ȓweqṯ nneɣ i ṯẓaǧiṯ ḏ uḥeddeṯ."
5 Iƹjeb-asen ȓḥaȓ i marra jmaƹeṯ. Kkaren ixḍaren ijjen

qqaren-as Stifan, netta ḏ ij n uryaz iccur s lʼiman ḏ Arruḥ
iqeddsen. Ixḍaren Filippas ḏ Brukurus ḏ Nikanur ḏ Timun
ḏ Barminas ḏ Nikulas zeg Wanṭakya, tuɣa isȓem netta
ḏi ddin n Ayṯ-Israʼil. 6Sebƹa-ya n ṣṣaḥaba qeddmen-ṯen
ɣar arrusul ssenni ẓẓuǧen xasen sersen xasen ifassen
nsen baraken-ṯen.h 7 Intacar wawaȓ n Arebbi, twarnin aṭṭas
imeḥḍaren ḏi Lquds, umnen aṭṭas n ȓefquha n Ayṯ-Israʼil zi
Lʼinjil.

Teṭṭfen Stifan ijjen zi sebƹa n ṣṣaḥaba n arrusul
8Stifan-a netta iccur s lbaraka n Arebbi ḏ jjehḏ, itegg

jar yiwḏan lburhanaṯ ḏ lmuƹjizaṯ ḏ ṯimeqqranin. 9Kkaren
ȓebƹaḍ zi temziḏa umi qqaren ‘Libirtinun’.iNiṯni ḏ iʼisraʼiliyen
n ṯendint n Lqurina ḏ ṯendint n Iskandariya ḏ inneɣnit zi
lʼiqlim n Kilikya ḏ lʼiqlim n Asya. Bḏan temnaqaren ak Stifan,
10maca war zemmaren aḏ qawwmen ȓefhameṯ ḏ Arruḥ iy
zi issawaȓ.
11Kkaren ucin arrecweṯ i can iryazen bac aḏ inin,

Neccin nesȓa i Stifan iqqar awaȓ war iḥȓin x Musa ḏ
Arebbi! 12Sƹeṣṣben iwḏan uȓa ḏ imeqqranen n Ayṯ-Israʼil
ḏ imseȓmaḏen n Ccariƹa, ṭṭfen Stifan uwin-ṯ ɣar Jmaƹeṯ
n lḥukkam n Ayṯ-Israʼil. 13Ggin iwḏan axas cehḏen ẓẓur,
qqaren: "Bnaḏem-a iqqar awaȓ war iḥȓin x umcan-a iṣfan ḏ
Ccariƹa n Musa! 14Nesȓa-yas iqqar belli Ƹisa zi Nnaṣira aḏ

h6.6Xmi ȓmuminin tẓaǧan x can yijjen x can ssabab srusan xas ifassen,
iƹni ṯa ḏ ij n lƹalama belli aḏas ucen jjehḏ ḏ lbaraka.
i6.9 Iwḏan qqaren belli libirtinun niṯni ḏ can n iʼisraʼiliyen iy tuɣa ḥebsen-
ṯen arrumanus uwin-ṯen ɣar ṯendint n Ruma. Menbaƹd ḍeȓqen-asen-d
sufɣen-ṯen zi Ruma. Ƹeqben-d ɣar Israʼil ḏ imucan nneɣni.

ihḏem amcan-a, aḏ ibeddeȓ lƹadaṯ iy ḏaneɣ d ijja Musa."
15Xezzaren ḏayes ḏi Stifan marra yinni iy ḏin iǧan ḏi
Jmaƹeṯ n lḥukkam n Ayṯ-Israʼil, ufin aɣembub nnes am
uɣembub n lmalaʼika.

Stifan itwajah Jmaƹeṯ n Lḥukkam n Ayṯ-Israʼil

7 1 Ikkar arrayes n ȓefquha inna-as i Stifan: "Ma ḏ ṣṣaḥ
manaya?"

2 Inna-asen Stifan: "Ay ayṯma! Ay imɣaren! Ṣennṭeṯ
ɣari. Wami tuɣa jeddiṯneɣ Brahim iǧa ḏi ṯmurṯ nni n
Misubuṭamya, qbeȓ ma aḏ izḏeɣ ḏi ṯendint n Ḥaran,
imeḍhar-as-d Arebbi Ƹaḍim, 3 inna-as: Kkar, ffeɣ ssa zi
ṯmurṯ-a nnec, ejj ȓeḥbab nnec ruḥ ɣar ṯmurṯ nni iy ḏac d
ɣa seḍhareɣ.
4 Ikkar Brahim yuyur zi ṯmurṯ nni n ikaldaniyen, iƹni

Misubuṭamya, iruḥ izḏeɣ ḏi ṯendint n Ḥaran. Wami immuṯ
babas, yuwi-ṯ Arebbi ɣar ṯmurṯ-a mani ṯzeddɣem ȓexxu.
5Walakin war ḏas yuci uȓa ḏ cbar zi ṯmurṯ-a at imlek.
Ḏi ȓweqṯ nni Brahim war ɣares bu ṯarwa. Waxxa amenni,
iwƹeḏ-iṯ Arebbi inna-as: Aḏac uceɣ ṯamurṯ-a i cek ḏ ddurriṯ
nnec aḏ tiȓi nwem.
6Ammu iy ḏas inna Arebbi: Aḏ ƹicen ddurriṯ nnec ḏi ṯmurṯ

n midden, aḏ iȓin ḏ isemɣanj i ayṯbab n ṯmurṯ nni, axasen
ssekken tamara arbeƹmiyya iseggwusa. 7Walakin Arebbi
iqqar: Aḏ ƹaqbeɣ iwḏan n ṯmurṯ nni iy ṯen iggin ḏ isemɣan,
menbaƹd aḏ ffɣen ddurriṯ nnec ssenni aḏayi ƹebḏen ḏeg
umcan-a.k
8Fa Arebbi yuca-as i Brahim ȓƹaheḏ nni iƹni n ṭṭahareṯ.

Brahim ijja-d Isḥaq, iṭehhar-iṯ nhar wis ṯmenyam. Isḥaq ijja-
d Yaƹqub. Yaƹqub ijja-d ṯenƹac n ȓejḏuḏ nneɣ. 9Ȓejḏuḏ
nneɣ ḥessḏen umaṯsen Yusef, zzenzen-ṯ aḏ iḏweȓ ḏ ismeɣ
j7.6 Isemɣan niṯni ḏ lƹabid.
k7.7 Amcan-a ixes aḏ yini ṯamurṯ n Ayṯ-Israʼil.

ḏi Miṣra. Maca Arebbi aqaṯ akis, 10 ifekk-iṯ zi marra tamara
nnes! Yuca-as lḥikma, isƹizz-iṯ ɣar Firƹun iƹni azeǧiḏ n
Miṣra. Iggi-ṯ aḏ iḥkem x Miṣra ḏ marra ȓeqṣar nnes.
11Ṯumma iwqeƹ buheyyuf ḏi marra Miṣra ḏ marra ṯamurṯ

n Kanƹan. Ṯekka tamara ḏ ṯameqqrant, war ufin ȓejḏuḏ
nneɣ min ɣa ccen. 12Wami isȓa Yaƹqub belli Miṣra ḏayes
irḏan, issekk ȓejḏuḏ nneɣ ḏinni ṯwaȓa ṯamezwarut. 13Wami
ḏewȓen ṯwaȓa wis ṯnayen, inna-asen Yusef i ayṯmas qa
nec ḏ umaṯwem ȓxeddnnit ƹeqȓen-ṯ. Ssenni ig issen Firƹun
ȓeḥbab n Yusef. 14Yusef issekk aḏ d awin babas Yaƹqub
ḏ ȓeḥbab nnes, niṯni ḏi xemsa u sebƹin iḏsen. 15 Ihwa-
d Yaƹqub ɣar Miṣra, ḏinni ig immuṯ netta ḏ ȓejḏuḏ nneɣ.
16Mmeysin-d ssenni ɣar ṯmurṯ n Cakim, neḍȓen-ṯen ḏinni
ḏeg unḍeȓ iy tuɣa isɣa Brahim s yij n ttaman n nnuqarṯ x
Ayṯ-Ḥammur ḏi Cakim.
17Ṯumma wami d ṯqarreb ȓweqṯ iy ḏi ɣa ikemmeȓ Arebbi

minzi iwƹeḏ Brahim, ikṯar imɣar ccaƹb nneɣ ḏi Miṣra.
18 Imeḍhar-d ij n uzeǧiḏ nneɣnit ḏi Miṣra war issin ca
Yusef. 19 Ixḏeƹ ccaƹb nneɣ, issekk-it x ȓejḏuḏ nneɣ, itegg
xasen bessif bac aḏ nḍaren iseyman nsen ɣar barra ḥima
aḏ mmṯen. 20Ḏi ȓweqṯ nni ixȓeq Musa, netta iṣbaḥ aṭṭas.
Itwarebba ṯeȓt chur ḏi ṯeddarṯ n babas. 21Wami ṯ nḍaren
ɣar barra, ṯbenna-ṯ yeǧis n Firƹun ṯrebba-ṯ ṯarri-ṯ ḏ mmis.
22 Iȓmeḏ Musa marra min seȓmaḏen imiṣriyen, ɣares jjehḏ
ḏi min iqqar ḏ min itegg.
23Ṯumma wami ikemmeȓ arbeƹin iseggwusa, irezzu

aḏ ifqeḏ ayṯmas Ayṯ-Israʼil. 24 Iẓra ij umiṣri itƹedda x
yij n uʼisraʼili, ikkar iḏafeƹ x wenni itwaḍeȓmen, intaqam
zzayes inɣa amiṣri nni. 25Netta inwa belli ayṯmas Ayṯ-
Israʼil aḏ fehmen belli Arebbi aṯen isenjem x ufus nnes,
maca niṯni war fhimen ca. 26Ṯiwecca nnes, yufa ṯnayen
iʼisraʼiliyen tmenɣan, ixes aṯen ismeṣȓaḥ inna-asen: Kenniw
ḏ awmaṯen, mayemmi tƹeddam x wayawya? 27 Ikkar-d

wenni itƹeddan, iḏfeƹ-iṯ inna-as: Uw c iggin ḏ arrayes niɣ ḏ
ȓqaḍi xaneɣ? 28Ma ṯrezzuḏ aḏayi ṯenɣeḏ am ṯenɣiḏ amiṣri
nni n iḍennaṭ? 29Wami isȓa manaya Musa, ikkar irweȓ iruḥ
ɣar ṯmurṯ n Midyan iƹic ḏinni ḏ abarrani, ijja-d ḏinni ṯnayen
iḥenjiren.
30Ṯumma wami iƹḏu arbeƹin iseggwusa, ṯbedd-d ɣares

ij n lmalaʼika ḏeg uḥaḏuq n ṯmessi ṯreqq ḏi ṯzeggwarṯ ḏi
ṣṣaḥra zzaṯ uḏrar n Sina. 31Wami iẓra Musa manayenni,
itƹejjeb iruḥ aɣares iqarreb aḏ ixzar. Isȓa i ṣṣut n Siḏi Arebbi
inna-as: 32Nec ḏ Arebbi n ȓejḏuḏ nnec, ḏ Arebbi n Brahim
ḏ Isḥaq ḏ Yaƹqub. Ibḏa Musa iterjiji s ṯiggwḏi war izƹim ca
aḏ ixzar.
33 Inna-as Siḏi Arebbi: Kkes ṯisiȓa zeg iḍaren nnec minzi

amcan-a iy xef ṯbeddeḏ aqaṯ muqeddes. 34Qa ẓriɣ ȓaƹḏab
iy ḏi iǧa ccaƹb inu ḏi Miṣra, sȓiɣ iɣuyan nsen hwiɣ-d aṯen
snejmeɣ. Araḥ-d ȓexxu ac ssekkeɣ ɣar Miṣra.
35Musa-ya nkaren-ṯ nnan-as: Uw c iggin ḏ arrayes niɣ

ḏ ȓqaḍi xaneɣ? Walakin netta issekk-iṯ Arebbi bac aḏ yiȓi
ḏ arrayes ḏ wenni iy ṯen ɣa isnejmen. Issekk-iṯ Arebbi x
ufus n lmalaʼika nni iy ḏas d imeḍharen ḏi ṯzeggwarṯ nni.
36Musa-ya ḏ netta iy ṯen isufɣen s ȓaƹjayeb ḏ lƹalamaṯ iy
igga ḏi Miṣra, ḏi Ȓebḥar azeggwaɣ, uȓa ḏi ṣṣaḥra arbeƹin
iseggwusa.
37Ḏ Musa-ya iy innan i Ayṯ-Israʼil: Aḏawem d yuc Arebbi

ij n nnabi zeg ayṯmaṯwem amecnaw nec. 38Ḏ netta Musa
iy igguren akeḏ jmaƹeṯ n Ayṯ-Israʼil ig imunen ḏi ṣṣaḥra. Ḏ
netta mikeḏ ṯessiweȓ lmalaʼika x uḏrar n Sina ƹaweḏ akeḏ
ȓejḏuḏ nneɣ. Ḏ netta iy xef d hwan wawaȓen iddaren ḥima
aḏaneɣ ṯen yuc.
39Walakin ȓejḏuḏ nneɣ war xsen ca aḏas ṭaƹen ugin aṯ

qebȓen, nwan aḏ ḏewȓen ɣar Miṣra. 40Nnan-as i Harun:l
Ṣneƹ-aneɣ lʼaṣnamaṯ ḥima aḏ iȓin ḏ arebbiṯen nneɣ aṯen
l7.40 Harun netta ḏ umas n siḏiṯneɣ Musa.

neysi ɣar zzaṯ nneɣ. War nessin ca manis ikka Musa-ya
iy ḏaneɣ d isufɣen zi Miṣra! 41Ḏi ȓiyyamaṯ nni ṣenƹen ij n
lʼaṣnam x teṣwirṯ n uyenduz. Qeddmen-as dbiḥeṯ, farḥen
aṭṭas x min ggin s ifassen nsen.
42 Ibeƹƹeḏ xasen Arebbi, ijji-ṯen aḏ ƹebbḏen iṯran ujenna

amecnaw mammec iqqar Lkitab n lʼanbiya:
"Ay Ayṯ-Israʼil, wami tqeddamem dbiḥeṯ ḏ teḍḥiyeṯ

ḏi arbeƹin iseggwusa nni ḏi ṣṣaḥra,
ma ṯeggim manayenni i nec niɣ?

43 Lla, ṯeysim aqiḍun n lʼaṣnam umi qqaren Mulux,
ḏ yiṯri n arebbi nwem umi qqaren Rafan.

Ḏ yina ḏ lʼaṣnam iy ṯeggim bac aṯen ṯƹebḏem!
X manaya axawem azzȓeɣ aɣirin i ṯmurṯ n Babil."

44Ɣarsen ɣar ȓejḏuḏ nneɣ ḏi ṣṣaḥra Ṯamziḏa uqiḍun n
Arebbi. Iggi-t Musa amec iy ṯ yumar Arebbi ƹlaḥsab ckel
iy tuɣa iẓra. 45Ṯamziḏa nni uqiḍun ṯemmuc-asen i ȓejḏuḏ
nneɣ. Niṯni ysin-t akiḏsen ak Yacuƹm ɣar ṯmurṯ n ȓegnus
iy xef yuzzeȓ Arebbi zzaṯ i ȓejḏuḏ nneɣ. Ṯeqqim amenni aȓ
wussan n Dawud. 46Dawud irḍa xas Arebbi inna-as: A Siḏi
Arebbi n jeddiṯneɣ Yaƹqub, ejj-ayi aḏ ḏebbareɣ ij umcan
aḏ tiȓi ḏayes ṯazeddiɣṯ nnec. 47Walakin Suliman ḏ netta
ig ibnan ṯaddarṯ nni i Arebbi. 48Maca Arebbi Yuƹȓan war
izeddeɣ ca ḏi ṯuḏrin iy bennan ifassen. Amec inna nnabi
Icaƹya:

49 Iqqar Siḏi Arebbi: Ajenna netta ḏ lƹarc inu,
ṯamurṯ ḏ nettaṯ mix srusiɣ iḍaren inu.

Mammec ṯegga ṯeddarṯ iy ḏayi ɣa ṯebnam?
Mani ɣa yiȓi umcan n arraḥeṯ inu?

50Ma war iǧi ḏ fus inu iy d ixeȓqen manaya kuȓci?

m7.45 Siḏiṯneɣ Yacuƹ tuɣa netta ḏ axeddam n siḏiṯneɣ Musa, iḥkem x
Ayṯ-Israʼil wami immuṯ siḏiṯneɣ Musa.

51 Inna-asen Stifan: A yinni iy ḏi ṯeǧa ṯɣennant, ɣarwem
uȓawen nwem qesḥen, imejjan nwem war tesȓin ca!
Teggem kenniw mammec ggin ȓejḏuḏ nwem, kif-kif. Aqa
ƹaḏ tƹarraḍem-as i Arruḥ iqeddsen. 52Ma iqqim can n
nnabi war ṯ ƹeddben ca ȓejḏuḏ nwem? Niṯni nɣin uȓa ḏ
lʼanbiya nni n zman iy innan qa aḏ d yas wenni iǧan ṣṣaliḥ,
iƹni wenni ṯxeḏƹem ȓexxu kenniw ṯenɣim-ṯ. 53Ṯeṭṭfem
Ccariƹa x ufus n lmalaʼikaṯ, maca war zzayes ṯeggim ca."

Ȓmewṯ n Stifan
54Wami sȓin Jmaƹeṯ nni n lḥukkam n Ayṯ-Israʼil awaȓ

n Stifan, xeyyqen ɣeḍben, ɣeẓẓen ɣares ṯiɣmas. 55Stifan
iccur s Arruḥ iqeddsen, ixzar ɣar ujenna iẓra lƹaḍama n
Arebbi, Ƹisa ibedd x ufusi n Arebbi. 56 Inna: "Aqa twaȓiɣ
ajenna inurzem ḏ Mmis n bnaḏem ibedd x ufusi n Arebbi."
57Snekkaren ṯɣuyyiṯ s jjehḏ qqnen x imejjan nsen,

hejmen xasmarra iḏsen. 58Sufɣen-ṯ barra i ṯendint rejmen-ṯ
s uzru. Sersen izeǧuba nsen ɣar iḍaren n yij n ccab qqaren-
as Cawul. 59Qqimen rejjmen Stifan s uzru u netta iqqar: "A
Siḏiṯneɣ Ƹisa, qbeȓ buḥbeȓ inu!" 60 Iwḍa x ifadden iƹeyyeḍ
s jjehḏ inna: "A Siḏi, war xasen ḥesseb ca ȓmuƹṣiyeṯ-a!"
Wami inna manaya ṣafi iffeɣ-iṯ buḥbeȓ.

Cawul itƹeddab jmaƹeṯ n ȓmuminin

8 1Wami nɣin Stifan, Cawul aqaṯ ḏinni iḥḍar itafeq akisen.
Zi nhar nni bḏan tƹeddaben jmaƹeṯ n ȓmuminin ḏi

ṯendint n Lquds. Mesfraqen marra ȓmuminin ḏi jwayeh n
Yahuḏiya ḏ Samarya kuȓ ijjen mani iruḥ, war iqqim ḏi Lquds
illa arrusul. 2Can iryazen iy teggwḏen Arebbi neḍȓen Stifan
ḥeznen xas aṭṭas. 3Cawul netta irezzu aḏ iqḍa x jmaƹeṯ n
ȓmuminin, itaḏef ṯaddarṯ ṯaddarṯ isufuɣ-d iryazen ḏ ṯemɣarin
itegg-iṯen ḏi ȓeḥbes.

Ttebcir s Lʼinjil ḏi ṯendint n Samarya
4Ȓmuminin nni imesfraqen traḥen zeg umcan ɣar

unneɣni tbeccaren s wawaȓ n Arebbi. 5Filippas iruḥ ɣar
ṯendint n Samarya, itḥeddaṯ imezḏaɣ nnes s Lmasiḥ.
6Marra ȓɣaci nni wami sȓin ɣar wawaȓ nnes u ẓrin lmuƹjizaṯ
nni igga, tṣennaṭen mliḥ ɣar min iqqar. 7 Jnun iƹeffanen
ffɣen zeg waṭṭas, snekkaren ṯɣuyyiṯ s jjehḏ. Aṭṭas n
izeḥḥafen ḏ yinni umi mmuṯen iḍaren genfan. 8Farrḥen
aṭṭas ḏi ṯendint nni.
9Ḏinni ḏi ṯendint nni ij useḥḥar qqaren-as Simƹan, tuɣa

isxeddam sḥur. Iseḏhac marra iwḏan n Samarya, itarra
ixef nnes ḏ ameqqran. 10Tesȓan ɣares marra s umezyan
ḏ umeqqran nnan: "Aryaz-a ḏ jjehḏ nni ameqqran n Arebbi
iy iǧan Ƹaḍim!" 11Tesȓan ɣares minzi iseḏhac-iṯen aṭṭas n
ȓweqṯ s sḥur nnes. 12Wami ṯen ibeccar Filippas s ȓmulk n
Arebbi ḏ yisem n Ƹisa Lmasiḥ, umnen tṭehharen s waman
s iryazen ḏ ṯemɣarin. 13Simƹan netta s yixef nnes yumen,
iṭehhar s waman. Imun ak Filippas itƹejjeb Simƹan wami
iẓra lmuƹjizaṯ ḏ lburhanaṯ imeqqranen ig itwaggen.
14Wami sȓin arrusul ḏi Lquds qa Ayṯ-Samarya qebȓen

awaȓ n Arebbi, kkaren arrusul ssekken ɣarsen Buṭrus ḏ
Yuḥanna. 15Wami uwḍen, ttaren-as i Arebbi ḥima aḏasen
immuc Arruḥ iqeddsen. 16Minzi ƹaḏ war d ihwi Arruḥ uȓa
x yijjen zzaysen, tuɣa twaṭehharen s waman s yisem n
Siḏiṯneɣ Ƹisa u ṣafi. 17Kkaren sersen xafsen ifassen nsen,
immuc-asen Arruḥ iqeddsen.
18Wami sersen arrusul ifassen nsen x yiwḏan nni yufa

Simƹan belli Arruḥ iqeddsen immuc-asen, ikkar irezzu
aḏasen yuc tmenyaṯ i arrusul. 19 Inna-asen: "Ucem-ayi uȓa
ḏ nec jjehḏ-a ḥima wenni iy xef ɣa serseɣ ifassen inu aḏas
immuc Arruḥ iqeddsen."

20 Ikkar Buṭrus inna-as: "Lla, nnuqarṯ nnec aḏ tiȓi ḏ ṯimessi
akiḏec ḏi ȓefna minzi ṯenwiḏ aḏ tesɣeḏ lhadiya n Arebbi
s tmenyaṯ! 21War ɣarek itiȓi bu umcan uȓa ḏ ȓḥaqq ḏi
ȓxeḏmeṯ-a ȓaḥeqqac uȓ nnec war iǧi bu nican ak Arebbi.
22Tub zi ccerr nnec, ttar Siḏi Arebbi imken aḏac iɣfar min
ṯenwiḏ ḏeg wuȓ nnec. 23Twaȓiɣ cek ṯeccureḏ s ṯarzugi n
ȓeḥseḏ, cek ḏ ameḥbus n ccerr."
24 Inna-as Simƹan: "Ttareṯ akiḏi ɣar Siḏi Arebbi ḥima war

ḏayi itweqiƹ uȓa ḏ ij n ȓḥajeṯ zi min ṯennim."
25Wami Buṭrus ḏ Yuḥanna cehḏen x Ƹisa beccaren niṯni

s wawaȓ n Siḏi Arebbi, kkaren ḏewȓen ɣar Lquds beccaren
s Lʼinjil ḏeg waṭṭas n ȓedcur ḏi Samarya.

Filippas akeḏ yij n lwazir n ṯmurṯ n Lḥabaca
26 Ij n lmalaʼika n Siḏi Arebbi ṯessiweȓ-d ɣar Filippas

ṯenna-as: "Kkar, ruḥ ɣar ljanub ekk x ubriḏ ḏi ȓexȓa itawin zi
Lquds ɣar Ɣazza." 27 Ikkar iruḥ, imseȓqa ḏinni ak yij n uryaz
ḏ aḥabaci ḏ axaṣiyun.n Netta zeg imeqqranen n lmalika
n Lḥabaca qqaren-as nettaṯ Kandaka, itkellaf uryaz-a x
uṣenduq n tmenyaṯ n lmalika nni. Tuɣa iruḥ ɣar Lquds aḏ
iƹbeḏ Arebbi, 28 iḏweȓ-d ɣar Lḥabaca inya x ukarru nnes
iqqar ḏi Lkitab n nnabi Icaƹya.
29 Inna-as Arruḥ n Arebbi i Filippas: "Yallah, mun ak

ukarru-yin."
30Yuzzeȓ Filippas ɣar uḥabaci nni itsȓa-yas, yufi-ṯ iqqar

ḏi Lkitab n nnabi Icaƹya. Inna-as: "Ma ṯfehmeḏ min
ṯeqqareḏ?"
31 Inna-as uḥabaci nni: "Nec, mammec ɣa fehmeɣ meȓa

war ḏayi isefhem can yijjen?" Inna-as i Filippas: "Yallah aḏ
d tenyeḏ akiḏi ḏeg ukarru." 32Aqa lʼayaṯ nni iy iqqar uḥabaci
ḏi Lkitab:

n8.27 Axaṣiyun iƹni s ṯespanyuṯ ‘eunuco’. U s ṯfransist ‘eunuque’.

Amecnaw aḥuȓi xmi ṯ tawin aḏas ɣarṣen,
amecnaw izmar xmi isqar zzaṯ i yinni iȓessen ṯaḏufṯ,

ammen war irezzem ca aqemmum nnes.
33Ḍeȓmen-ṯ, ksin-as ȓḥaqq nnes.

War ɣares ṯeǧi ddurriṯ axas yiȓi wawaȓ.
Ṯuḏarṯ nnes twakkes x ṯmurṯ.

34 Isseqsa uḥabaci nni Filippas inna-as: "Tettareɣ zzayek
aḏayi ṯiniḏ, minxef issawaȓ nnabi-ya? Ma x yixef nnes niɣ x
ḥadd nneɣnit?"
35 Issiweȓ Filippas, ibḏa-yas zi lʼayaṯ-a ḏi Lkitab, itbeccar-

iṯ s Ƹisa. 36Gguren ḏeg ubriḏ uwḍen ɣar can waman. Inna-
as uḥabaci nni: "Aqac, aman mujud, min ḏayi iṭṭfen nec war
ṭehhireɣ ca s waman?"
{ 37 Inna-as Filippas: "Meȓa cek ṯumneḏ s marra uȓ nnec,

ṯzemmareḏ aḏ tṭehhareḏ s waman." Yarra xas inna-as:
"Wah, nec tamneɣ belli Ƹisa Lmasiḥ netta ḏ Mmis n
Arebbi."}
38Yumar aḏ sbedden karru nni. Hwan s ṯnayen iḏsen ɣar

waman, Filippas iṭehhar aḥabaci nni s waman. 39Wami d
gaƹƹḏen zeg waman nni, Arruḥ n Siḏiṯneɣ ixḍef Filippas.
War iqqim ca uḥabaci nni itwaȓa Filippas ktar ƹaḏ, yuyur x
ubriḏ nnes s ȓefraḥeṯ. 40Filippas yufa ixef nnes ḏi ṯendint
n Wacdud, itraḥ zeg umcan ɣar unneɣni itbeccar s Lʼinjil ḏi
marra ibilajen ḥetta aȓ wami yuweḍ ɣar Qayṣariya.

Itamen Cawul s Siḏiṯneɣ Ƹisa

9 1Cawul ƹaḏ itheddaḏ s ȓmewṯ imeḥḍaren n Siḏiṯneɣ.
Ikkar iruḥ ɣar arrayes n ȓefquha, 2 ittar zzayes arruxṣaṯ

aṯent isiweḍ ɣar ṯemziḏawin n Ayṯ-Israʼil ḏi Dimaceq bac
yinni ɣa yaf ḏeffaren abriḏ n Ƹisa s ṯemɣarin ḏ iryazen
aṯen yawi ḏ imeḥbas ɣar Lquds. 3Wami iggur iqarreb ɣar
Dimaceq, ƹlaɣafla iceƹceƹ xas ij n nnur zeg ujenna. 4 Iwḍa

ɣar ṯmurṯ, isȓa ij n ṯmijja ṯeqqar-as-d: "A Cawul a Cawul,
mayemmi ḏayi tƹeddabeḏ?"
5 Inna-as Cawul: "Min teƹniḏ cek a Siḏi?"
Yarra xas: "Nec ḏ Ƹisa, wenni iy tƹeddabeḏ. 6Kkar aḏef

ɣar ṯendint, aḏac itwanna min itxeṣṣa aḏ teggeḏ."
7 Iryazen nni isafaren ak Cawul bedden ḏinni ḏewȓen war

ssiwiȓen ca. Sȓin i ṯmijja nni, maca war twiȓin ḥadd. 8 Ikkar
Cawul zi ṯmurṯ irzem ṯiṭṭawin nnes, yufa war itwiȓi walu.
Ṭṭfen-ṯ zeg ufus nnes, uwin-ṯ ɣar Dimaceq. 9 Iqqim ḏinni
ṯeȓtiyyam war itett ca, war isess ca, war itwiȓi ca.
10Ḏinni ḏi Dimaceq ij umeḥḍar qqaren-as Anas. Yuḥa-

yas-d Siḏiṯneɣ inna-as: "A Anas."
Yarra xas: "Aqayi a Siḏi."
11 Inna-as Siḏiṯneɣ: "Kkar ruḥ ɣar zzenqeṯ umi qqaren

‘Abriḏ Iseggḏen’, rzu ḏi ṯeddarṯ n Yahuḏa x yij uryaz zi
ṯendint n Ṭarsus, isem nnes Cawul. Netta itẓaǧa ḏinni.
12Tuɣa iẓra ḏi lwaḥi ij n uryaz isem nnes Anas yuḏef xas
isers xas ifassen bac aḏ iḏweȓ itwaȓa."
13Yarra xas Anas: "A Siḏi, walakin xebbaren-ayi aṭṭas

n yiwḏan x bnaḏem-a Cawul, mecḥaȓ itƹeddab netta
ȓmuminin nnec ṣaliḥin ḏi Lquds. 14Netta ȓexxu aqaṯ ḏa,
ucin-as arruxṣa arruyas n ȓefquha aḏ iṭṭef marra yinni
iƹebbḏen s yisem nnec."
15 Inna-as Siḏiṯneɣ: "Ruḥ, aqa aryaz-a ḏ nec iy ṯ ixḍaren

ḥima aḏ isiweḍ isem inu i yinni war iǧin zi Ayṯ-Israʼil, ḏ
izeǧiḏen nsen, ḏ iʼisraʼiliyen. 16Nec aḏas seḍhareɣ mecḥaȓ
iy ɣa itwaƹeddeb u labud x ssabab n yisem inu."
17 Iruḥ Anas yuḏef ṯaddarṯ nni, isers ifassen nnes x Cawul

inna-as: "A uma Cawul, nec qa issekk-ayi-d Siḏiṯneɣ Ƹisa,
wenni iy ḏac d imeḍharen ḏeg ubriḏ nni iy d ṯuwiḏ. Issekk-
ayi-d ɣarek ḥima aḏ tḏewȓeḏ twaȓiḏ aḏ teccareḏ s Arruḥ
iqeddsen." 18Ȓxeddnnit ṯewḍa-d ij n ȓḥajeṯ am ṯeqcurṯ

zi ṯiṭṭawin nnes, iḏweȓ itwaȓa. Ikkar itwaṭehhar s waman.
19Wami icca, iḏweȓ-d ɣares jjehḏ nnes.

Cawul itbeccar ḏi Dimaceq
Iqqim Cawul ȓebƹaḍ n wussan akeḏ imeḥḍaren ḏi

Dimaceq. 20Ȓxeddnnit ibḏa itḥeddaṯ ḏi ṯemziḏawin n Ayṯ-
Israʼil iqqar-asen qa Ƹisa ḏ Mmis n Arebbi. 21Tƹejjben
marra yinni itsȓan, qqaren: Ma war iǧi ḏ wanita irzun aḏ iqḍa
x yinni itȓaɣan x yisem-a n Ƹisa ḏi Lquds? Ma war d yusi ca
ɣarsen ḏanita aṯen iṭṭef aṯen yawi ɣar arruyas n ȓefquha?
22Cawul netta irni itḥeddaṯ s jjheḏ, iseḏhac Ayṯ-Israʼil ig
izeddɣen ḏi Dimaceq, isbeyyen-asen-d s wawar nnes qa
Ƹisa ḏ Lmasiḥ.
23–24Wami ƹḏun aṭṭas n wussan, mcawaren Ayṯ-Israʼil

ḥima aṯ nɣen, Cawul yarra-d ȓexbar. Ḥeṭṭan ṯiwwura n
ṯendint ǧiȓeṯ ḏ nhar ḥima aṯ nɣen. 25Serwȓen-ṯ imeḥḍaren
nnes s ǧiȓeṯ, sehwan-ṯ-iḏ s iseɣwan ḏeg yij n uqbub zi
ṯburjat n ṣṣur n ṯendint.

Cawul ḏi ṯendint n Lquds
26 Iruḥ Cawul ɣar Lquds, irezzu aḏ imun akeḏ imeḥḍaren,

walakin ggwḏen zzayes marra war ḏayes ttiqen ca netta
ḏ ameḥḍar ḏ ṣṣaḥ. 27 Ikellef zzayes Barnaba, yuwi-ṯ ɣar
arrusul. Iƹaweḏ-asen xas mammec ḏas d imeḍhar Siḏiṯneɣ
i Cawul ḏeg ubriḏ ḏ mammec iy kis issiweȓ, ḏ mammec
itḥeddaṯ s zƹameṯ s yiȓes n Ƹisa ḏi Dimaceq. 28Ssenni
itraḥ itas-d akiḏsen ḏi Lquds, itḥeddaṯ s yij n zƹameṯ s
yisem n Siḏiṯneɣ. 29 Issawaȓ akeḏ iʼisraʼiliyen iy ssawaȓen
luɣa ṯayunaniṯ itemnaqar akiḏsen. Niṯni rezzun aṯ nɣen.
30Wami d arrin ȓexbar ayṯmaṯneɣ, uwin-ṯ ɣar Qayṣariya
ssenni ssekken-ṯ ɣar Ṭarsus.

31Ḏi ȓweqṯ nni jmaƹeṯ n ȓmuminin ḏi marra jwayeh n
Yahuḏiya ḏ Ljalil ḏ Samarya hnan. Twajehḏen, teggwḏen
zi Siḏi Arebbi, twacejjaƹen zi Arruḥ iqeddsen, twarnin ḏi
lƹadad.

Agenfi n yij n bnaḏem qqaren-as Ƹinyas
32Buṭrus itraḥ zeg umcan ɣar unneɣni, iruḥ iẓra ȓmuminin

ṣaliḥin iy zeddɣen ḏeg ubilaj n Ludd. 33Yufa ḏinni ij n
uryaz qqaren-as Ƹinyas, ṯmenya iseggwusa netta izzeȓ ḏi
ṯassuṯ mmuṯen-as iḍaren. 34 Inna-as Buṭrus: "A Ƹinyas, qa
isgenfa-cek Ƹisa Lmasiḥ! Kkar jmeƹ ṯassuṯ nnec." Ikkar
ȓxeddnnit ibedd. 35Ẓrin-ṯ marra iwḏan iy zeddɣen ḏeg ubilaj
n Ludd ḏ ȓewḍa n Carun, ḏewȓen ɣar Siḏi Arebbi.

Ṭabita tnekkar-d zi ȓmewṯ
36Ḏinni ḏi ṯendint n Yafa ij n ṯmeḥḍarṯ qqaren-as Ṭabita

(ȓmaƹna n yisem-a, ‘ṯiɣit n uzɣar’). Tuɣa tegg ȓxir aṭṭas
tƹawan imesƹan. 37Ḏi ȓweqṯ nni ṯehȓec ṯemmuṯ, kkarent
sirḏent-teṯ sgaƹƹḏen-teṯ ɣar yij n ṯɣurfat.
38Sȓin imeḥḍaren ḏi ṯendint n Yafa belli Buṭrus aqaṯ ḏi

Ludd. Yafa ṯuḏes, ssekken ɣares ṯnayen n yiwḏan ttaren
zzayes nnan-as: "Ƹafek arwaḥ akiḏneɣ ḏeɣya!" 39 Ikkar
Buṭrus iruḥ akiḏsen. Wami yuweḍ sgaƹƹḏen-ṯ ɣar ṯɣurfat
nni. Nnḍent-as-d i netta marra ṯajjaȓin, trunt seḍharent-
as ičammiren ḏ izeǧuba iy tuɣa ṯxeyyeḍ Ṭabita wami
ṯeǧa akiḏsent. 40 Isufeɣ-iṯen Buṭrus marra zi ṯɣurfat, iwḍa
x ifadden iẓẓuǧ. Ixzar ɣar ddat nni inna-as: "Ya Ṭabita,
kkar!" Nettaṯ ṯerzem ṯiṭṭawin nnes, wami ṯeẓra Buṭrus
ṯekkar ṯeqqim. 41 Isiɣ-as fus nnes, isekkar-it-id. Iȓaɣa-d
i ȓmuminin ṣaliḥin ḏ ṯajjaȓin iseḥḍar-it-id ṯeddar. 42 Iffeɣ
ȓexbar ḏi ṯendint n Yafa marra, umnen zi Siḏiṯneɣ aṭṭas n

yiwḏan. 43 Iqqim Buṭrus ḏi Yafa aṭṭas n wussan ɣar yij n
bu-yiȓemaweno qqaren-as Simƹan.

Arrasul Buṭrus ḏ Kurninyus

10 1Ḏinni ḏi ṯendint n Qayṣariya ij n uryaz qqaren-
as Kurninyus. Netta ḏ aƹaskari ḏ ameqqran n

arrumanus aqaṯ ḏeg yij n lfirqa n ȓƹaskar umi qqaren
‘Aṭalyan’. 2Ḏayes ddin iteggweḏ Arebbi, netta ḏ marra
ayṯbab n ṯeddarṯ nnes. Itegg ȓxir aṭṭas ḏeg yinni iḥḏajen,
war ixeṭṭi ca ṯẓaǧiṯ.
3 Ij n nhar ɣar ṯȓaṯa uƹecci, iẓra nican ḏi lwaḥi ij n lmalaʼika

n Arebbi taḏef-d xas tȓaɣa-yas-d: "A Kurninyus."
4 Ixzar ḏayes Kurninyus mliḥ, iggweḏ inna-as: "Min

ṯrezzuḏ a siḏi?"
Ṯenna-as lmalaʼika nni: "Ṯẓaǧiṯ nnec ḏ ṣṣaḏaqa nnec

uwḍent ɣar Arebbi, netta ifekkar ḏayec. 5Sekk ȓexxu
iryazen ɣar ṯendint n Yafa bac aḏ d awin ij n bnaḏem isem
nnes Simƹan umi qqaren Buṭrus. 6Aqaṯ ḏ anewji ɣar yij n
bu-yiȓemawen qqaren-as Simƹan, ṯaddarṯ nnes aqat ṭṭarf i
ȓebḥar."
7Wami ṯuyur lmalaʼika nni iy kis issiwȓen, iȓaɣa-d i ṯnayen

zeg ixeddamen nnes ḏ yij uƹaskari ḏayes ddin, itiȓi ȓebda
akiḏes. 8 Iƹaweḏ-asen marra min iweqƹen, issekk-iṯen ɣar
Yafa.
9Ṯiwecca nnes, yinni itwassekken zi Kurninyus ɣar

ṯendint n Yafa wami ƹȓayen aḏ awḍen ḏinni, yuȓi Buṭrus ɣar
ṯzeqqap ɣar uzyen nhar ḥima aḏ iẓẓaǧ. 10 Iǧuz aṭṭas irezzu
aḏ icc. Wami ƹaḏ sewjaḏen-as mecca, yuḥa-yas-d Arebbi.
11 Iẓra ajenna inurzem ḏ yij n ȓḥajeṯ amecnaw ṯcuqqet
ṯameqqrant twacedd zi ṯɣemmura nnes s arbeƹa ṯhewwa-
d ɣar ṯmurṯ. 12Ḏayes marra lḥayawanaṯ igguren x arbeƹa
o9.43 Bu-iȓemawen netta ixeddem ḏeg yiȓem n lḥayawan.
p10.9 Ṯazeqqa nettaṯ ḏ sḍaḥ n ṯeddarṯ.



10.13–26 28

iḍaren, ḏ min itenḥuruḏen, ḏ yijḍaḍ ujenna. 13Ṯeqqar-as ij
n ṯmijja: "A Buṭrus, kkar, ɣareṣ, ecc!"
14 Inna-as Buṭrus: "Lla walu a Siḏi! Nec ƹemmarṣ war cciɣ

min itwaḥsaben ḥram niɣ mekruh."
15Ṯendeq-d ṯmijja nni wis marṯayen ṯenna-as: "Lla, war

tḥarram ca can ȓḥajeṯ meȓa Arebbi iḥeǧeȓ-it!"
16 Iwqeƹ manaya ṯȓaṯa n ṯwaȓaṯin, ȓxeddnni ṯgaƹƹeḏ

ṯcuqqet nni ɣar ujenna. 17Wami iqqim Buṭrus itxemmam
itƹejjeb ḏi ȓmaƹna n lwaḥi-ya iy iẓra, ȓxeddnnit iryazen
nni iy d issekk Kurninyus ufin ṯaddarṯ n Simƹan, bedden
ɣar ṯewwarṯ. 18Ȓaɣan sseqsan: "Ma Simƹan umi qqaren
Buṭrus aqaṯ ḏa ḏ anewji?"
19Buṭrus ƹaḏ itxemmam ḏi lwaḥi nni, inna-as Arruḥ n

Arebbi: "Qa ṯȓaṯa n iryazen rezzun xak. 20Kkar hwa ɣarsen,
ruḥ akiḏsen bȓa ma aḏ tcekkeḏ liʼanna ḏ nec iy ṯen d
issekken."
21 Ihwa-d Buṭrus ɣar iryazen nni inna-asen: "Ḏ nec iy xef

ṯrezzum. Minɣar d ṯusim?"
22Nnan-as: "Issekk-aneɣ-d Kurninyus aƹaskari

ameqqran n arrumanus. Netta ḏ ij n uryaz nican iteggweḏ
Arebbi, tweqqaren-ṯ marra ȓqum n Ayṯ-Israʼil. Ṯenna-as ij
n lmalaʼika n Arebbi: Sekk ɣar Buṭrus, aḏ d yas netta ɣar
ṯeddarṯ nnec aḏas ṯṣennṭeḏ min ɣa yini." 23 Isiḏef-iṯen ɣar
ḏaxeȓ isnewjew-iṯen.
Ṯiwecca nnes, ikkar Buṭrus iruḥ akiḏsen. Munen akiḏes

ȓebƹaḍ n ayṯmas zi ṯendint n Yafa. 24Farwecca nnesq
yuweḍ Buṭrus ɣar ṯendint n Qayṣariya. Itraja-ṯen Kurninyus,
akiḏes ȓebƹaḍ n ȓeḥbab nnes ḏ ȓebƹaḍ n imeddukaȓ
nnes iy d iƹreḍ. 25Wami yuweḍ Buṭrus ɣar ṯeddarṯ, iffeɣ-d
ɣares Kurninyus iwḍa-yas ɣar iḍaren isejjeḏ-as. 26 Isbedd-iṯ
Buṭrus x iḍaren inna-as: "Lla, kkar bedd, nec ḏ bnaḏem am
cek am nec."
q10.24 Farwecca twaḥsab ṯasyaḍen.

27Yuḏef Buṭrus issaweȓ akiḏes yufa ḏinni aṭṭas n yiwḏan
munen. 28 Inna-asen: "Ṯessnem belli iʼisraʼiliyen ɣarsen
ḥram aḏ xellṭen ak ȓbarrani niɣ aḏ aḏfen ṯaddarṯ nsen. Maca
Arebbi isfahem-ayi-d qbeȓ belli war qqareɣ i ḥadd qa cek
ḥram niɣ mekruh. 29Wami ḏayi d ṯȓaɣim usiɣ-d mebȓa ma
aḏ iniɣ lla. Akenniw sseqsiɣ, mayemmi ɣari d ṯessekkem?"
30 Indeq-d Kurninyus inna-as: "Arbeƹiyyam zeg wami, am

ȓweqṯ-a ɣar ṯȓaṯa uƹecci, nec tẓaǧiɣ ḏi ṯeddarṯ inu. Ƹlaɣafla
ibedd-d zzaṯi ij uṯarras ɣares arruḍ itceƹciƹ. 31 Iqqar-ayi: A
Kurninyus! Arebbi istajeb i ṯẓaǧiṯ nnec, ifekkar ḏi ṣṣaḏaqa
nnec. 32Sekk ɣar ṯendint n Yafa, awi-d Simƹan wenni umi
qqaren Buṭrus, netta aqaṯ ḏ anewji ḏi ṯeddarṯ n yij n bu-
yiȓemawen qqaren-as Simƹan, ṭṭarf i ȓebḥar. 33X manaya
ssekkeɣ-d ɣarek ḏeɣya, ṯeggiḏ mliḥ wami d ṯusiḏ. Neccin
ȓexxu marra aqaneɣ neḥḍar zzaṯ i Arebbi bac a nṣenneṭ
marra minzi c iweṣṣa Siḏi Arebbi."
34 Ibḏa Buṭrus issawaȓ inna-asen: "Ḏ ṣṣaḥ twaȓiɣ belli

Arebbi war itegg bu s wuḏemawen jar yiwḏan, 35maca
Arebbi aḏ iqbeȓ iwḏan zi mkuȓ ȓgens iy ṯ iteggwḏen ig
iteggen min iǧan nican. 36Ṯessnem Arebbi issekk-d awaȓ
nnes ɣar Ayṯ-Israʼil, itbeccar-iṯen s Lʼinjil n ȓehna s Ƹisa
Lmasiḥ, netta ḏ Siḏiṯneɣ n marra iwḏan. 37–38Kenniw aqa
ṯessnem min iweqƹen ḏi marra ṯamurṯ n Yahuḏiya, Yaḥya
tuɣa itḥeddaṯ i yiwḏan aḏ ṭehharen s waman. Ssenni zi
ṯmurṯ n Ljalil ibḏa Ƹisa naṣiri itbeccar wami ṯ iccur Arebbi s
jjehḏ ḏ Arruḥ iqeddsen. Netta itraḥ zeg umcan ɣar unneɣni
itegg ȓxir, isgenfa marra yinni iǧan swadday i ssulṭa n Ibȓis
minzi Arebbi akiḏes. 39Neccin ḏ ȓechuḏ x marra min igga
Ƹisa ḏi ṯmurṯ n Ayṯ-Israʼil ḏ Lquds. Nɣin-ṯ wami ṯ refƹen
x ṯeḥnact.r 40Ḏi nhar wis ṯeȓtiyyam, Arebbi isekkar-iṯ-iḏ zi
ȓmewṯ, iseḍhar-iṯ-iḏ. 41Maci i marra ccaƹb, maca iseḍhar-
iṯ-iḏ i ȓechuḏ iy ixḍar Arebbi zi qbeȓ, iƹni neccin iy kiḏes
r10.39 Ṯaḥnact-a nettaṯ ḏ ṯaḥniyṯ nni xef ṣellben Siḏiṯneɣ Ƹisa.

iccin iswin wami d ikkar zi ȓmewṯ. 42 Iweṣṣa-yaneɣ Ƹisa a
nḥeddeṯ i ccaƹb, a necheḏ belli Arebbi ixḍar-iṯ aḏ iḥaseb
yinni iddaren ḏ yinni immuṯen. 43Marra lʼanbiya cehhḏen
xas aqa marra yinni zzayes ɣa yamnen aḏasen twaɣfarent
ȓmuƹṣiyaṯ nsen s yisem nnes."
44Ƹaḏ issawaȓ Buṭrus ḏi manaya, ssenni ihwa-d Arruḥ

iqeddsen x marra yinni itsȓan awaȓ nnes. 45Ȓmuminin zeg
Ayṯ-Israʼil iy d yusin akeḏ Buṭrus tƹejjben wami ufin Arruḥ
iqeddsen itwafeyyeḍ uȓa x yinni war iǧin ca ḏ iʼisraʼiliyen.
46Ȓaḥeqqac sȓin-asen ssawaȓen s luɣaṯ war iǧin bu nsen
ḥemmḏen Arebbi.
Uca inna Buṭrus: 47 "Ma ḏinni ḥadd aḏ isbedd iwḏan-a

bac war tṭehhiren ca s waman? Yina immuc-asen Arruḥ
iqeddsen am neccin!" 48S manaya iweṣṣa-ṯen Buṭrus aḏ
ṭehharen s waman s yisem n Ƹisa Lmasiḥ. Ȓxeddnnit ttaren
zzayes akiḏsen iqqim can wussan.

Arrasul Buṭrus itxebbar jmaƹeṯ n ȓmuminin n Lquds

11 1Menbaƹd, arrusul ḏ uwmaṯen iǧan ḏi Yahuḏiya
sȓin qa uȓa ḏ yinni war iǧin zi Ayṯ-Israʼil qebȓen

awaȓ n Arebbi. 2Wami igaƹƹeḏ Buṭrus ɣar Lquds, ccin-
ṯ s ȓhemm ȓmuminin nni n Ƹisa ig iticcen lhimma aṭṭas i
ṭṭahareṯ. 3Nnan-as: "Mayemmi ṯuḏfeḏ ɣar ṯeddarṯ n yinni
war ṭehhiren ca ṯecciḏ akiḏsen aɣrum?"
4 Ibḏa Buṭrus itfessar-asen ṯa s ṯa, inna: 5 "Nec aqayi ḏi

ṯendint n Yafa tẓaǧiɣ. Yuḥa-ayi-d Arebbi, ḏi lwaḥi ij n ȓḥajeṯ
amecnaw ṯcuqqet ṯameqqrant twacedd zi ṯɣemmura nnes s
arbeƹa ṯehwa-d zeg ujenna aȓ wami ḏayi d ṯuweḍ. 6Xzareɣ
ḏayes mliḥ, ẓriɣ lḥayawanaṯ igguren x arbeƹa iḍaren, ḏ
ȓuḥuc, ḏ min itenḥuruḏen, ḏ yijḍaḍ ujenna. 7Ssenni sȓiɣ ij
n ṯmijja ṯeqqar-ayi: A Buṭrus, kkar, ɣareṣ, ecc! 8Nniɣ-as:
Lla walu a Siḏi! Qa nec ƹemmarṣ war ggiɣ min itwaḥsaben
ḥram niɣ mekruh ḏeg uqemmum inu. 9Ṯendeq-d ṯmijja nni

wis marṯayen zeg ujenna ṯenna-ayi: Lla, war tḥarram ca
can ȓḥajeṯ meȓa Arebbi iḥeǧeȓ-it!
10 Iwqeƹ-ayi manaya ṯȓaṯa n twaȓaṯin, ssenni igaƹƹeḏ

kuȓci ɣar ujenna. 11Ḏi ṯsaƹat nni bedden ṯȓaṯa n iryazen
ɣar ṯeddarṯ nni mani ǧiɣ ḏ anewji, twassekken-d ɣari zi
ṯendint n Qayṣariya. 12Ssenni iweṣṣa-ayi Arruḥ n Arebbi
inna-ayi ruḥ akisen bȓa ma aḏ tcekkeḏ. Ruḥen akiḏi setta-
ya n ayṯma, nuḏef ɣar ṯeddarṯ n Kurninyus. 13 Iƹaweḏ-aneɣ
mammec iẓra lmalaʼika ṯbedd-d ḏi ṯeddarṯ nnes ṯenna-as:
Sekk iryazen ɣar ṯendint n Yafa bac aḏ d awin Simƹan umi
qqaren Buṭrus. 14Netta aḏac yini awaȓen iy zi ɣa ṯnejmeḏ,
cek ḏ marra ayṯbab n ṯeddarṯ nnec. 15Ssenni wami bḏiɣ
ssawaȓeɣ, ihwa-d xasen Arruḥ iqeddsen mammec xaneɣ
d ihwa ḏeg umezwaru. 16Fekkareɣ-d min inna Siḏiṯneɣ
qa Yaḥya iṭehhar iwḏan s waman, maca kenniw aḏ
twaṭehharem s Arruḥ iqeddsen. 17Arebbi meȓa yuca-asen
amecnaw min ḏaneɣ yuca i neccin wami numen zi Siḏiṯneɣ
Ƹisa Lmasiḥ, min ƹniɣ nec bac aḏ ƹarrḍeɣ i Arebbi?"
18Yinni iḥḍaren wami sȓin i wawaȓ-a, sqaren ḥemḏen

Arebbi nnan: "Xyar, Arebbi yuca-asen ttuba uȓa i yinni war
iǧin zi Ayṯ-Israʼil bac aɣarsen ṯiȓi ṯuḏarṯ!"

Jmaƹeṯ n ȓmuminin iǧan ḏi ṯendint n Wanṭakya
19Ƹlaḥsab aƹeddeb nni iy iweqƹen wami itwaneɣ Stifan,

ȓmuminin kuȓ ijjen mani iruḥ. Ruḥen ḥetta aȓ Finiqya ḏ
Qubruṣ ḏ Wanṭakya, war tbecciren ḏinni ḥadd s wawaȓ
n Arebbi illa iʼisraʼiliyen. 20Walakin ȓebƹaḍ n iryazen zi
Qubruṣ ḏ Lqurina usin-d ɣar Wanṭakya, bḏan ssawaȓen
akeḏ iyunaniyen tbeccaren-ṯen s Siḏiṯneɣ Ƹisa. 21Siḏi
Arebbi aqaṯ akiḏsen, umnen aṭṭas n yiwḏan, ḏewȓen ɣar
Siḏiṯneɣ. 22Yuweḍ ȓexbar-a ɣar jmaƹeṯ n ȓmuminin ḏi
Lquds, ssenni ssekken Barnaba ɣar Wanṭakya. 23Wami
d yuweḍ, yufa mammec ṯen ibarek Arebbi. Ifareḥ itcejjaƹ-

iṯen marra bac aḏ qqimen ḏeg ubriḏ n Siḏiṯneɣ s marra
wuȓ nsen. 24Barnaba netta ḏ ij n uryaz iṣbaḥ iccur s
Arruḥ iqeddsen, itamen aṭṭas. U aṭṭas n yiwḏan umnen ḏi
Siḏiṯneɣ.
25 Iruḥ Barnaba ɣar ṯendint n Ṭarsus irezzu x Cawul.

26Wami ṯ yufa yuwi-ṯ-id akis ɣar ṯendint-a n Wanṭakya.
Seƹḏun ƹam ikmeȓ akeḏ jmaƹeṯ n ȓmuminin, seȓmaḏen
aṭṭas n yiwḏan. U ḏi Wanṭakya-ya ḏinni iy twasemman
imeḥḍaren ṯwaȓa ṯamezwarut s ‘imasiḥiyen’.
27Ḏi ȓiyyam nni hwan-d can n lʼanbiya zi Lquds ɣar

Wanṭakya. 28 Ikkar ijjen zzaysen isem nnes Ɣabus, ixbar i
ȓmuminin ḏinni s min ḏas inna Arruḥ n Arebbi, inna-asen qa
aḏ iwqeƹ ij n buheyyuf ḏ ameqqran x ṯmurṯ marra (u ḏ ṣṣaḥ
iwqeƹmanaya ḏi ȓweqṯ n lmalik Qayṣar Kludyus). 29Kkaren
imeḥḍaren tafqen ḥima aḏ ssekken kuȓ ijjen zzaysen cwayt
n lmuƹawana ƹlaḥsab ṯizemmar nsen ɣar ayṯmaṯsen ig
izeddɣen ḏi Yahuḏiya. 30Amenni iy ggin, ucin lmuƹawana
nni i Barnaba ḏ Cawul at siwḍen i imeqqranen n jmaƹeṯ n
ȓmuminin iy iǧan ḏinni.

Ȓmewṯ n Arrasul Yaƹqub

12 1Ḏi ȓweqṯ nni, azeǧiḏ Hirudus ibḏa itƹeddab ȓebƹaḍ
zi jmaƹeṯ n ȓmuminin. 2Netta yumar uca nɣin s ssif

Yaƹqub umas n Yuḥanna. 3Wami yufa belli manaya iƹjeb-
asen i Ayṯ-Israʼil ikkar iṭṭef uȓa ḏ Buṭrus. Ḏi ȓiyyam n Ȓƹiḏ
n Ṯefḍirṯ iy ḏi iwqeƹ manaya. 4 Iṭṭef-iṯ iggi-ṯ ḏi ȓeḥbes,
isellem-iṯ i arbeƹa n lfirqaṯ n ȓƹaskar aṯ ḥḍan, ḏi mkuȓ lfirqa
ḏayes arbeƹa. Inwa axas iḥkem zzaṯ i ccaƹb menbaƹd i
Ȓƹiḏ Ameqqran. 5Tƹessasen x Buṭrus ḏi ȓeḥbes, jmaƹeṯ n
ȓmuminin niṯni tettaren xas i Arebbi.

Arrasul Buṭrus inejjem zi ȓeḥbes
6Ǧireṯ nni ḏi d ɣa iṣebbeḥ Hirudus aḏ iḥkem x Buṭrus

zzaṯ i ccaƹb, Buṭrus iṭṭeṣ jar ṯnayen n ȓƹaskar icedd s
ṯnayen n snaseȓ. Ȓƹaskar ɣar ṯewwarṯ tƹessasen x ȓeḥbes.
7Ȓxeddnnit ṯeḍhar-d ḏinni ij n lmalaʼika n Siḏi Arebbi,
itceƹciƹ ij n nnur ḏi ȓeḥbes. Lmalaʼika nni ṯuwṯa Buṭrus
ɣar uɣezḏis, ṯesfaq-iṯ-iḏ ṯenna-as: "Kkar ḏeɣya!" U snaseȓ
nni twakksent zeg ifassen nnes. 8Ṯenna-as lmalaʼika nni:
"Ḥezzem, qqen ṯisiȓa nnec." Igga Buṭrus min ḏas ṯenna.
Ṯenna-as: "Egg azeǧab nnec, ḏfar-ayi-d."
9 Ikkar iffeɣ iḏfar-it, netta war issin min tegg lmalaʼika nni

ma ḏ ṣṣaḥ niɣ lla, itɣir-as qa yuḥa-yas-d Arebbi. 10Ƹḏun
x uƹessas amezwaru ḏ wenni wis ṯnayen. Uwḍen ɣar
ṯewwarṯ n ȓeḥḏiḏ ig itawin ɣar ṯendint, ṯerzemwaḥḏes ffɣen.
Wami gguren ḏeg yij n zzenqeṯ, ȓxeddnnit ṯesmeḥ ḏayes
lmalaʼika nni. 11Ḏinni iy d yarra Buṭrus ȓbaȓ nnes inna:
"Ȓexxu ssneɣ manaya ḏ lḥaqiqa qa Siḏi Arebbi issekk-ayi-
d lmalaʼika nnes, isenjem-ayi-d zeg ifassen n Hirudus ḏ
marra min rezzun aḏ ggen Ayṯ-Israʼil."
12Wami ifṭen ḏi manaya, ȓxeddnnit iruḥ ɣar ṯeddarṯ n

Maryam, yemmas n Yuḥanna umi qqarenMarqus. Tmunen
ḏinni aṭṭas n yiwḏan tẓaǧan. 13Buṭrus isqerqub ḏi ṯewwarṯ
n barra, ij n ṯxeddant ṯruḥ aḏ terzem, qqaren-as Ruda.
14Wami ṯeƹqeȓ awaȓ n Buṭrus ṯfareḥ aṭṭas. Qbeȓ ma aḏ
terzem ṯawwarṯ, ṯeƹqeb-d tazzeȓ ṯexbar-iṯen belli Buṭrus
aqaṯ ɣar ṯewwarṯ isqerqub. 15Nnan-as: "Ma ṯbuhȓiḏ ma?"
Maca nettaṯ metʼakkeda belli min ṯenna nican. Nnan-as:
"Imken wanita ḏ buḥbeȓ n Buṭrus."

16 Iqqim Buṭrus isqerqub ḏi ṯewwarṯ. Wami ḏas rezmen,
ufin-ṯ netta tƹejjben. 17 Iqqar-asen s ufus stukaṯ, iƹaweḏ-
asen mammec iy ṯ isufeɣ Siḏi Arebbi zi ȓeḥbes. Inna-asen:
"Xebbarem Yaƹqub ḏ ayṯmaṯneɣ s min iweqƹen." Iffeɣ iruḥ
ɣar yij umcan nneɣnit.
18Wami iṣbeḥ ȓḥaȓ iwqeƹ ij n ȓharaj imɣar jar ȓƹaskar

ƹlaḥsab manis ikka Buṭrus. 19Hirudus issekk axas rzun,
war ṯ yufi ca. Wami ḏasen igga lʼistijwab i iƹessasen, yumar
xasen aṯen nɣen.

Ȓmewṯ n uzeǧiḏ Hirudus
Ssenni iruḥ uzeǧiḏ Hirudus zi Yahuḏiya ɣar Qayṣariya

iqqim ḏinni. 20Tuɣa iɣḍeb x imezḏaɣ n ṯendint n Ṣur ḏ
ṯendint n Ṣayda. Imezḏaɣ nni mcawaren mesfehamen
ak Blastus netta ḏ naʼib n Hirudus, rezzun aḏ meṣȓaḥen
ak uzeǧiḏ liʼanna lmakla nsen tekk-d zi ṯmurṯ n uzeǧiḏ.
21Ḏeg yijjen n ȓmunasaba, ikkar Hirudus igga arruḍ n
uzeǧiḏ, iqqim x lƹarc istxeṭṭib x imezḏaɣ n ṯmurṯ nni.
22Niṯni ƹeyyḍen s jjehḏ qqaren: "Ṯmijja nnec am yijjen n
arebbi, maci n bnaḏem!" 23Ȓxeddnnit ij n lmalaʼika n Siḏi
Arebbi ṯsehȓec Hirudus wami war iḥmiḏ ca Arebbi. Ɣeẓẓen-
ṯ imiɣziwens immuṯ netta.
24Maca awaȓ n Arebbi itentacer netta irenni.

25Barnaba ḏ Cawul ḏewȓen-d zi Lquds wami kemmȓen
ȓxeḏmeṯ nsen, uwin akiḏsen Yuḥanna umi qqaren Marqus.

Ȓmuminin ssekkan Barnaba ḏ Cawul aḏ beccaren

13 1Ḏi jmaƹeṯ n ȓmuminin n ṯendint n Wanṭakya ḏinni
lʼanbiya ḏ lmuƹallimin. Niṯni Barnaba, ḏ Simƹan umi

qqaren Abercan, ḏ Luqyus zi Lqurina, ḏ Manahen wenni
irebban zi ṯemzi ak uzeǧiḏ Hirudus, ḏ Cawul. 2Wami
s12.23 Imiɣziwen niṯni ḏ sintaṯ tiȓint ḏeg uƹeddis n bnaḏem.

ƹebbḏen Siḏi Arebbi tẓumman, inna-asen Arruḥ iqeddsen:
Ƹezȓem-ayi-d Barnaba ḏ Cawul i ȓxeḏmeṯ umi ṯen ixḍareɣ.
3Wami ẓummen ẓẓuǧen, ȓxeddnnit sersen xasen ifassen
nsen ssekken-ṯen.
4 Issekk-iṯen Arruḥ iqeddsen ruḥen ɣar ṯendint n Slukya.

Ssenni safaren ḏeg uɣarrabu ɣar ṯeyzirṯ n Qubruṣ. 5Wami
uwḍen ɣar ṯendint n Salamis bḏan tbeccaren ḏi ṯemziḏawin
n Ayṯ-Israʼil s wawaȓ n Arebbi. Itƹawan-iṯen Yuḥanna.
6Gguren ḏi ṯeyzirṯ nni amen-tekmeȓ aȓ wami uwḍen ɣar

ṯendint n Bafus. Ufin ḏinni ij useḥḥar ḏ aʼisraʼili yarra ixef
nnes ḏ nnabi qqaren-as Benyacuƹ. 7Aqaṯ mliḥ akeḏ lƹamil
wenni umi qqaren Sarjyus Bulus. Lƹamil nni ḏ ij n uryaz ḏ
amiɣis, iȓaɣa-d i Barnaba ḏ Cawul ixes aḏas sȓemḏen awaȓ
n Arebbi. 8Walakin iƹarreḍ-asen useḥḥar nni Benyacuƹ
(wenni umi qqaren s ṯyunaniṯ Alimas). Irezzu aḏ isbeƹƹeḏ
lƹamil nni x lʼiman. 9 Ikkar Cawul iƹni Bulus iccur s Arruḥ
iqeddsen ixzar ḏayes mliḥ ḏeg useḥḥar nni, 10 inna-as:
"Cek ḏ mmis n Ibȓis. Cek ḏ ȓaƹḏu n marra min iǧan nican.
Cek ṯeccureḏ s lḥila ḏ ṯeḥraymect! Ma ƹaḏ aqac tƹewwajeḏ
ibriḏen iǧan nican n Siḏi Arebbi? 11Ssa aȓ ṯsawent Siḏi
Arebbi aqaṯ ḍeḏ nnec, aḏ tḏarɣȓeḏ war ṯẓerreḏ ṯfawṯ n ṯfuct
aȓ yij n lmudda." Ȓxeddnnit ṯekka-as-d ṯecbabṯ i useḥḥar nni
x ṯiṭṭawin itwaȓa ṯaǧest, iqqim itenneḍ irezzu uw ṯ ɣa ijarren
s ufus. 12Wami iẓra manayenni lƹamil yumen, iḏhec zi ṯɣuri
n Siḏiṯneɣ.

Bulus ḏ Barnaba tbeccaren ḏi Wanṭakya ḏ Bisidya
13 Inya Bulus ḏ imeddukaȓ nnes ḏeg uɣarrabu, ruḥen zi

ṯendint nni n Bafus ɣar ṯendint n Barja ḏi Pamfilya. Ismeḥ
ḏaysen ḏinni Yuḥanna iḏweȓ-d ɣar Lquds. 14Niṯni ffɣen zi
ṯendint n Barja ruḥen ɣar ṯendint n Wanṭakya ḏi jwayeh
n Bisidya. Uḏfen qqimen ḏi ṯemziḏa n Ayṯ-Israʼil ḏi nhar
n ssebṯ. 15Menbaƹd i ṯɣuri zi Lkutub n Ccariƹa n Musa ḏ

lʼanbiya, ssekken arruyas n ṯemziḏa ɣar Barnaba ḏ Cawul
nnan-asen: "Ay ayṯma, meȓa ɣarwem can wawaȓ iy zi ɣa
ṯcejjƹem ccaƹb-a, siwȓem."
16 Ikkar iceyyar-asen Bulus s ufus inna-asen: "Ay iryazen

n Ayṯ-Israʼil ḏ yinni iteggwḏen Arebbi, ṣennṭeṯ. 17Fa Arebbi
iǧan x ccaƹb-a n Ayṯ-Israʼil ixḍar ȓejḏuḏ nneɣ, irni lƹadad
nsen wami niṯni zeddɣen ḏi Miṣra. Isufeɣ-iṯen ssenni s
jjehḏ nnes. 18Ṯumma iṣbar akiḏsen ḏeg uƹeṣṣay nsen can
arbeƹin sna ḏi ṣṣaḥra. 19Ṯumma iqḍa x sebƹa n ȓegnus ḏi
ṯmurṯ n Kanƹan, iswarṯ ṯamurṯ nni i ȓejḏuḏ nneɣ. 20Marra
manayenni ikka xasen can arbeƹmiyya u xemsin sna.
Ṯumma igga xasen ȓquḍaṯ aȓ ȓweqṯ nni n nnabi Ṣamwil.
21Ṯumma ttaren-as i Arebbi aɣarsen yiȓi uzeǧiḏ nsen, yuca-
asen Cawul mmis n Qis zi Ayṯ-Benyamin, iḥkem xasen
arbeƹin iseggwusa. 22Ṯumma ikkes-iṯ Arebbi, yarra Dawud
ḏ azeǧiḏ xasen. Icheḏ xas inna: Ufiɣ Dawud mmis n Yassa
ḏ ij uryaz iqbeȓ netta ȓxaḍar inu, aḏ igg marra min xseɣ.
23Ṯumma zi ddurriṯ n Dawud, Arebbi issekk-d Ƹisa ɣar

Ayṯ-Israʼil, iƹni wenni iy ṯen ɣa isenjmen, mammec ṯen
iwƹeḏ zi qbeȓ. 24Qbeȓ ma ɣarsen iraḥ Ƹisa, tuɣa ḏinni
Yaḥya itbeccar marra ccaƹb n Ayṯ-Israʼil aḏ tuben aḏ
ṭehharen s waman. 25Wami Yaḥya ƹȓayen aḏ ikemmeȓ
ȓxeḏmeṯ nnes inna-asen: Min ḏayi tarrim kenniw? Qa nec
war ǧiɣ ca ḏ wenni iy trajam! Lla, maca aḏ d yas ijjen
menbaƹd i nec, war sḏihiǧeɣ aḏas serxuɣ uȓa ḏ ifiȓan n ṯsiȓa
iqqen ḏeg iḍaren nnes."
26 Inna-asen Bulus: "Ay ayṯma, a ṯarwa n Brahim ḏ yinni

iteggwḏen Arebbi! Ḏ neccin umi d issekk Arebbi awaȓ-a
iy zi ɣa nenjem. 27Qa imezḏaɣ n Lquds ḏ arruyas nsen
war ƹqiȓen ca Ƹisa-ya, war fhimen ca awaȓen n lʼanbiya
iy qqaren ḏi lkutub ḏi ṯemziḏawin zi ssebṯ aȓ ssebṯ. Wami
ḥekmen x Ƹisa s ȓmewṯ ffɣen-d wawaȓen iy nnan lʼanbiya.
28Waxxa war ufin uȓa ḏ ij n ssabab iy zi ɣa xas ḥekmen

s ȓmewṯ, ttaren-as i Bilaṭus aṯ ineɣ. 29Wami ggin marra
min tuɣa xas urin lʼanbiya, sehwan-ṯ-iḏ zi ṯeḥnact sersen-ṯ
ḏeg unḍeȓ. 30Maca Arebbi isekkar-iṯ-iḏ zi ȓmewṯ. 31Ṯumma
iḍehhar-d Ƹisa ḏeg waṭṭas n nhuraṯ i yinni tuɣa kiḏes
igaƹƹḏen zi Ljalil ɣar Lquds. Ȓexxu yina ḏ ȓechuḏ ɣar
ccaƹb.
32–33Fa neccin netbeccar i kenniw s manaya. Iƹni Arebbi

wami d isekkar Ƹisa zi ȓmewṯ ikemmeȓ min iwƹeḏ i ȓejḏuḏ
nneɣ, ikemmeȓ-iṯ akiḏneɣ neccin iǧan ḏ ṯarwa nsen. Yura
ḏi lkitab n Zzabur izȓi wis ṯnayen:
Cek ḏ mmi, nec nhara jjiɣ-cek-d.

34Fa Arebbi isekkar-d Ƹisa zi ȓmewṯ iƹni ƹemmarṣ aḏ
ikiccew. Amenni iqqar ḏi Lkitab: Aḏawem uceɣ lbaraka
iṣfan, lbaraka ḏ ṣṣaḥ iy zi weƹḏeɣ nnabi Dawud. 35 Iqqar
ƹaweḏ ḏi Lkitab: War tejjiḏ ca axeddam nnec iṣfan aḏ
ikiccew.

36 Liʼanna Dawud wami ikemmeȓ min ixes Arebbi ḏi
zman nnes immuṯ, itwanḍeȓ ṭṭarf i ȓejḏuḏ nnes, ikiccew.
37Walakin wenni d isekkar Arebbi zi ȓmewṯ, netta war
ikiccew ca.
38–39 Iḏen ay ayṯma, rzuɣ aḏ tessnem ttebcir iy kiḏwem

itwaggen, iƹni s Ƹisa-ya aḏ twaɣfarent ȓmuƹṣiyaṯ nwem.
Marra wenni zzayes ɣa yamnen as twaɣfarent marra
ȓmuƹṣiyaṯ nnes, ȓmuƹṣiyaṯ-a war zemmarent aḏas
twaɣfarent s Ccariƹa n Musa. 40 Iwa ḥḍaṯ ixef nwem ḥima
war ḏawem itewqiƹ ca min urin lʼanbiya:

41Xzareṯ a yinni itbuṣaren, tƹejjbeṯ fnaṯ.
Ḏi ȓiyyam nwem aḏ ggeɣ ṯimesȓayin
waxxa ixebbar-ikenniw zzaysent ca ḥadd,
ataf war timnem ca."

42Wami kkaren Bulus ḏ Barnaba ḥima aḏ d ffɣen zi
ṯemziḏa nni n Ayṯ-Israʼil, ttaren zzaysen yiwḏan nni ḥima
aḏasen ḥeddṯen s manaya nhar n ssebt iy d ɣa yasen.
43Wami d teffɣen zi ṯemziḏa, ḏfaren-ṯen aṭṭas n Ayṯ-Israʼil
ḏ yinni iseȓmen ḏi ddin n Ayṯ-Israʼil iy teggwḏen Arebbi.
Bulus ḏ Barnaba ssiwȓen akiḏsen cejjƹen-ṯen ḥima aḏ siɣin
ḏi arḍa n Arebbi.
44Ḏi ssebṯ iy d yusin, munen ƹȓayen marra ayṯbab n

ṯendint ḥima aḏ ṣennṭen i wawaȓ n Siḏi Arebbi. 45Wami ufin
Ayṯ-Israʼil ȓɣaci nni, ḥesḏen aṭṭas arrusul bḏan tƹarraḍen i
wawaȓ n Bulus, tukkaren-ṯ. 46Bulus ḏ Barnaba nnan-asen
s yij n zƹameṯ: "Tuɣa itxeṣṣa aḏawem nessiweȓ i kenniw
ḏ imezwura s wawaȓ n Arebbi. Wami ṯugim, ṯḥekmem x
yixef nwem belli war ṯesḏiheǧem ṯuḏarṯ n ȓebda, aqa ȓexxu
neccin a nraḥ ɣar yinni war iǧin ca zi Ayṯ-Israʼil. 47 Liʼanna
Siḏi Arebbi iweṣṣa-yaneɣ inna:
Arriɣ cek ḏ ṯfawṯ i marra ȓegnus,
ḥima iwḏan aḏ nejmen ḥetta aȓ ṭṭarf n ddunect."

48Wami sȓin yinni war iǧin zi Ayṯ-Israʼil min inna Bulus,
farḥen ḥemmḏen awaȓ n Siḏi Arebbi. Umnen marra yinni
ixḍar Arebbi i ṯuḏarṯ n ȓebda. 49 Intacar wawaȓ n Siḏi
Arebbi ḏi ṯmurṯ nni marra. 50Maca Ayṯ-Israʼil samaren
ṯimɣarin iy ḏaysent ddin ɣarsent lmartaba, ḏ imeqqranen
n ṯendint. Teggen ssabab i yiwḏan ḥima aḏ ƹeddben Bulus
ḏ Barnaba, uzzȓen xasen zi jjihet nni. 51Kkaren Bulus ḏ
Barnaba mesḥen ṯaƹejjact zeg iḍaren nsen am yij n chaḏeṯ
xasen, ruḥen ɣar ṯendint n Ikunya. 52 Imeḥḍaren n ḏinni
ccuren s ȓefraḥeṯ ḏ Arruḥ iqeddsen.

Bulus ḏ Barnaba tbeccaren ḏi ṯendint n Ikunya

14 1Ḏi ṯendint n Ikunya uḏfen Bulus ḏ Barnaba marra
ɣar ṯemziḏa n Ayṯ-Israʼil u s ttebcir nsen umnen aṭṭas

n iʼisraʼiliyen ḏ iyunaniyen. 2Walakin iʼisraʼiliyen iy yugin aḏ
amnen samaren yinni war iǧin zi Ayṯ-Israʼil x ayṯmaṯneɣ,
ƹemmaren-asen azeǧif. 3Bulus ḏ Barnaba qqimen ḏinni
aṭṭas n ȓweqṯ tbeccaren s Siḏiṯneɣ s yij n zƹameṯ. Igga
Siḏiṯneɣ lmuƹjizaṯ ḏ lburhanaṯ x ifassen n Bulus ḏ Barnaba
bac aḏ isbeyyen belli awaȓen nni iy tbeccaren x arḍa n
Siḏiṯneɣ ḏ ṣṣaḥ. 4Mesfraqen ayṯbab n ṯendint-a n Ikunya
x ṯnayen. Ȓebƹaḍ zzaysen aqaṯen ak iʼisraʼiliyen, ȓebƹaḍ
nneɣnit aqaṯen ak arrusul. 5 Iʼisraʼiliyen ḏ yinni war iǧin zi
Ayṯ-Israʼil tafqen ak arruyas nsen aḏ ƹedden x arrusul, aṯen
rejmen s uzru. 6–7Arrin-d ȓexbar arrusul nni, rewȓen ɣar
ṯendint n Listra ḏ ṯendint n Dirba ḏ marra jwayeh nni iy
ḏasent yuḏsen tbeccaren ḏinni ḏi lwilaya n Likawniya.

Rejjmen arrasul Bulus s uzru ḏi ṯendint n Listra
8Ḏi Listra ḏinni ij n uryaz ḏ anecruf mmuṯen-as iḍaren,

zeg wami d ixȓeq war yuyur qaƹ. 9 Itsȓa i wawaȓ n Bulus.
Ixzar ḏayes Bulus mliḥ, itwaȓa ḏayes lʼiman iy zi ɣa igenfa.
10 Inna-as s yij n ṯmijja ṯejheḏ: "Kkar, bedd nican x iḍaren
nnec!" Inexḍef, ibḏa iggur.
11Wami ẓrin ȓɣaci nni min igga Bulus, ƹeyyḍen nnan

s luɣa n Liqunya: Aqa arebbiṯen ḏewȓen ḏ iwḏan hwan-
d ɣarneɣ! 12Semman-as i Barnaba ‘Zafas’, semman-as i
Bulus ‘Hirmis’ tliʼanna Bulus ig itbeccaren aṭṭas. 13Yusa-
d ȓemqeddem n lʼaṣnam Zafas ig itiȓin ḏi zzawyiṯ zzaṯ i
ṯendint, yuwi-d iyenduzen yuwi-d ṯiqebbiḍin n nwar ɣar
ṯewwura n ṯendint, ixes netta ḏ ccaƹb aḏasen qeddmen
dbiḥeṯ i Barnaba ḏ Bulus.
14Arrusul, iƹni Barnaba ḏ Bulus, wami sȓin manayenni

kkaren cerrgen arruḍ nsen. Uḏfen ḏi ȓwesṭ n yiwḏan
nni, ƹeyyḍen nnan-asen: 15 "Ay iryazen, mayemmi teggem
manaya? Qa neccin ḏ iwḏan waha am kenniw am neccin
t14.12 Isemawen-a ‘Zafas’ ḏ ‘Hirmis’ niṯni ḏ lʼaṣnam i iyunaniyen.

kif-kif. Netbeccar-ikenniw bac aḏ tbeƹƹḏem i ṯmesȓayin-a
war ineffƹen ca, aḏ tḏewȓem ɣar Arebbi iddaren iy d ixeȓqen
ajenna ḏ ṯmurṯ ḏ ȓebḥar ḏ marra min ḏaysen. 16Ḏi zman
iƹḏun, Arebbi ijja marra ȓegnus aḏ ḏfaren ibriḏen iy xsen.
17Walakin Arebbi isbeyyan-d ixef nnes s min ixeddem, iƹni
itegg ȓxir iticc-awem anẓar zeg ujenna ḏ ṯfeǧaḥṯ ḏi ȓweqṯ
nnes. Iteccar uȓawen nwem s ȓefraḥeṯ." 18S wawaȓen-
a Bulus ḏ Barnaba sbedden-ṯen, walakin waxxa amenni
iqseḥ s waṭṭas ƹȓayen ȓɣaci nni qeddmen-asen dbiḥeṯ.
19Menbaƹḏ usin-d can iʼisraʼiliyen zi Wanṭakya ḏ Ikunya

samaren ȓɣaci nni, kkaren rejmen Bulus s uzru jarren-
ṯ barra i ṯendint, tɣiȓ-asen immuṯ. 20Walakin wami xas
munen imeḥḍaren, ikkar-d iddar uca yuḏef ɣar ṯendint.
Ṯiwecca nnes iffeɣ ak Barnaba iruḥ ɣar ṯendint n Dirba.

Teƹqaben-d ɣar ṯendint n Wanṭakya ḏi Surya
21Beccaren ḏi ṯendint nni, arrin aṭṭas n yiwḏan ḏ

imeḥḍaren. Ssenni ḏewȓen ɣar ṯneddamu n Listra ḏ Ikunya
ḏ Wanṭakya. 22Ggin uȓ ḏeg imeḥḍaren nni, cejjƹen-ṯen bac
aḏ siɣin ḏi lʼiman nsen. Qqaren-asen: Labud axaneɣ ṯekk
aṭṭas n tamara bac neccin ȓmuminin a naḏef ḏi ȓmulk n
Arebbi. 23Bulus ḏ Barnaba ixḍaren imeqqranen ḏi mkuȓ
jmaƹeṯ n ȓmuminin. Ẓẓuǧen, ẓummen jjin-ṯen ḏeg ufus n
Siḏi Arebbi iy zi umnen.
24Ssenni ƹḏun x jwayeh n Bisidya, uwḍen ɣar jwayeh n

Pamfilya. 25Wami beccaren s wawaȓ n Arebbi ḏi ṯendint
n Barja, ƹḏun ɣar ṯendint n Waṭalya. 26Wami kemmȓen
ȓxeḏmeṯ nni, ƹeqben ssenni ḏeg uɣarrabu ɣar Wanṭakya
manis d usin qbeȓ, zi manis twakellfen s ȓxeḏmeṯ nni s
arḍa n Arebbi. 27Wami uwḍen, smunen jmaƹeṯ n ȓmuminin
ƹawḏen-asen marra min igga Arebbi x ufus nsen ḏ

u14.21 Ṯineddam niṯenti ḏ ṯindinin.

mammec irzem-asen ṯawwarṯ n lʼiman i yinni war iǧin zi Ayṯ-
Israʼil. 28Seƹḏun aṭṭas n ȓweqṯ ḏinni ak imeḥḍaren.

Lƹalaqa jar imasiḥiyen ḏ Ccariƹa n Musa

15 1Usin-d can iryazen zi Yahuḏiya seȓmaḏen
ayṯmaṯneɣ ḏeg Wanṭakya nnan-asen: "War

ṯzemmarem ca aḏ tnejmem illa meȓa ṯṭehharem ƹlaḥsab
Ccariƹa n Musa." 2–3Ruḥen Bulus ḏ Barnaba temnaqaren
ak yinni iy d yusin zi Yahuḏiya, iwqeƹ ij n lxilaf ḏ ameqqran
jarasen. Kkaren jmaƹeṯ nni n ȓmuminin ḏeg Wanṭakya
ixḍaren Bulus ḏ Barnaba bac aḏ raḥen akeḏ ȓebƹaḍ
n ȓmuminin nni ɣar Lquds bac aḏ sseqsan arrusul ḏ
imeqqranen n jmaƹeṯ n ȓmuminin x lxilaf-a. Wami ssekken
Bulus ḏ Barnaba ɣar Lquds, ruḥen niṯni u ḏeg ubriḏ nsen
ƹḏun x Finiqya ḏ Samarya. Xebbaren ayṯmaṯneɣ ḏinni x
mammec umnen uȓa ḏ yinni war iǧin zi Ayṯ-Israʼil, ȓexbar
nni isfareḥ-iṯen aṭṭas marra.
4Wami uwḍen ɣar Lquds, reḥḥben zzaysen jmaƹeṯ n

ȓmuminin ḏ imeqqranen n jmaƹeṯ-a ḏ arrusul. Bulus ḏ
Barnaba ƹawḏen-asen i niṯni marra min igga Arebbi x ufus
nsen. 5Kkaren ȓebƹaḍ n ȓmuminin zi ȓḥizeb n ifarrisiyen,
nnan: Labud aḏ ṭehharen yinni war iǧin zi Ayṯ-Israʼil, aṯen
ṯweṣṣam aḏ ṭaƹen i Ccariƹa n Musa.
6Munen arrusul ḏ imeqqranen n jmaƹeṯ n ȓmuminin bac

aḏ xzaren ḏi lxilaf-a. 7Wami mnaqacen aṭṭas, ikkar Buṭrus
ibedd inna-asen: "Ay ayṯma, aqa ṯessnem belli aṭṭas zeg
wami iy ḏayi ixḍar Arebbi zzaywem bac yinni war iǧin
zi Ayṯ-Israʼil aḏ sȓen zeg uqemmum inu awaȓ n Lʼinjil,
aḏ amnen. 8Arebbi issen uȓawen nneɣ, iseḍhar-d netta
belli iqbeȓ-iṯen wami ḏasen yuca Arruḥ iqeddsen mammec
ḏaneɣ ṯ yuca i neccin. 9War iggi bu s wuḏemawen
jaraneɣ, isireḏ-asen uȓawen nsen wami umnen. 10Ȓexxu
mayemmi kenniw ṯzaƹmem aḏ teẓrem Arebbi min ɣa igg,

teggem dqeȓ n ṯzayȓutv x yirawen n imeḥḍaren? Dqeȓ nni
tuɣa war nzemmar aṯ neysi lla neccin, lla ȓejḏuḏ nneɣ.
11 Innama ntamen belli neccin nnejjem s arḍa n Siḏiṯneɣ
Ƹisa mammec nejjmen uȓa ḏ yinni war iǧin zi Ayṯ-Israʼil."
12Sqaren marra jmaƹeṯ nni, tesȓan i Barnaba ḏ Bulus.

Niṯni ssawaȓen x lmuƹjizaṯ ḏ lburhanaṯ igga Arebbi x ufus
nsen jar yinni war iǧin zi Ayṯ-Israʼil.
13Wami kemmȓen awaȓ nsen, indeq-d Yaƹqub inna-

asen: "Ay ayṯma, ṣennṭeṯ ɣari! 14 Ixbar Simƹan mammec
ifqeḏ Arebbi zeg umezwaru yinni war iǧin zi Ayṯ-Israʼil, aḏ
ixḍar Arebbi ca zzaysen aḏ iȓin ḏ ccaƹb nnes. 15Manaya
itas-d ak min nnan lʼanbiya zi zman, mammec iqqar Lkitab:

16Menbaƹd i manaya aḏ d ḏewȓeɣ,
aḏ sbeddeɣ ƹaweḏ aqiḍun n Dawud iy iwḍan,
aḏ sgaƹƹḏeɣ ƹaweḏ min inheḏmen aṯ ƹeḏȓeɣ.
17–18Bac aḏ rzun x Siḏi Arebbi yinni iqqimen,
axas rzun marra yinni war iǧin zi Ayṯ-Israʼil iy iysin isem

inu.
Ammu iqqar Siḏi Arebbi
ṯimesȓayin-a iy ǧant zi zman,
ȓexxu isfehhem-iṯent-id."

19 Inna-asen Yaƹqub: "X manaya twaȓiɣ war nseqsaḥ ca
x yinni war iǧin zi Ayṯ-Israʼil ig itamnen ȓexxu zi Arebbi.
20Walakin aḏasen nari ṯabrat ḥima war tqarriben aȓ lmakla
iy t qeddmen i lʼaṣnam, ḏ lfasad, ḏ min ijeyyfen, ḏ iḏammen.
21 Liʼanna zi zman tḥeddaṯen iwḏan s Ccariƹa n Musa ḏi
mkuȓ ṯendint, qqaren-t mkuȓ ssebṯ ḏi ṯemziḏawin n Ayṯ-
Israʼil."

v15.10 Ṯzayȓut nettaṯ ḏ ṯzagȓut. Teggen-t x yirawen n ifunasen ḏi zman
cerrzen zzayes. Qqaren-as ƹaweḏ ṯaɣwawṯ. Zaƹma nettaṯ ḏ Ccariƹa n
Musa, ṯeḏqeȓ x yiwḏan minzi ḏayes aṭṭas n ȓuṣiyaṯ.

Ṯabrat i ȓmuminin iy war iǧin ḏ iʼisraʼiliyen
22X manaya arrusul ḏ imeqqranen n jmaƹeṯ n ȓmuminin

ḏ marra jmaƹeṯ n ȓmuminin ggin aḏ ixḍaren can n iryazen
zzaysen, aṯen ssekken ɣar Wanṭakya ak Bulus ḏ Barnaba.
Ixḍaren Sila ḏ Yahuḏa umi qqaren Barsaba, niṯni ɣarsen
ij n umcan ḏ ameqqran jar ȓmuminin. 23Ssekken akiḏsen
ṯabrat-a nnan-asen:
"Ay ayṯmaṯneɣ war iǧin ca zi Ayṯ-Israʼil ig izeddɣen ḏi
ṯendint n Wanṭakya ḏ Surya ḏ lʼiqlim n Kilikya, netseǧam
xawem arrusul ḏ imeqqranen n jmaƹeṯ n ȓmuminin.
24Netsȓa belli can yiwḏan zzayneɣ usin-d ɣarwem

mebȓa lʼiḏen nneɣ, u niṯni seddƹen-kenniw, siḏfen
ḏaywem ccekk s wawaȓ nsen. 25Neccin marra iḏneɣ
ntafeq, nixḍar can n iryazen aṯen d nessekk ɣarwem akeḏ
imƹizzen nneɣ Barnaba ḏ Bulus. 26 Iryazen-a ɣamaren s
ṯuḏarṯ nsen x yisem n Siḏiṯneɣ Ƹisa Lmasiḥ. 27Nessekk-
awem-d Yahuḏa ḏ Sila bac aḏawem inin s uqemmum
nsen min ḏawem d nura ḏi ṯebrat-a. 28Neccin ḏ Arruḥ
iqeddsen netwaȓa mliḥ meȓa war xawem ntegg dqeȓ
aṭṭas illa min iǧan labud. 29 Iƹni aḏ tbeƹƹḏem x lmakla
itwaqeddmen i lʼaṣnam, ḏ iḏammen, ḏ min ijeyyfen, ḏ
lfasad. Meȓa ṯbeƹƹḏem x ṯemsȓayin-a aḏ teggem mliḥ.
Akenniw iƹawen Arebbi."

30Yina itwassekken uwḍen ɣar Wanṭakya, smunen
jmaƹeṯ n ȓmuminin ucin-asen ṯabrat nni. 31Wami t ɣrin
jmaƹeṯ nni farḥen aṭṭas liʼanna ṯcejjeƹ-iṯen. 32Yahuḏa ḏ Sila
niṯni ḏ l'anbiya, cejjƹen ȓmuminin s waṭṭas n wawaȓen, ggin
ḏaysen uȓ. 33Qqimen dinni can n ȓweqṯ, menbaƹd ssekken-
ṯen ȓmuminin nni ḏi ȓehna ɣar yinni iy ṯen d issekken.
34 {Walakin Sila igga aḏ iqqim ḏinni.} 35Bulus ḏ Barnaba

qqimen ḏi Wanṭakya, seȓmaḏen tbeccaren s wawaȓ n Siḏi
Arebbi, niṯni ḏ waṭṭas n yiwḏan.

Lxilaf jar arrasul Bulus ḏ Barnaba
36Ṯeƹḏu can ȓweqṯ, inna-as Bulus i Barnaba: Yallah, a

neḏweȓ ɣar ayṯmaṯneɣ ḏi mkuȓ ṯendint mani nbeccar s
wawaȓ n Siḏi Arebbi, a nexzar mammec ǧan. 37Barnaba
ixes aḏ yawi akiḏsen Yuḥanna wenni umi qqaren Marqus.
38Bulus war ixes ca aṯ awin akiḏsen, minzi Marqus tuɣa
ismeḥ ḏaysen ḏi Pamfilya war kisen iqqim ca ḏi ȓxeḏmeṯ
nni. 39War tifqen qaƹ ḏi ṯmesȓayṯ nni, kuȓ ijjen manis ikka.
Barnaba isafer ḏeg uɣarrabu akeḏ Marqus ɣar Qubruṣ.
40Bulus netta ixḍar Sila ffɣen, kellfen-ṯen ȓmuminin s
ȓxeḏmeṯ nni s arḍa n Siḏiṯneɣ. 41 Iruḥ ɣar Surya ḏ lʼiqlim
n Kilikya, itegg uȓ ḏi ṯjumaƹ n ȓmuminin.

Itmun Timuṯawus ak Arrasul Bulus ḏ Sila

16 1Yuweḍ Bulus ɣar ṯendint n Dirba ḏ ṯendint n
Listra, yufa ḏinni ij umeḥḍar qqaren-as Timuṯawus.

Yemmas nettaṯ ḏ ṯaʼisraʼiliṯ ḏ ȓmumina, babas netta ḏ
ayunani. 2Ayṯmaṯneɣ iǧan ḏi ṯendint n Ikunya ḏ Listra
ssiwȓen mliḥ x Timuṯawus. 3 Iṭehhar-iṯ Bulus wami ixes aṯ
yawi akiḏes. Igga-yas amenni ƹlaḥsab iʼisraʼiliyen iǧan ḏeg
imucan nni, niṯni marra ssnen belli babas ḏ ayunani.
4Xmi iggur Bulus ḏ imeddukaȓ nnes zeg ubilaj ɣar

unneɣni iqqar-asen ȓuṣiyaṯ nni ṯinni iy ggin arrusul ḏ
imeqqranen n jmaƹeṯ n ȓmuminin ḏi Lqudsw ḥima aṯent
ḏfaren yiwḏan. 5Amenni ṯijumaƹ n ȓmuminin tejhiḏent ḏi
lʼiman, kuȓ nhar itwarni lƹadad nsent.

w16.4Ȓuṣiyaṯ-a ḏ ṯabrat nni iy iǧan ḏeg wuḏem wis 15 ḏi lʼayaṯ 28 ḏ 29.

Lwaḥi iy d ihwan zi Arebbi i Bulus ḏi ṯendint n Tarwas
6Bulus ḏ imeddukaȓ nnes kkin x jwayeh n Farijya ḏ

Galaṭya liʼanna Arruḥ iqeddsen war ṯen ijji ca aḏ beccaren
s wawaȓ n Arebbi ḏi lʼiqlim n Asya. 7Wami uwḍen ɣar
lḥudud ak Misya, qeǧben aḏ aḏfen lʼiqlim n Biṯinya maca
war ṯen ijji ca Arruḥ n Ƹisa. 8S manaya semḥen ḏi Misya
hwan ɣar ṯendint n Tarwas. 9Ǧiȓeṯ nni ihwa-d ij n lwaḥi x
Bulus iẓra ij n uṯarras zi lʼiqlim n Masidunya ibedd itettar
zzayes, iqqar-as zwa-d ɣarneɣ ɣar Masidunya ƹawen-
aneɣ. 10Wami ṣafi iẓra lwaḥi nni Bulus, nekkar nsewjeḏ
ḥima a nsafer ȓxeddnnit ɣar lʼiqlim n Masidunya. Nefhem
belli Arebbi itȓaɣa-d xaneɣ aḏasen nbeccar ḏinni.

Arrasul Bulus ḏ Sila tbeccaren ḏi ṯendint n Filippi
11Ssenni nsafer ḏeg uɣarrabu zi ṯendint n Tarwas, nruḥ

nican ɣar ṯendint n Samutrakya. Ṯiwecca nnes nruḥ ɣar
ṯendint n Niyabulis. 12Ssenni nruḥ ɣar Filippi, nettaṯ ḏ ij n
ṯendint iǧan ḏi lwilaya ṯamezwarut n lʼiqlim n Masidunya,
staƹmaren-teṯ irumaniyen. Neqqim ḏinni ḏi ṯendint nni
ȓebƹaḍ n wussan.
13Ḏi nhar n ssebṯ n lƹibada neffeɣ zi ṯewwarṯ n ṯendint

nruḥ ɣar ṭṭarf n yiɣzar, tɣiȓ-aneɣ a naf ḏinni ij n umcan n
ṯẓaǧiṯ. Neqqim nessawaȓ akeḏ ṯemɣarin nni iy nufa ḏinni
imunen. 14Akisent ḏinni ij n ṯemɣarṯ ṯesȓa-yaneɣ qqaren-
as Lidya. Nettaṯ zi ṯendint n Ṯiyatra ṯeznuza ṯcuqqet nni iy
iɣȓan llun nnes ḏ lila,x ṯƹebbeḏ Arebbi. Irzem-as Siḏi Arebbi
uȓ nnes bac aḏ tṣenneṭ i wawaȓ n Bulus. 15Wami ṯṭehhar s
waman nettaṯ ḏ ȓeḥbab nnes, ṯettar zzayneɣ ṯenna-aneɣ:
"Araḥem-d ɣar ṯeddarṯ inu qqimeṯ akiḏi meȓa ṯḥesbem-
ayi umneɣ zi Siḏi Arebbi." Ṯḥeccem-aneɣ nettaṯ aȓ wami
neqbeȓ.
x16.14 Lila nettaṯ ḏ banefsaji.

Arrasul Bulus ḏ Sila twaḥebbsen ḏi ṯendint n Filippi
16 Ij n nhar wami nruḥ ɣaȓ umcan nni mani tẓaǧan

yiwḏan, ṯemseȓqa akiḏneɣ ij n ṯismeɣṯ ḏ ṯakehhant tawi-d
s ssiḥer nnes aṭṭas n tmenyaṯ i ayṯbab nnes. 17Tbaƹ-aneɣ-
d neccin ḏ Bulus tƹeyyaḍ ṯeqqar qa iryazen-a ƹebbḏen
Arebbi yuƹȓan, tbeccaren-kenniw s ubriḏ iy zi ɣa ṯnejmem!
18Ṯegga manayenni aṭṭas n nhuraṯ. Bulus war ḏas iƹjib bu
ȓḥaȓ, ineqȓeb ɣares inna-as i jjen nni iy ḏayes: "Nec umareɣ-
cek s yisem n Ƹisa Lmasiḥ azzayes ṯeffɣeḏ." Ȓxeddnnit
iffeɣ jjen nni zzayes ḏinni.
19Wami ayṯbab n ṯismeɣṯ nni ufin belli lʼimkaniya n

lmanda nsen ṣafi ṯneqḍeƹ xasen, kkaren ṭṭfen Bulus ḏ
Sila jarren-ṯen ɣar ssaḥa ɣar lḥukkam. 20Qeddmen-ṯen ɣar
lḥukkam nnan-asen: "Iryazen-a niṯni ḏ iʼisraʼiliyen teggen-
aneɣ ȓfawḍa ḏi ṯendint. 21Seȓmaḏen lƹadaṯ war nzemmar
aṯent neqbeȓ war nzemmar azzaysent nexḏem, minzi
neccin ḏ irumaniyen." 22Ȓxeddnnit munen ȓɣaci hejmen
x Bulus ḏ Sila. Lḥukkam nni cerrgen-asen arruḍ umaren
bac aḏasen ucen aƹmuḏ. 23Uwṯin-ṯen aṭṭas s uƹmuḏ ggin-
ṯen ḏi ȓeḥbes. Nnan-as i lḥaris n ȓeḥbes ƹess xasen mliḥ.
24Wami isȓa awaȓ-a, iruḥ netta iggi-ṯen ɣar ḏaxeȓ qaƹ n
ȓeḥbes icedd-asen iḍaren nsen ɣar ikeccuḍen iḏeqȓen.
25Ɣar uzyen n ǧiȓeṯ Bulus ḏ Sila tẓaǧan tɣennajen

izȓan i Arebbi, tesȓan-asen imeḥbas. 26Ƹlaɣafla iwqeƹ ij
n zzinzal ḏ ameqqran aȓ wami nhezzen uȓa ḏ dsasaṯ n
ȓeḥbes. Rezment ṯewwura nnes marra, ƹaweḏ nufsȓent-
asen snaseȓ i imeḥbas marra. 27Wami d ifaq lḥaris n
ȓeḥbes zeg yiḍeṣ yufa ṯiwwura n ȓeḥbes rezment tɣiȓ-as
imeḥbas nni rewȓen, ijbeḏ-d ssif ḥima aḏ ineɣ ixef nnes.
28 Iȓaɣa-yas-d Bulus s jheḏ inna-as: "Lla! Ɣarek aḏ tḍarreḏ
ixef nnec, neccin ƹaḏ aqaneɣ ḏa marra iḏneɣ!"

29 Inna lḥaris n ȓeḥbes ceƹƹȓem ȓefnaraṯ. Iruḥ itazzeȓ ɣar
Bulus ḏ Sila isejjeḏ-asen ɣar iḍaren nsen amenni iterjiji.
30 Isufeɣ-iṯen-d inna-asen: "A siyaḏi, min ɣa ggeɣ bac aḏ
nejmeɣ?" 31Nnan-as: "Amen zi Siḏiṯneɣ Ƹisa aḏ tnejmeḏ
cek ḏ ȓeḥbab nnec." 32Beccaren-ṯ netta ḏ marra ȓeḥbab
nnes s wawaȓ n Siḏiṯneɣ. 33Ḏi ṯsaƹat nni s ǧiȓeṯ, yuwi-
ṯen lḥaris n ȓeḥbes imseḥ-asen ijarriḥen. Ṣafi ȓxeddnnit
iṭehhar s waman netta ḏ ȓeḥbab nnes marra. 34Yuwi-ṯen
ɣar ṯeddarṯ nnes yuca-asen aḏ ccen. Ifareḥ netta ḏ marra
ȓeḥbab nnes wami umnen zi Arebbi.
35Wami d iṣbeḥ ȓḥaȓ, lḥukkam ssekken imxazniyen aḏas

inin i lḥaris n ȓeḥbes: Ḍȓeq-asen i iryazen-a! 36Lḥaris
ixebbar Bulus s wawaȓ-a inna-as qa umaren lḥukkam
kenniw aḏ twaḍeȓqem. Ffɣeṯ, ruḥeṯ ḏi ȓehna!
37 Inna-asen Bulus i imxazniyen nni: "Uwṯin-aneɣ zzaṯ i

yiwḏan bȓa ȓqanun ssenni nḍaren-aneɣ ḏi ȓeḥbes, walakin
neccin ɣarneɣ ljinsiya n Ruma. Ȓexxu niṯni, ma rezzun
aḏaneɣ sufɣen amenni waha bȓama aḏ d yarr ȓexbar ḥadd?
Lla, itxeṣṣa aḏ d asen lḥukkam nni s yixef nsen aḏaneɣ
sufɣen!" 38 Imxazniyen nni ruḥen ƹawḏen-asen awaȓ-a i
lḥukkam, niṯni nxeȓƹen wami ssnen belli Bulus ḏ Sila ḏ
irumaniyen. 39Usin-d ɣarsen tettaren zzaysen lmusamaḥa,
sufɣen-ṯen zi ȓeḥbes ttaren zzaysen aḏ ffɣen zi ṯendint.
40Wami ffɣen zi ȓeḥbes ruḥen ɣar ṯeddarṯ n Lidya. Ẓrin ḏinni
ayṯmaṯsen cejjƹen-ṯen, ssenni uyuren.

Twaƹeddaben Bulus ḏ Sila ḏi ṯendint n Salunik

17 1Ƹḏun x ṯendint n Umfibulis ḏ ṯendint n Ubulunya,
uwḍen ɣar ṯendint n Salunik mani ṯeǧa ḏinni ij n

ṯemziḏa n Ayṯ-Israʼil. 2Yuḏef Bulus ɣar ṯemziḏa nni am itegg
ȓebda. Ḏi ṯȓaṯa n simanaṯ mkuȓ ssebṯ n lƹibada itemnaqac
akiḏsen iqqar min yurin ḏi Lkitab. 3 Isefham-iṯen isbeyyan-
asen mammec wa labud Lmasiḥ aḏ itwaƹeddeb aḏ d ikkar

zi ȓmewṯ. Inna-asen qa Ƹisa-ya iy zi kenniw tbeccareɣ
netta s yixef nnes ḏ Lmasiḥ. 4Qtanƹen ȓebƹaḍ zzaysen
munen akeḏ Bulus ḏ Sila. Akisen xarebbi n iyunaniyen iy
iteggwḏen Arebbi. Akisen ƹaweḏ aṭṭas n ṯemɣarin iy ɣar
ṯeǧa lmartaba.
5Walakin iʼisraʼiliyen nneɣnit ḥesḏen-ṯen, kkaren

smunen-d zi ssuq ij n lmejmuƹ n ikruccaren iƹeffanen bac
aḏ ggen sdaƹ, snekkaren ȓfawḍa ḏi ṯendint. Hejmen x
ṯeddarṯ n yijjen umi qqaren Yasin rezzun x Bulus ḏ Sila
aṯen sellmen i ȓɣaci. 6Wami war ṯen ufin ca, jarren Yasin
ḏ ȓebƹaḍ n ayṯmaṯneɣ ɣar lḥukkam n ṯendint. Snekkaren
ṯɣuyyiṯ qqaren: "Iryazen nni iy ggin lfitna ḏi marra ddunect,
ȓexxu aqaṯen ḏa 7ḏ inewjiwen ɣar Yasin, wanita. Marra
iḏsen ƹeṣṣan ȓqanun n lmalik Qayṣar qqaren qa ḏinni ij n
uzeǧiḏ nneɣni qqaren-as Ƹisa." 8Wami ccaƹb ḏ lḥukkam
n ṯendint sȓin i manaya, ikkar ij n sdaƹ ḏ ameqqran. 9Ṭṭfen
lkafala zi Yasin ḏ inneɣnit, ḍeȓqen-asen.

Arrasul Bulus ḏ Sila ḏi ṯendint n Birya
10Ȓxeddnnit s ǧiȓeṯ nni ayṯmaṯneɣ ssekken Bulus ḏ

Sila ɣar ṯendint umi qqaren Birya. Wami uwḍen, uḏfen
ɣar ṯemziḏa n Ayṯ-Israʼil. 11Ayṯ-Birya niṯni ḥsen zeg Ayṯ-
Salunik, qebbȓen ḏeɣya s ȓefraḥeṯ min ḏasen xebbaren.
Qqaren ḏi Lkitab kuȓ nhar bac aḏ ssnen min seȓmaḏen
Bulus ḏ Sila ma ḏ ṣṣaḥ niɣ lla. 12Umnen aṭṭas zzaysen.
Umnent xarebbi n ṯemɣarin ṯiyunaniyin ɣarsent lmartaba,
umnen ƹaweḏ aṭṭas n iyunaniyen.
13 Iʼisraʼiliyen nni ḏi ṯendint n Salunik arrin-d ȓexbar belli

Bulus itbeccar s wawaȓ n Arebbi ḏi ṯendint n Birya. Usin-
d ɣar Birya bḏan teggen ixarwiḍen ḏinni shajen ȓɣaci.
14Ȓxeddnnit ayṯmaṯneɣ ssekken Bulus ɣar ȓebḥar, iqqim
Sila ḏ Timuṯawus ḏi ṯendint n Birya. 15 Iryazen iy ruḥen
ak Bulus siwḍen-ṯ ɣar ṯendint n Utina ssenni ḏewȓen-d.

Iweṣṣa-ṯen Bulus inna-asen: Inim-asen i Sila ḏ Timuṯawus
asem-d ɣari ḏeɣya.

Arrasul Bulus itbeccar ḏi ṯendint n Utina
16Bulus wami itraja Sila ḏ Timuṯawus ḏi ṯendint nni

n Utina itwaȓa ṯandint nni ṯƹemmar s lʼaṣnam war ḏas
iƹjib bu ȓḥaȓ. 17 Itemnaqac ḏi ṯemziḏa akeḏ iʼisraʼiliyen ḏ
inneɣnit iteggwḏen Arebbi, ƹaweḏ yinni iy keḏ itemseȓqa
kuȓ nhar ḏi ssaḥa n ṯendint. 18Can n lfalasifa umi qqaren
ibikuriyen ḏ can lfalasifa nneɣnit umi qqaren iriwaqiyen
bḏan temnaqacen akeḏ Bulus, nnan ȓebƹaḍ zzaysen min
ixes aḏ yini wanita ig itpeȓpiȓen? Nnan yiwḏan nneɣnit
imken itbeccar s arebbiṯen n dduwal. Nnan manaya
ȓaḥeqqac Bulus itbeccar s Ƹisa ḏ lqiyama. 19Uwin Bulus
nedhen-ṯ ɣar lmajlis nsen umi qqaren Aryubagus nnan-
as: "Nrezzu a nessen ṯɣuri-ya n jḏiḏ iy zi ṯseȓmaḏeḏ cek.
20Ṯimesȓayin-a netƹejjeb ḏaysent, ƹemmarṣ war nesȓi ca
neccin x min ṯeqqareḏ cek. Qa nxes a nessen ȓmaƹna
nsent." 21 (Iwa marra imezḏaɣ n Utina ḏ ȓbarrani iy ḏayes
izeḏɣen sƹeddun marra ȓweqṯ nsen ḏeg wawaȓ niɣ ḏ
uṣenneṭ n can ȓḥajeṯ ḏ jḏiḏ.)
22Ȓxeddnnit ibedd Bulus ḏi ȓwesṭ n lmajlis nni inna-

asen: "Ay iryazen n Utina, aqa twaȓiɣ kenniw ṯceɣȓem ḏi
ddin aṭṭas. 23Axmi tsariɣ nec, xezzareɣ mliḥ ḏi zzawyaṯ
nwem mani ṯƹebbḏem. Ẓriɣ ij n ȓmeḏbaḥ urin ḏayes, ṯira
nni qqarent: Arebbi nni iy war nessin ca. Cuf, Arebbi nni iy
ṯƹebbḏem kenniw war ṯ ṯessinem ca, qa aḏawem iniɣ nec
min iƹna netta. 24 Ixȓeq-d ddunect ḏ marra min ḏayes, netta
ḏ Siḏi Arebbi n ujenna ḏ ṯmurṯ. War izeddeɣ ḏi zzawyaṯ iy
bnan yiwḏan s ifassen nsen. 25War xas tsexxiren ifassen n
bnaḏem, netta war iteḥḏiji walu. Ḏ netta iy d iticcen i marra
iwḏan ṯuḏarṯ ḏ buḥbeȓ ḏ marra ṯimesȓayin nneɣnit. 26Zeg
yij n bnaḏem iy zi d ixȓeq marra ȓegnus bac aḏ zeḏɣen ḏi

ṯmurṯ amen-tekmeȓ. Iḥedd-asen meȓmi iy ɣa ƹicen ḏ mani
iy ɣa zeḏɣen. 27 Igga ammu Arebbi ḥima axas rzun yiwḏan,
aɣares swizzḏen s ifassen nsen aṯ afen. Innama netta kuȓ
ijjen zzayneɣ war xas iggwij ca. 28Zzayes netta iy neddar,
zzayes netta iy ntenhezza, zzayes netta iy neǧa. Mammec
nnan uȓa ḏ ȓebƹaḍ n ccuƹaraʼ nwem qa neccin ḏ ṯarwa
nnes.
29Cuf, neccin meȓa ḏ ṯarwa n Arebbi, itxeṣṣa-yaneɣ war

netfekkir ca belli wenni yuƹȓan qa netta am dheb niɣ am
nnuqarṯ niɣ am uzru. Arebbi war iǧi bu am lʼaṣnam ig
itṣenaƹ bnaḏem s lfikra nnes ḏ ṯzemmar nnes. 30Manaya
Arebbi war t yuwi ca ḏi zman n ȓeqfaȓeṯ, walakin ȓexxu
yumarmarra iwḏan ḏi mkuȓ amcan bac aḏ tuben. 31Maɣar?
Liʼanna Arebbi izemmem ij n nhar iy ḏi ɣa iḥaseb marra
iwḏan s ȓḥaqq x ufus n bnaḏem nni ig ixḍar. Yuca ddalil i
marra iwḏan x manaya wami ṯiḏ isekkar zi ȓmewṯ."
32Wami tesȓan x yiwḏan aḏ d kkaren zi ȓmewṯ ḏi lqiyama

ḍeḥcen ȓebƹaḍ iḏsen, walakin nnan-as inneɣnit qa nxes
azzayek nṣenneṭ ṯwaȓa nneɣnit x manaya. 33Ssenni iffeɣ
Bulus zi ȓwesṭ nsen. 34Ȓebƹaḍ zzaysen umnen munen ak
Bulus. Zzaysen Diyunisyus zi lmajlis n Aryubagus ḏ yij n
ṯemɣarṯ qqaren-as Damaris ḏ inneɣni akiḏsen.

Arrasul Bulus ḏi ṯendint n Kurinṯ

18 1Ssenni iffeɣ Bulus zi ṯendint n Utina iruḥ ɣar ṯendint
n Kurinṯ. 2–3Yufa ḏinni ij n uʼisraʼili mmis n lʼiqlim n

Bunṭus qqaren-as Akilas. Netta tuɣa yusa-d ḏeg wussan
nni zi ṯmurṯ n Iṭalya netta ḏ ṯemɣarṯ nnes umi qqaren
Briskila. Liʼanna lmalik Kludyus tuɣa yumar x marra Ayṯ-
Israʼil yuzzeȓ xasen zi Ruma. Iruḥ Bulus ɣar Wakilas
ḏ Briskila aṯen iẓer. Iqqim netta akiḏsen ixeddem minzi
ȓxeḏmeṯ nsen ḏ icten iƹni teggen iqiḍan. 4Mkuȓ nhar n ssebṯ
n lƹibada itemnaqac ak Ayṯ-Israʼil ḏ iyunaniyen ḏi ṯemziḏa

bac aṯen iseqneƹ. 5Wami d xeḍȓen Sila ḏ Timuṯawus
zi lʼiqlim n Masidunya, ibḏa Bulus ixeddem ɣir ḏi ttebcir
waha, icehheḏ i Ayṯ-Israʼil belli Ƹisa netta ḏ Lmasiḥ. 6Wami
bḏan tƹarraḍen-as tbuṣaren xas, imseḥ arruḍ nnes am
yij n chaḏeṯ xasen inna-asen: "Iḏammen nwem x yirawen
nwem, aqa nec tberriɣ azeǧif inu. Ssa aȓ ṯsawent aḏ raḥeɣ
ɣar yinni war iǧin ḏ Ayṯ-Israʼil."
7 Iffeɣ-d ssenni iruḥ ɣar ṯeddarṯ n yij uryaz iƹebbḏen

Arebbi qqaren-as Titus Yustus, ṯaddarṯ nnes aqat ṭṭarf
i ṯemziḏa n Ayṯ-Israʼil. 8Ȓefqih n ṯemziḏa nni qqaren-as
Krisbus, yumen netta ḏ marra ȓeḥbab nnes s Siḏiṯneɣ.
Xarebbi n yiwḏan zi ṯendint n Kurinṯ wami sȓin i wawaȓ n
Bulus, umnen ṭehharen s waman.
9 Ij n ǧiȓeṯ yuḥa-yas-d Siḏi Arebbi i Bulus inna-as: "War

teggweḏ ca, siweȓ war stuka ca. 10Nec aqayi akiḏec, war
c itḍarri ḥadd zeg yinni xak d ɣa ihejmen minzi ḏi ṯendint-a
ɣari aṭṭas n ccaƹb inu." 11 Iqqim ḏinni Bulus ƹam u sett-chur
iseȓmaḏ i yiwḏan awaȓ n Arebbi.
12Walakin ḏi ȓweqṯ n Galyun lƹamil n lʼiqlim n Uxaya,

munen iʼisraʼiliyen hejmen x Bulus uwin-ṯ ɣar lmaḥkama.
13Nnan aryaz-a isqenneƹ iwḏan bac aḏ ƹebḏen Arebbi ḍed
i ȓqanun nneɣ. 14Ƹȓayen aḏ issiweȓ Bulus wami inna lƹamil
Galyun i iʼisraʼiliyen nni: "Maƹlik zzayes ṯceṯcam x can ccerr
niɣ x can ljarima ḏ ṯaƹeffant, ataf ɣarwem ȓḥaqq aɣarwem
ṣennṭeɣ. 15Walakin manaya ḏ lxilaf jarawem kenniw ḏeg
wawaȓen ḏ yisemawen ḏ ccariƹa nwem. Ḥellem-ṯ kenniw
jarawem, nec war xseɣ aḏ iȓiɣ ḏ ȓqaḍi x ṯmesȓayin-a."
16Ssenni yuzzeȓ-d xasen zi lmaḥkama. 17Kkaren marra
iḏsen ṭṭfen Sustanis ȓefqih n ṯemziḏa n Ayṯ-Israʼil uwṯin-ṯ
zzaṯ i lmaḥkama. Galyun netta war ṯ icqi manayenni qaƹ.

Iteƹqab Arrasul Bulus ɣar Wanṭakya
18 Iqqim ƹaḏ Bulus aṭṭas n wussan ḏi Kurinṯ. Ssenni

imsafaḍ x ayṯmas ḏinni, isafer ḏeg uɣarrabu ɣar Surya
akis Briskila ḏ Wakilas. Tuɣa iḥeff Bulus acewwaf nnes
ḏi ȓemwiyi umi qqaren Kanɣarya, minzi tuɣa xas ȓƹaheḏ
iy igga ak Siḏi Arebbi. 19Uwḍen ɣar ṯendint n Ufasus, ijja
Bulus ḏinni Briskila ḏ Wakilas yuḏef netta ɣar ṯemziḏa
bac aḏ imnaqac ak iʼisraʼiliyen. 20Ttaren zzayes iʼisraʼiliyen-
a aḏ iqqim ƹaḏ ktar maca yugi. 21Wami xasen imsafaḍ
inna-asen meȓa ixes Arebbi qa aḏ d ƹeqbeɣ. Ssenni isafer
ḏeg uɣarrabu zi ṯendint nni n Ufasus. 22Wami yuweḍ ɣar
ṯendint n Qayṣariya, igaƹƹeḏ ɣar Lquds iseǧem x jmaƹeṯ
n ȓmuminin, ssenni iruḥ ɣar ṯendint n Wanṭakya. 23Wami
ḏayes ikka can ȓweqṯ, iffeɣ iƹḏu ḏi jwayeh n Galaṭya ḏ
jwayeh n Farijya itegg uȓ ḏeg imeḥḍaren nni marra.

Apulus itbeccar ḏi ṯendint n Ufasus ḏ Uxaya
24 Ij n uʼisraʼili qqaren-as Apulus netta ixȓeq ḏi ṯendint

n Iskandariya, yusa-d ɣar ṯendint n Ufasus. Netta ifsus
ḏeg wawaȓ iɣra aṭṭas ḏi Lkitab. 25Aryaz-a iȓmeḏ x ubriḏ
n Siḏiṯneɣ, issawaȓ s jheḏ ḏ ameqqran u iseȓmaḏ nican x
Ƹisa. Walakin issen ɣir x uṭehhar nni n waman ig ixḏem
nnabi Yaḥya. 26 Ibḏa issawaȓ ḏi ṯemziḏa n Ayṯ-Israʼil s
zƹameṯ. Sȓin-as Briskila ḏ Wakilas, uwin-ṯ akiḏsen ɣar
ṯeddarṯ nsen sfehhmen-ṯ ḥsen ḏeg ubriḏ n Arebbi.
27Wami irezzu Apulus aḏ isafer ɣar lʼiqlim n Uxaya,

cejjƹen-ṯ ayṯmas urin-as ij n ṯebrat i imeḥḍaren nni ḏinni
bac aḏ reḥben zzayes. Yuweḍ ɣar lʼiqlim nni iƹawen aṭṭas
yinni yumnen s arḍa n Arebbi. 28 Liʼanna netta itemnaqac
s jjehḏ ak iʼisraʼiliyen zzaṯ i yiwḏan, niṯni war zemmaren aṯ
jawben nican wami ḏasen d isbeyyen awaȓen zi Lkitab belli
netta Ƹisa ḏ Lmasiḥ.

Arrasul Bulus itḥeddaṯ ḏi ṯendint n Ufasus

19 1Wami iǧa Apulus ḏi ṯendint n Kurinṯ ḏi lʼiqlim n
Uxaya, Bulus ikka x ubriḏ iḏurar yuweḍ ɣar ṯendint n

Ufasus. Yufa ḏinni can imeḥḍaren, 2 inna-asen: "Ma ihwa-d
xawem Arruḥ iqeddsen wami ṯumnem?"
Nnan-as: "Lla, war xas nesȓi qaƹ neccin x Arruḥ

iqeddsen."
3 Inna-asen: "Mammec ṯeggim wami ṯṭehharem s

waman?"
Nnan-as: "Nṭehhar s waman ƹlaḥsab mamc ixeddem

nnabi Yaḥya."
4 Inna-asen Bulus: "Yaḥya itṭehhar iwḏan s waman i yinni

ituben, iqqar-asen amneṯ zeg wenni iy d ɣa yasenmenbaƹd
i nec, iƹni zi Ƹisa." 5Sȓin i manaya uca twaṭehharen
s waman s yisem n Siḏiṯneɣ Ƹisa. 6Wami xasen isers
Bulus ifassen nnes, ihwa-d xasen Arruḥ iqeddsen. Bḏan
ssawaȓen s luɣaṯ war iǧin bu nsen, ssawaȓen s minzi
ƹeȓmen zi Arebbi. 7 Iryazen nni niṯni can ṯenƹac iḏsen.
8Yuḏef Bulus ɣar ṯemziḏa n Ayṯ-Israʼil, issawaȓ ḏinni

s zƹameṯ can n ṯeȓt-chur. Itmenaqac akiḏsen bac aṯen
iseqneƹ x ȓmulk n Arebbi. 9Ȓebƹaḍ zzaysen ggin akis
ṯaɣennant ugin aḏ amnen, tukkaren ḏi ṯɣuri n Siḏiṯneɣ
zzaṯ i yiwḏan. Ssenni iffeɣ-d Bulus zi ṯemziḏa nni, yuwi
akiḏes imeḥḍaren nnes iseȓmaḏ-iṯen kuȓ nhar ḏi lmarkez n
Tirannus. 10 Iqqim Bulus itegg manayenni ƹamayen. Marra
imezḏaɣ n lʼiqlim n Asya sȓin i wawaȓ n Siḏi Arebbi, Ayṯ-
Israʼil ḏ iyunaniyen s ṯnayen iḏsen.

Ṯarwa n ȓefqih Skiba
11Arebbi itegg lmuƹjizaṯ ḏ ṯimeqqranin x ufus n Bulus.

12 Iwḏan kessin ȓezyuf ḏ ṯbantiwin iy iȓeqqfen Bulus srusan-
ṯent x imehȓac. Ȓxeddnnit ȓehȓacaṯ nni tgenfan, teffɣen
zzaysen jnun nni iƹeffanen iy ḏaysen.
13Ḏinni can iʼisraʼiliyen niṯni ḏ iseḥḥaren traḥen zeg

umcan ɣar unneɣnit. Tjarraben aḏ sxeḏmen isem nSiḏiṯneɣ
Ƹisa bac aḏ sufɣen jnun iƹeffanen zeg yiwḏan. Nnan-asen
qa umareɣ-kenniw s yisem n Ƹisa iy zi itḥeddaṯ Bulus, ffɣeṯ!
14Ammu iy teggen ij n sebƹa n ṯarwa n yij n uʼisraʼili qqaren-
as Skiba, netta zi arruyas n ȓfuqaha. 15 Ij n nhar indeq-
d jjen nni aƹeffan inna-asen qa nec ssneɣ Ƹisa, ssneɣ
min iƹna Bulus, y kenniw min ṯeƹnam? 16Ȓxeddnnit inḍew
xasen uryaz nni iy ḏi iǧa jjen aƹeffan iɣeȓb-iṯen marra, ijheḏ
xasen. Rewȓen zi ṯeddarṯ nni jarrḥen ḏ iƹaryanen. 17Arrin-
asen-d ȓexbar marra imezḏaɣ n Ufasus, iƹni Ayṯ-Israʼil ḏ
iyunaniyen s ṯnayen iḏsen. Ṯeȓqef-iṯen ṯiggwḏi, itwasemɣar
isem n Siḏiṯneɣ Ƹisa aṭṭas.
18Usin-d aṭṭas zeg yinni iy yumnen ȓexxu, ƹtarfen s

ȓexḏayem nsen tuɣa teggen ṯiƹeffanin. 19Aṭṭas n yiwḏan
iy tuɣa iteggen sḥur uwin-d lkutub nsen sḥarrqen-ṯen ɣar
barra zzaṯ i kuȓci. Ḥesben ttaman n lkutub nni, ufin xemsin
aȓef dinar. 20Amenni awaȓ n Siḏi Arebbi itentacer irenni
ɣares jjehḏ aṭṭas.

Tewqiƹ yij n ȓfawḍa ḏi ṯendint n Ufasus
21Menbaƹd i manaya, iƹewweȓ Bulus aḏ isafer ɣar Lquds,

aḏ ikk x lʼiqlim n Masidunya ḏ lʼiqlim n Uxaya. Inna: Xmi ḏin
ɣa awḍeɣ, itxeṣṣa-ayi ƹaweḏ aḏ raḥeɣ ɣar ṯendint n Ruma!
22 Issekk ɣar Masidunya ṯnayen zeg yinni iy ṯ itƹawanen
yinni umi qqaren Timuṯawus ḏ Arisṭus, netta Bulus iqqim
can ȓweqṯ ḏi lʼiqlim n Asya.

23Ḏi ȓweqṯ nni ṯewqeƹ ij n ȓfawḍa ṯemɣar ḏi ssabab n ubriḏ
n Siḏiṯneɣ. 24Ḏinni ij uryaz qqaren-as Dimitriyus. Netta
iccaṯ nnuqarṯ, itṣenaƹ munikuṯ s nnuqarṯ temcabbahen
ḏi zzawyiṯ n lʼaṣnam umi qqaren Ṯarṭamist. Dimitriyus-
a iserbaḥ aṭṭas yina itṣenaƹen munikuṯ-a. 25 Iȓaɣa-d x
yinni ixeddmen ḏi manayenni ḏ yinni itṣenaƹen ṯimesȓayin
nneɣnit amenni. Inna-asen: "Ay iryazen, ṯessnem belli
nrebbeḥ aṭṭas n tmenyaṯ ḏi ṣṣenƹaṯ-a. 26Aqa twaȓam
tesȓam belli Bulus-a wanita isqenneƹ aṭṭas n yiwḏan
ḏi ṯendint-a n Ufasus ƹȓayen uȓa ḏi marra lʼiqlim n
Asya, isufuɣ-iṯen zeg ubriḏ nneɣ. Iqqar-aneɣ qa l'aṣnam-
a itwaṣenƹen s ifassen war ǧin bu ḏ arebbiṯen. 27Xaṭar
manaya x ṣṣenƹaṯ nneɣ ataf war ɣares bu lqima. Xaṭar
ƹaweḏ uȓa x zzawyiṯ ṯameqqrant n arebbi nneɣ Ṯarṭamist
ataf aḏ tneqḍeƹ. Imken war ḏayes tɣimi lƹaḍama nnes
qaƹ nettaṯ iy ƹebbḏen imezḏaɣ n lʼiqlim-a n Asya marra,
ḏ ddunect amen-tekmeȓ."
28Wami sȓin i wawaȓ-a, ɣeḍben aṭṭas snekkaren ṯɣuyyiṯ

qqaren Ṯarṭamist n Ayṯ-Ufasus mecḥar ṯemɣar! 29Ṯewqeƹ
ij n ȓfawḍa ḏ ṯameqqrant ḏi ṯendint nni amen-ṯekmeȓ.
Munen yiwḏan-a uzzȓen ɣar furbu jarren akiḏsen ij n ṯnayen
n imeddukaȓ n Bulus iy tsafaren akiḏes, ijjen qqaren-as
Ɣayus ijjen qqaren-as Aristarxus, niṯni zi Ayṯ-Masidunya.
30 Irezzu Bulus aḏ iḥḍar zzaṯ i ȓɣaci nni, war ṯ jjin ca
imeḥḍaren nnes. 31Ḥetta can imxazniyen ḏ imeqqranen zi
lʼiqlim nni n Asya iy ǧan ḏ imeddukaȓ n Bulus ssekken ɣares
ttaren zzayes nnan-as war ḥeṭṭar ca ḏinni ḏi furbu nni.
32Mxarwaḍen marra iwḏan iy ḏinni imunen, snekkaren

ṯɣuyyiṯ kuȓ ijjen min iqqar. Azyen ameqqran war issin mixef
ḏin imun. 33Ḏinni jar ȓɣaci nni ij n bnaḏem qqaren-as
Iskander. Ƹanen-ṯ iʼisraʼiliyen ɣar zzaṯ, ȓaɣan-as-d ȓebƹaḍ
aḏ issiweȓ. Itceyyar-asen i ȓɣaci nni s ifassen irezzu aṯen
isbedd bac aḏ iḏafeƹ s yij n wawar. 34Wami ẓrin ȓɣaci nni

netta ḏ aʼisraʼili, munen marra iḏsen sɣuyiwen can ṯnayen
n ṯsaƹaṯin qqaren Ṯarṭamist n Ayṯ-Ufasus mecḥar ṯemɣar!
35Yusa-d naʼib n ȓḥakem n ṯendint ihedden ȓɣaci nni

inna-asen: "Ay iryazen n Ufasus, ma ḏinni ca ḥadd iy
war issinen belli ṯandint-a n Ufasus ḏ nettaṯ iy iḥeṭṭan
zzawyiṯ n Ṯarṭamist ṯameqqrant ḏ uzru nnes amqeddes iy
d iwḍan zeg ujenna? 36Manaya war ḏayes bu ccekk. Iḏen
itxeṣṣa kenniw aḏ theddnem, war xeddmeṯ ca bȓa ȓaƹqeȓ.
37Ṯuwim-d ḏa iryazen-a, war xewwnen ca zzawyaṯ war
ssiwȓen bu ȓƹib ḏi arebbi nneɣ. 38Meȓa ixes Dimitriyus ḏ
yinni iy kis itṣenaƹen aḏ ceṯcan x can yijjen, lmaḥkama
mujud u lƹamil mujud. Aḏ raḥen aḏ ceṯcan s ȓqanun.
39Meȓa ɣarwem ca uceṯci nneɣnit, axas ḥekmen ḏi lmajlis
n ṯendint. 40Ȓexxu aqaneɣ ḏi lxaṭar a netwaḥkem marra
iḏneɣ x ȓfawḍa iweqƹen nhara liʼanna war ɣarneɣ bu can n
ssabab x sdaƹ-a." 41Wami inna awaȓ-a issekk aḏ rewwḥen
yinni imunen.

Arrasul Bulus aqaṯ ḏi Lyunan ḏ lʼiqlim n Masidunya

20 1Ṯkemmeȓ ȓfawḍa nni, menbaƹd iȓaɣa-d Bulus x
imeḥḍaren icejjeƹ-iṯen. Ssenni imsafaḍ xasen, iruḥ

netta isafer ɣar lʼiqlim n Masidunya. 2 Itcejjaƹ imeḥḍaren
ḏinni s waṭṭas n wawaȓen. Wami iƹḏu ḏi jwayeh nni, yuweḍ
ɣar Lyunan 3 ikka ḏinni ṯeȓt-chur. Wami ƹȓayen aḏ isafer
Bulus ḏeg uɣarrabu ɣar Surya, ciṭnen iʼisraʼiliyen bac aṯ
nɣen. Xmanaya igga aḏ iƹqeb x ubriḏ n Masidunya. 4 Isafer
akis Subatrus mmis n Biru zi ṯendint n Birya, ḏ Aristarxus
ḏ Sakundus niṯni zi ṯendint n Salunik, ḏ Ɣayus zi ṯendint
n Dirba, ḏ Timuṯawus ḏ Tikikus ḏ Trufimu niṯni zi lʼiqlim n
Asya. 5Yina izwaren-aneɣ trajan-aneɣ ḏi ṯendint n Tarwas.
6Wami iƹḏu Ȓƹiḏ n Ṯefḍirṯ, nsafer ḏeg uɣarrabu zi ṯendint
n Filippi. Menbaƹd i xemsiyyam neḏfar-iṯen ɣar ṯendint n
Tarwas, neqqim ḏin sebƹiyyam.

Arrasul Bulus isekkar-d ij uḥenjir zi ȓmewṯ
7Ḏeg wass amezwaru n simanay nmun ḥima a necc

aɣrum, issiweȓ Bulus akeḏ yiwḏan. Iqqim issawaȓ aȓ uzyen
n ǧiȓeṯ minzi ṯiwecca nnes inwa aḏ isafer. 8Ḏinni aṭṭas
n ȓeqnaḏeȓ ḏi ṯɣurfat nni mani nmun. 9Ḏinni ij uḥenjir
qqaren-as Yutikus iqqim netta x ṯenharṯ n ṯburjat. Iȓha
Bulus itemharwaḍ, aḥenjir nni iṭṭef-iṯ yiḍeṣ. Iɣelleb xas yiḍeṣ
iwḍa zi ṭṭebqa wis ṯȓaṯa,z ṣafi ufin-ṯ immuṯ. 10 Ihwa-d Bulus,
iwḍa xas iysi-iṯ-iḏ ɣares. Inna-asen: War teggwḏem ca, aqa
ḏayes buḥbeȓ nnes iḏweȓ-d. 11 Igaƹƹeḏ Bulus, irza aɣrum
icca. Issiweȓ aṭṭas aȓ wami ḏ ȓefjar ikkar iffeɣ. 12 Iwḏan nni
twacejjƹen aṭṭas wami aḥenjir nni srewwḥen-ṯ iddar.

Arrasul Bulus itsafar zi Tarwas ɣar Militus
13 Itafeq Bulus akiḏneɣ bac neccin a nsafer ɣar ṯendint n

Wassus ḏeg uɣarrabu netta aḏ d yas x iḍaren, menbaƹd a
nemseȓqa ḏinni aṯ nesney akiḏneɣ ssenni. 14Wami xaneɣ
d iḥreṯ ḏi ṯendint n Wassus, nesney-iṯ ḏeg uɣarrabu nruḥ
ɣar ṯendint nMitilini. 15Ssenni nsafer ḏeg uɣarrabu, ṯiwecca
nnes nuweḍ ɣar ṯeyzirṯ n Kiyus. Wis ṯeȓṯiyyam nuweḍ zzaṯ
i ṯeyzirṯ n Samus. Wis arbeƹiyyam nuweḍ ɣar ṯendint n
Militus.

Arrasul Bulus itemsafaḍ x imeqqranen n Ufasus
16–17Zi ṯendint nni n Militus issekk Bulus ɣar ṯendint n

Ufasus iȓaɣa-d x imeqqranen n jmaƹeṯ n ȓmuminin aɣares
d asen. Tuɣa igga Bulus aḏ ikk x ȓebḥar x uɣezḏis n ṯendint
n Ufasus ig iǧan ḏi lʼiqlim n Asya bac war ḏinni itƹeṭṭaȓ ca.
Itqeǧiq bac imken aḏ yaweḍ ḏeɣya ɣar ṯendint n Lquds ḏi

y20.7 Ƹlaḥsab taqalid n iʼisraʼiliyen, manaya iwqeƹ nhar n ssebṯ s ǧiȓeṯ.
Ƹlaḥsab taqalid n iyunaniyen, iwqeƹ nhar n ȓḥad s ǧiȓeṯ.
z20.9 S wawaȓ n ṯrifiṯ twaḥsab ṭṭebqa wis ṯnayen.

Ȓƹiḏ n nhar wis xemsin.a 18Wami ɣares d usin imeqqanen
nni inna-asen: "Ṯessnem mammec tƹiceɣ marra ȓweqṯ iy
tuɣa kiwem qqimeɣ, zi nhar amezwaru iy d uḏfeɣ ɣar Asya.
19Xeddmeɣ i Siḏi Arebbi bȓa ttakebbur, u s imeṭṭawen inu
kkint xafi ȓemḥayen wami ḏayi ciṭnen iʼisraʼiliyen. 20War
zzaywem snuffareɣ walu, nec txebbareɣ-kenniw s marra
min ḏawem ɣa inefƹen. Seȓmaḏeɣ-awem-ṯ zzaṯ i yiwḏan u
zi ṯeddarṯ ɣar ṯeddarṯ. 21Ƹeǧmeɣ i iʼisraʼiliyen ḏ iyunaniyen
aḏ tuben ɣar Arebbi aḏ amnen s Siḏiṯneɣ Ƹisa. 22Nec nhara
ggureɣ ɣar ṯendint n Lquds ḏ Arruḥ iy ḏayi itawin ḏinni,
war ssineɣ min ḏayi ɣa iweqƹen. 23 Innama ḏi mkuȓ ṯendint
Arruḥ iqeddsen iƹeǧem-ayi-d qa itraja-ayi ȓeḥbes ḏ tamara.
24Walakin nec war ticceɣ bu lhimma i ṯuḏarṯ inu. Maca
lla, aḏ kemmȓeɣ minxef d usiɣ ḏ ȓxeḏmeṯ iy zi ḏayi ikellef
Siḏiṯneɣ Ƹisa, iƹni aḏ cehḏeɣ s L'injil n arḍa n Arebbi.
25Ȓexxu i kenniw umi beccareɣ s ȓmulk n Arebbi ssneɣ

nec belli uȓa ḏ ijjen zzaywem war iẓerr ca aɣembub inu ƹaḏ
ktar. 26X manaya qqareɣ-awem belli nhara nec tberriɣ ixef
inu zeg iḏammen nwem marra. 27Liʼanna war snuffareɣ
zzaywem walu zi marra min inewwa Arebbi aṯ igg. 28Ḥḍaṯ
ixef nwem. Ḥḍaṯ ṯḥimerṯ nwem, ṯenni iy zi kenniw ikellef
Arruḥ iqeddsen. Rewseṯ jmaƹeṯ n ȓmuminin n Arebbi qa
netta iseɣ-it s iḏammen nnes.
29Cuf, ssneɣ xmi ɣa uyureɣ nec aḏ d aḏfen jarawem can

n wuccanen yuƹaren war reḥḥmen ca ṯḥimerṯ. 30Ƹaweḏ
zzaywem aḏ d ḍharen can iṯarrasen aḏ sƹewwjen lḥaqiqa
ḥima aḏ jarren imeḥḍaren ɣarsen. 31 Iwa iȓiṯ ƹlabal! War
tettum ca nec ṯeȓt-snin iy kiwem kkiɣ, qqimeɣ tweṣṣiɣ mkuȓ
ijjen zzaywem s ǧiȓeṯ ḏ wass s imeṭṭawen inu.

a20.16-17 Ȓƹiḏ n nhar wis xemsin ḏ ij n ȓƹiḏ n Ayṯ-Israʼil itas-d xemsin
yum menbaƹd i Ȓƹiḏ ameqqran nsen.

32Ay ayṯma, ȓexxu axawem weddiɣ, iȓiṯ ag Arebbi ḏ
wawaȓen n arḍa nnes. Niṯni ḏaysen ṯizemmar aḏawem
ucen jjehḏ aḏawem ucen ȓwarṯ ak marra ȓmuminin ṣaliḥin.
33Nec ƹemmars war ḍmiƹeɣ i yixef inu can n dheb niɣ
ḏ nnuqarṯ niɣ ḏ arruḍ n ca ḥadd. 34Kenniw ṯessnem nec
xeḏmeɣ s ifassen inu bac aɣari yiȓi min ḥḏajeɣ ḏ min ḥḏajen
yinni akiḏi. 35Smarra manaya seḍhareɣ-awem-d mammec
itxeṣṣa-yaneɣ a nexḏem mliḥ bac a nƹawen yinni iḥḏajen.
A nfekkar ḏeg wawaȓ n Siḏiṯneɣ Ƹisa iy inna: Ssaƹḏ n wenni
iticcen ktar zeg wenni iqebbȓen."
36Wami inna Bulus ṯimesȓayin-a, irkeƹ netta x ifadden ḏ

marra iḏsen iẓẓuǧ. 37Trun marra iḏsen aṭṭas, ḏerrƹen-as
i Bulus seǧmen xas. 38Minzi xeyyqen aṭṭas s wawaȓ nni
iy ḏasen inna qa war ṯẓerrem ca aɣembub inu ƹaḏ ktar.
Ssenni ruḥen akis ɣar uɣarrabu.

Arrasul Bulus itsafar ɣar ṯendint n Lquds

21 1Wami xasen d nuyur, nsafer ḏeg uɣarrabu nruḥ
nican ɣar ṯeyzirṯ n Kus. Ṯiwecca nnes nuweḍ ɣar

ṯeyzirṯ n Rudus. Ssenni nruḥ ɣar ṯendint n Batara. 2Nufa
ḏinni ij uɣarrabu itraḥ ɣar jwayeh n Finiqya, nenya ḏayes
nuyur. 3Ṯeḍhar-aneɣ-d ṯeyzirṯ n Qubruṣ x uẓeȓmaḍ nneɣ.
Neƹḏu-t, nruḥ ɣar Surya neḍra ḏi ṯendint n Ṣur minzi
aɣarrabu itxeṣṣa aḏ isers sseȓƹaṯ ḏinni. 4Wami nerzu
x imeḥḍaren, nufi-ṯen ḏinni neqqim akiḏsen sebƹiyyam.
Ƹlaḥsab min ƹeȓmen niṯni zi Arruḥ, qqaren-as i Bulus
war tgaƹƹaḏ ca ɣar ṯendint n Lquds. 5Wami ṯeqḍa ȓweqṯ
nneɣ ḏinni nekkar neffeɣ bac a nsiɣi x usafar nneɣ. Marra
imeḥḍaren ruḥen akiḏneɣ ɣar barra n ṯendint ak ṯemɣarin
nsen ḏ ṯarwa nsen, nerkeƹ x ifadden nneɣ x yijḏi n ȓebḥar
neẓẓuǧ. 6Wami nemsafaḍ xasen nenya ḏeg uɣarrabu, niṯni
rewwḥen ɣar ṯuḏrin nsen.

7Ssenni nsiɣi x usafar nneɣ ḏi ȓebḥar zi ṯendint nni n
Ṣur nexḍeȓ ɣar ṯendint n Baṭlaymus. Nseǧem x ayṯmaṯneɣ
ḏinni, neqqim akiḏsen ij n nhar. 8Ṯiwecca nnes nruḥ ɣar
ṯendint n Qayṣariya nuḏef neqqim ḏi ṯeddarṯ n lmubcir
Filippas. Netta ḏ ijjen zi sebƹa n ṣṣaḥaba n arrusul n
Lquds. 9Ɣares netta arbeƹa n ṯḥenjirin ḏ ṯiƹzriyin ssawaȓent
s min ƹeǧment zi Arebbi. 10Wami neqqim akiḏsen can
wussan, yusa-d ɣarneɣ ij n nnabi zi Yahuḏiya qqaren-as
Ɣabus. 11 Iqarreb-d ɣarneɣ iysi aḥezzam n Bulus, icedd
iḍaren ḏ ifassen i yixef nnes inna: "Iqqar Arruḥ iqeddsen:
Ammu iʼisraʼiliyen n Lquds aḏ cedden bab n uḥezzam-a, aṯ
sellmen i yinni war iǧin zi Ayṯ-Israʼil."
12Wami nesȓa manaya, neccin ḏ yiwḏan nni nḥeccem

Bulus bac war itriḥ ca ɣar ṯendint n Lquds. 13 Inna-aneɣ:
"Min kenniw yuɣin? Maɣar iy ḏayi ṯeḥfarem ḏeg wuȓ s
imeṭṭawen nwem? Nec aqayi mujud maci aḏayi cedden
waha. Lla, aqayi mujud aḏ mmṯeɣ nec ḏi Lquds x yisem
n Siḏiṯneɣ Ƹisa!" 14Wami nufa war ṯ nseqniƹ ca, nesqar
neccin nenna: Min ixes Siḏi Arebbi aṯ igg, aṯ igg!
15Menbaƹd ȓxeddnnit, nsewjeḏ ixef nneɣ ngaƹƹeḏ ɣar

ṯendint n Lquds. 16Uwin-aneɣ can n imeḥḍaren zi
Qayṣariya bac a nnewjew ɣar yij n bnaḏem qqaren-as
Mnasun mmis n ṯendint n Qubruṣ. Netta zeg imeḥḍaren
imezwura.

Arrasul Bulus itemseȓqa akeḏ arrasul Yaƹqub
17Wami nuweḍ ɣar Lquds, reḥḥben zzayneɣ aymaṯneɣ s

ȓefraḥeṯ. 18Ṯiwecca nnes yuḏef akiḏneɣ Bulus ɣar arrasul
Yaƹqub, ḥḍaren ḏinni marra imeqqranen n jmaƹeṯ n
ȓmuminin. 19 Iseǧem xasen Bulus, iƹaweḏ-asen ṯa s ṯa min
igga Arebbi x ufus nnes jar yinni war iǧin zi Ayṯ-Israʼil.
20Wami sȓin i manayenni, ḥemḏen Arebbi nnan-as i

Bulus: "Ay umaṯneɣ, cuf mecḥaȓ n uȓufaṯ n iʼisraʼiliyen iy

yumnen. U marra iḏsen rezzun aḏ ggen lwajib ƹlaḥasab
Ccariƹa nneɣ. 21 Itwanna-yasen zaƹma qa cek ṯseȓmaḏeḏ
marra iʼisraʼiliyen iy zeddɣen ḏi lxarij aḏ semḥen ḏi Musa,
ṯeqqareḏ-asen war tṭehhareṯ ca i ṯarwa nwem, war ḏeffareṯ
ca lƹadaṯ nneɣ. 22Mebȓa ccekk aḏ sȓen qa cek ṯusiḏ-d.
Iwa, mammec ɣa negg? 23 Iḏen, min ḏac ɣa nini egg-iṯ.
Ɣarneɣ arbeƹa n iryazen ggin ȓƹaheḏ ak Siḏi Arebbi. 24Awi
yina xeǧes xasen axmi ɣa ṯeggem marra kenniw ȓuḍu
nni aṣebḥanb bac niṯni aḏ ḥeffen aḏ ḏewȓen ḏ iqeccura.
Ammu aḏ ssnen marra min xak itwannan war iǧi bu ḏ ṣṣaḥ.
Lƹaks, cek s yixef nnec ṯḏeffareḏ Ccariƹa nneɣ. 25Walakin
ƹlaḥsab ȓmuminin war iǧin zi Ayṯ-Israʼil, nura-yasen ṯabrat
numar-iṯen war tqarriben ɣar lmakla itqeddamen i lʼaṣnam,
ḏ iḏammen, ḏ min ijeyyfen, ḏ lfasad."
26Ṯiwecca nnes yuwi Bulus iryazen nni, igga ȓuḍu nni

aṣebḥan akiḏsen. Yuḏef ɣar ṯemziḏa ṯameqqrant n Ayṯ-
Israʼil bac aḏ iƹȓem ȓfuqaha x ȓweqṯ iy ḏi ɣa kemmȓen nhuraṯ
nni n uṣeffi nsen, iƹni ȓweqṯ iy ɣa qeddmen ȓfuqaha dbiḥaṯ
i arbeƹa nni.

Teṭṭfen Arrasul Bulus ḏi ṯemziḏa ṯameqqrant
27Wami ƹȓayen aḏ kemmȓen sebƹa nni n nhuraṯ n ȓuḍu,

can iʼisraʼiliyen zi lʼiqlim n Asya ẓrin Bulus ḏi ṯemziḏa
ṯameqqrant samaren xas marra ȓɣaci mzaḥamen xas.
28Snekkaren ṯɣuyyiṯ qqaren: "Ay iryazen n Ayṯ-Israʼil!
Aqa aryaz-a iseȓmaḏen iwḏan marra ḏi mkuȓ amcan
bac aḏ ƹarrḍen ccaƹb nneɣ ḏ Ccariƹa nneɣ ḏ umcan-
a! Ƹaweḏ isiḏef-d iyunaniyen ɣar ṯemziḏa ṯameqqrant,
isexnaz amcan-a muqeddes." 29Nnan manayenni minzi
tuɣa ẓrin akis ḏi ṯendint ij n bnaḏem qqaren-as Trufimu

b21.24 Ȓuḍu-ya aṣebḥan ḏ ij n nnawƹ n ȓuḍu maci ƹadi, teggen-ṯ bac
aḏ ṣeffan ixef nsen mliḥ. Itekk simana, txeǧasen xas aṭṭas n tmenyaṯ.

zi Ayṯ-Ufasus, itɣiȓ-asen belli Bulus isiḏef-iṯ ɣar ṯemziḏa
ṯameqqrant.
30Ṯekkar ȓfawḍa ḏi ṯendint marra. Kkaren uzzȓen ɣar

Bulus ṭṭfen-ṯ, jarren-ṯ barra i ṯemziḏa ṯameqqrant ȓxeddnnit
bellƹen ṯiwwura. 31Wami rezzun aṯ nɣen, yuweḍ ȓexbar
ɣar arrayes n ȓƹaskar n arrumanus belli ṯekkar ij n ȓfawḍa
ḏi Lquds marra. 32 Iruḥ netta ḏeɣya yuwi kis ȓƹaskar uȓa
ḏ imeqqranen nsen yuzzeȓ ɣarsen. Iʼisraʼiliyen wami ẓrin
arrayes nni ḏ ȓƹaskar nnes, bedden war qqimen ca ƹaḏ
ccaṯen Bulus.
33 Iqarreb ɣar Bulus arrayes nni iṭṭef-iṯ, yumar aṯ cedden

s ṯnayen n snaseȓ. Isseqsa xas inna-asen: Min iƹna wa
ḏ min igga? 34Ȓɣaci nni snekkaren ṯɣuyyiṯ, kuȓ ijjen min
iqqar. Wami arrayes nni war ifhim ca nican man ssabab
n sdaƹ iy ḏinni, yumar aṯ siȓin ɣar lqecla. 35Wami yuweḍ
Bulus ɣar druj, rbun-ṯ ȓƹaskar siȓin-ṯ ƹlaḥsab amenɣi nni n
ȓɣaci. 36Minzi ḏeffaren-ṯ snekkaren ṯɣuyyiṯ qqaren ysim-ṯ
xaneɣ wanita!

Arrasul Bulus itḏafaƹ x yixef nnes
37Wami ƹȓayen aḏ siḏfen Bulus ɣar lqecla, inna-as i

arrayes n ȓƹaskar: "Smeḥ-ayi ac iniɣ ij n wawaȓ."
Inna-as arrayes nni i Bulus: "Mammec, cek ṯessawaȓeḏ

ṯayunaniṯ? 38Ma war iǧi bu ḏ cek ḏ amiṣri nni iy iggin lfitna
ḏi ȓiyyamaṯ nni wami ṯsuyureḏ arbeƹa aȓef n lʼirhabiyen ɣar
ȓexȓa?"
39 Inna-as Bulus: "Lla, nec ḏ aʼisraʼili, ljinsiya inu zi ṯendint

maƹrufa n Ṭarsus ḏi lʼiqlim n Kilikya. Tettareɣ zzayec aḏayi
ṯsemḥeḏ aḏ ssiwȓeɣ ak yiwḏan-a." 40Wami iy ṯ ijja arrayes
n ȓƹaskar aḏ issiweȓ, ibedd Bulus x druj iceyyar-asen s
ifassen nnes. Niṯni sqaren, issiweȓ akiḏsen s luɣa lƹibriya
inna-asen:

22 1 "Ay ayṯma ay imɣaren, ṣennṭeṯ-ayi mliḥ ȓexxu bac
aḏ ḏafƹeɣ x yixef inu!" 2Wami sȓin i Bulus issawaȓ

s luɣa lƹibriya qeḍƹen ȓḥess. Inna-asen: 3 "Nec ḏ aʼisraʼili
xeȓqeɣ ḏi ṯendint n Ṭarsus ḏi lʼiqlim n Kilikya, walakin
ymiɣ ḏanita ḏi ṯendint-a. Ɣriɣ ɣar iḍaren n lʼustad Gamlil
twarebbiɣ s Ccariƹa n ȓejḏuḏ nneɣ mammec ḏaneɣ ṯweṣṣa
ṯa s ṯa. Rezzuɣ aḏ ggeɣ lwajib s wuȓ inu ak Arebbi am
ṯrezzum aḏ teggem kenniw marra nhara.
4Ƹeddbeɣ iwḏan ḥetta wami mmuṯen yinni iḏfaren abriḏ-

a. Ṭṭfeɣ iryazen ḏ ṯemɣarin ggiɣ-ṯen ḏi ȓeḥbes. 5Arrayes
n ȓefquha ḏ marra Jmaƹeṯ n imeqqranen n Ayṯ-Israʼil niṯni
ḏ ȓechuḏ x manayenni. Ucin-ayi arruxṣaṯ aṯen siwḍeɣ ɣar
ayṯmaṯsen ḏi Dimaceq. Ruḥeɣ ḏinni aḏ ṭṭfeɣ iwḏan n ubriḏ-
a aṯen awiɣ ɣar Lquds bac aḏ twaƹeqqben. 6Ggureɣ ḏinni
qarrbeɣ ɣar Dimaceq ƹȓayen ḏ azyen n nhar. Ƹlaɣafla
inneḍ-ayi-d ij n nnur itceƹciƹ zeg ujenna. 7Wḍiɣ ɣar ṯmurṯ
sȓiɣ ij n ṯmijja ṯeqqar-ayi: A Cawul a Cawul, mayemmi ḏayi
tƹeddabeḏ? 8Nniɣ-as nec: Min teƹniḏ cek, a Siḏi? Yarra-d
xafi: Nec ḏ Ƹisa zi Nnaṣira, wenni iy tƹeddabeḏ. 9Yinni kiḏi
iǧan ẓrin nnur nni walakin war fhimen bu i ṯmijja n wenni
iy kiḏi issawaȓen. 10Nniɣ-as nec: Min ɣa ggeɣ, a Siḏi?
Inna-ayi Siḏiṯneɣ: Kkar aḏef ɣar Dimaceq, aḏac itwanna
ḏinni marra min yurin aḏ teggeḏ. 11Nnur nni ijheḏ minzi
itseqsiq, war zemmareɣ aḏ ẓreɣ walu. Ṭṭfen-ayi yinni kiḏi
iǧan zeg ufus inu, siwḍen-ayi ɣar Dimaceq. 12–13Yusa-d
ɣari ḏinni ijjen qqaren-as Anas. Ḏayes ddin netta, itṭaƹa s
Ccariƹa. Ssawaȓen xas mliḥ marra iʼisraʼiliyen iy zeddɣen
ḏi Dimaceq. Ibedd-d zzaṯi inna-ayi: Ay uma Cawul, twaȓa!
Ȓxeddnnit genfiɣ twaȓiɣ ẓriɣ-ṯ netta. 14 Inna-ayi: Arebbi n
ȓejḏuḏ nneɣ ixḍar-icek netta bac aḏ tessneḏ min ixes, aḏ
twaȓiḏ s ṯiṭṭawin nnec axeddam nnes ṣṣaliḥ aḏ tṣennṭeḏ i
ṣṣut zeg uqemmum nnes. 15Cek aḏ tiȓiḏ ḏ ccaheḏ xas ɣar
marra iwḏan s min ṯeẓriḏ ḏ min ṯesȓiḏ. 16Y ȓexxu min trajiḏ?

Kkar aḏ twaṭehhareḏ s waman, sireḏ zi ȓmuƹṣiyaṯ nnec xmi
ɣa ṯȓaɣiḏ x yisem nnes.
17Wami ḏewȓeɣ ɣar ṯendint n Lquds tẓaǧiɣ ḏi ṯemziḏa

ṯameqqrant, ihwa-d xafi ij n lwaḥi. 18Ẓriɣ Siḏiṯneɣ netta
iqqar-ayi: Kkar ffeɣ ḏeɣya zi Lquds minzi war qebbȓen
ca chaḏeṯ nnec xafi. 19Nniɣ-as: A Siḏi, niṯni ssnen belli
tuɣa traḥeɣ zi ṯemziḏa ɣar ṯemziḏa tḥebbaseɣ ccaṯeɣ yinni
zzayek itamnen. 20Ḥḍareɣ wami twasizzȓen iḏammen n
Stifanc wenni xak icehhḏen. Wafqeɣ nec x ȓmewṯ nnes,
ḥḍiɣ-asen uȓa ḏ arruḍ i yinni ṯ inɣin. 21 Inna-ayi Siḏi: Ruḥ,
ac ssekkeɣ ɣar imucan ggwjen aṭṭas, ɣar yinni war iǧin zi
Ayṯ-Israʼil."
22Sȓin mliḥ i Bulus aȓ wami inna awaȓ-a aneggaru.

Ȓxeddnnit snekkaren xas ṯɣuyyiṯ nnan: Mḥaṯ aryaz-a zi
ddunect, war isḏiheǧ ca aḏ iddar! 23Snekkaren ṯɣuyyiṯ,
neṭṭaren izeǧuba nsen, zzuzzaren ṯaƹejjact ɣar ujenna.
24 Ikkar arrayes n ȓƹaskar yumar aḏ siḏfen Bulus ɣar
lqecla, aṯ uwṯen s usɣun aḏas ggen lʼistijwab bac aḏ ssnen
mayemmi xas snekkaren ṯɣuyyiṯ qaƹ ammu. 25Wami ṯ
cedden bac aṯ uwṯen, inna-as Bulus i umeqqran n ȓƹaskar
iy ḏinni ibedden: "Ma qanuni aḏ tuwṯem s usɣun ij n bnaḏem
ɣares ljinsiya n arrumanus meȓa war xas ṯḥekkimem ca?"
26Wami isȓa umeqqran nni n ȓƹaskar manayenni, iruḥ

ɣar arrayes n ȓƹaskar inna-as: "Min teggeḏ cek ammu? Qa
aryaz nni wenni ɣares ljinsiya n arrumanus!"
27Yusa-d arrayes nni inna-as: "In-ayi, cek ma ɣarek

ljinsiya n arrumanus?"
Yarra xas Bulus: "Wah."
28 Inna-as arrayes nni: "Qa nec sɣiɣ ljinsiya inu s waṭṭas

n tmenyaṯ."

c22.20 Stifan netta zi sebƹa nni n ṣṣaḥaba n arrusul ḏi ṯendint n Lquds.
Nɣin-ṯ iʼisraʼiliyen.

Inna-as Bulus: "Nec xeȓqeɣ-d s ljinsiya-ya." 29Ȓxeddnnit
beƹƹḏen xas ḏeɣya yinni ixsen as ggen lʼistijwab. Iggweḏ
waxxa ḏ arrayes nni wami issen belli icedd ijjen ɣares
ljinsiya n arrumanus.

Arrasul Bulus zzaṯ i Jmaƹeṯ n lḥukkam n Ayṯ-Israʼil
30 Irezzu arrayes n ȓƹaskar nni aḏ issen mayemmi

tahamen Ayṯ-Israʼil Bulus. Ṯiwecca nnes yumar arruyas n
ȓefquha ḏ marra Jmaƹeṯ n lḥukkam n Ayṯ-Israʼil aḏ munen.
Ȓxeddnnit isufeɣ-d Bulus yuwi-ṯ-iḏ ɣarsen bac aṯ isbedd
zzaṯsen.

23 1 Ixzar mliḥ Bulus ɣar Jmaƹeṯ n lḥukkam n Ayṯ-Israʼil
inna-asen: "Ay ayṯma, nec ggiɣ lwajib ak Arebbi, zi

qbeȓ ḥetta nhara ḍḍamir inu mertaḥ." 2 Ikkar Anas arrayes
n ȓefquha yumar yinni ibedden ak Bulus aṯ uwṯen ɣar
uqemmum. 3Ȓxeddnnit inna-as Bulus: "Ac yuweṯ Arebbi,
cek am ȓḥiḍ ircan maca ijeyyer! Ṯeqqimeḏ cek ḏinni axafi
ṯḥekmeḏ ƹlaḥsab Ccariƹa, walakin ȓexxu txalafeḏ Ccariƹa
wami ṯen ṯumareḏ aḏayi uwṯen."
4Nnan-as i Bulus yinni iḥḍaren ḏinni: "Ma tukkareḏ cek

arrayes n ȓefquha n Arebbi?!"
5 Inna-asen Bulus: "Ay ayṯma, qa nec tuɣa war ssineɣ

netta ḏ arrayes n ȓefquha minzi lkitab iqqar: Arrayes n
ccaƹb, war ḏayes qqar bu ȓƹib."
6Wami issen Bulus belli ca zzaysen zi ȓḥizeb n

iṣadduqiyen ca nneɣnit zi ȓḥizeb n ifarrisiyen, iƹeyyeḍ ḏi
Jmaƹeṯ nni n lḥukkam inna-asen: "Ay ayṯma, nec ḏ afarrisi
mmis n ifarrisiyen! Aqa tḥakamem-ayi wami nec ɣari lʼamal
belli iwḏan aḏ d kkaren zi ȓmewṯ ḏi lqiyama." 7Wami
inna manaya iwqeƹ ij n lxilaf jar ifarrisiyen ḏ iṣadduqiyen,
Jmaƹeṯ nni n lḥukkam mesfraqen s ṯnayen iḏsen. 8 (Minzi
iṣadduqiyen qqaren war ḏinni bu lqiyama niɣ ḏ lmalaʼikaṯ
niɣ ḏ arruḥaṯ, walakin ifarrisiyen qqarenmarramanaya iǧa.)

9 Iwqeƹ sdaƹ imɣar, kkaren ȓebƹaḍ zeg imseȓmaḏen n
Ccariƹa niṯni ḏ ifarrisiyen temnaqaren s jjehḏ qqaren: "War
ntif bu can lɣaleṭ ḏi bnaḏem-a, imken issiweȓ akiḏes can
jjen niɣ ḏ can lmalaʼika."
10Wami bḏan tmenɣan s jjehḏ ƹlaḥsab lxilaf nni, iggweḏ

arrayes n ȓƹaskar aḏ wezzƹen Bulus. Yumar ȓƹaskar nnes
aḏ hwan aḏ d xeḍfen Bulus zi ȓwesṭ nsen, aṯ siȓin ɣar
lqecla. 11Ǧiȓeṯ nni ibedd-d Siḏiṯneɣ ɣar Bulus inna-as: "Egg
zƹameṯ! Mammec zzayi ṯcehḏeḏ ḏi ṯendint n Lquds, labud
ƹaweḏ azzayi ṯcehḏeḏ ḏi ṯendint n Ruma."

Ayṯ-Israʼil tciṭinen bac aḏ nɣen Arrasul Bulus
12Wami d iṣbeḥ ȓḥaȓ ciṭnen Ayṯ-Israʼil, ƹahḏen Arebbi

ḥarrmen ixef nsen war tetten ca war sessen ca aȓ ɣa
nɣen Bulus. 13Ktar zi arbeƹin iḏsen ig iciṭnen ḏi manaya.
14Ruḥen ɣar arruyas n ȓefquha ḏ imeqqranen n Ayṯ-Israʼil
nnan-asen: "Neccin nƹaheḏ Arebbi nḥarrem ixef nneɣ war
ntett walu aȓ ɣa nneɣ Bulus. 15Ȓexxu Jmaƹeṯ n lḥukkam
ḏ kenniw ttareṯ zi arrayes n ȓƹaskar n arrumanus bac
aɣarwem d issekk Bulus. Ggeṯ ixef nwem ṯexsem akis
ṯeggem lʼistijwab mliḥ. Neccin aqaneɣ mujud bac aṯ nneɣ
qbeȓ iy d ɣa yaweḍ."
16Mmis n učmas n Bulus yarra-d ȓexbar x min ciṭnen

yiwḏan nni, iruḥ ɣar lqecla yuḏef ḏinni iƹaweḏ-as i Bulus
manayenni. 17 Iȓaɣa-d Bulus x yij n uƹaskari ḏ ameqqran
n arrumanus inna-as: "Awi aḥenjir-a ɣar arrayes nwem n
ȓƹaskar aqa ɣares can wawaȓ aḏas ṯ yini."
18Yuwi-ṯ ɣar arrayes n ȓƹaskar nni inna-as: "Iȓaɣa-d xafi

Bulus ameḥbus nni ittar zzayi aḏac d awiɣ aḥenjir-a aqa
ɣares can wawaȓ aḏac ṯ yini."
19Arrayes nni n ȓƹaskar iṭṭef aḥenjir nni ḏeg ufus, yuwi-ṯ

ɣar uɣezḏis waḥḏes inna-as: "Min texseḏ aḏayi t ṯiniḏ?"

20 Inna-as uḥenjir nni: "Iʼisraʼiliyen ttafqen jarasen bac
azzayek ttaren aḏ d tessekkeḏ ṯiwecca Bulus ɣar Jmaƹeṯ
n lḥukkam nsen. Ggin ixef nsen axmi xsen aḏas ggen
lʼistijwab mliḥ. 21War tijja ca ac sqenƹen qa ḏinni ktar zi
arbeƹin n iryazen wejjḏen i Bulus, ggin ȓƹaheḏ ak Arebbi
ḥarrmen ixef nsen war tetten ca war sessen ca aȓ ṯ ɣa nɣen.
Niṯni aqa wejḏen, ɣir trajan aḏ twafqeḏ x ṭṭaleb nsen."
22 Issekk arrayes-a n ȓƹaskar aḥenjir nni inna-as: "War

tƹawaḏ ca i ḥadd belli cek ṯenniḏ-ayi i nec ȓexbar-a."

Tawin Arrasul Bulus ɣar lwali Filiks
23Ȓxeddnnit iȓaɣa-d arrayes nni n ȓƹaskar i ṯnayen n

imeqqranen nnes inna-asen: "Swejḏeṯ miyytayen n ȓƹaskar
ḏ sebƹin n yinni iy inyin x yisan ḏ miyytayen zeg yinni
ikessin ikeccuḍen ɣarsen ṯicceṭ n wuzzeȓ, aḏ traḥem ɣar
Qayṣariya ɣar tesƹa n ǧiȓeṯ. 24Swejḏeṯ i Bulus min xef ɣa
iney bac aṯ tsiwḍem ḏi lʼaman u ḍman ɣar lwali Filiks."
25Yura ij n ṯebrat i Lwali Filiks inna-as ḏayes: 26 "A si

lwali Filiks, nec Kludyus Lisyas tseǧameɣ xak. 27Aryaz-a
ṭṭfen-ṯ Ayṯ-Israʼil tuɣa ƹȓayen aṯ nɣen. Wami d arriɣ ȓexbar
netta ɣares ljinsiya n arrumanus, ruḥeɣ senjmeɣ-ṯ-iḏ nec ḏ
ȓƹaskar inu. 28Rezzuɣ aḏ ssneɣ nec ttuhmaṯ iy xas ggin,
uwiɣ-ṯ ɣar Jmaƹeṯ n lḥukkam nsen. 29Ufiɣ ttuhmaṯ nni
niṯenti ḏ can ṯmesȓayin x Ccariƹa nsen waha. War xas
ufiɣ bu can ttuhma isḏaheǧ xas ȓmewṯ niɣ ȓeḥbes. 30Wami
d arriɣ ȓexbar belli ciṭnen xas, ssekkeɣ-ṯ-iḏ ɣarek ḏeɣya.
Umareɣ yinni xas iy teggen ttuhmaṯ aḏac inin min ɣarsen
ḍed nnes."
31–33Ssenni nefḏen ȓƹaskar ƹlaḥsab min zi ṯen yumar.

Uwin Bulus s ǧiȓeṯ ɣar ṯendint n Antipatris. Ṯiwecca nnes
ḏewȓen-d ȓebƹaḍ n ȓƹaskar ɣar lqecla nsen, inneɣni iy inyin
x yisan kemȓen x ubriḏ nsen ak Bulus uwḍen ɣar Qayṣariya.
Kellfen ḏinni lwali x Bulus sellmen-as ṯabrat nni. 34–35Wami

t iɣra lwali inna-as i Bulus man lʼiqlim manis twaḥsabeḏ
cek? Wami ḏas inna Bulus zi lʼiqlim n Kilikya inna-as lwali:
"Aḏ iȓiɣ ḏi ljelsa nnec xmi d ɣa awḍen yinni iy xak ɣa
iqeddmen ttuhma." Ssenni yumar axas ƹesssen ḏi ȓeqṣar
n Hirudus.

Tḥakamen x Arrasul Bulus zzaṯ i lwali Filiks

24 1Menbƹad i xemsiyyam ihwa-d ɣar Qayṣaria arrayes
n ȓefquha Anas akis ȓebƹaḍ n imeqqranen n Ayṯ-

Israʼil ḏ ij n lmuḥami qqaren-as Tartulus, tahamen Bulus ɣar
lwali. 2–3Ȓaɣan-d x Bulus, ibḏa Tartulus itaham-iṯ iqqar: "A
si lwali Filiks, ḏi ssabab nnec neccin netƹic ḏeg yij n ȓehna
ḏ ameqqran, u s lbarnamaj nnec ṯṣeȓḥeḏ mliḥ ṯuḏarṯ nneɣ
ḏi ṯmurṯ-a. Neccin nqebbeȓ manaya, ncekkar-icek aṭṭas ḏi
kuȓ ȓweqṯ ḏ kuȓ amcan. 4Walakin war xseɣ ca ac sƹeṭṭaȓeɣ
aṭṭas, tettareɣ zzayek ƹlaḥsab ȓxaḍar nnec aɣarneɣ ṯesȓeḏ
cwayt.
5Aryaz-a wanita nufi-ṯ itxarwaḍ itegg lfitna jar marra

iʼisraʼiliyen iy ǧan ḏi marra ddunect. Netta ḏ ij n arrayes
n lbidƹa n nnaṣara. 6U irezzu aḏ isexnez ḥetta ṯamziḏa
ṯameqqrant n Ayṯ-Israʼil. Neccin neṭṭef-iṯ {nxes axas
neḥkem ƹlaḥsab Ccariƹa nneɣ. 7Maca yusa-d arrayes n
ȓƹaskar Lisyas ikkes-aneɣ-ṯ zeg ifassen nneɣ s lquwwa.
8Yumar yinni iteggen ttuhmaṯ bac aɣarek d asen.} Axmi
ḏas ɣa ṯeggeḏ lʼistijwab cek s yixef nnec aḏ tessneḏ minxef
ṯ ntaham neccin." 9Tafqen iʼisraʼiliyen x ttuhmaṯ nni, qqaren
manayenni iggi-ṯ ḏ ṣṣaḥ.

Arrasul Bulus itḏafaƹ x yixef nnes
10 Iceyyar-as lwali i Bulus bac aḏ issiweȓ. Indeq-d Bulus

inna-as: "Nec ssneɣ cek mecḥaȓ zeg wami ṯḥekkmeḏ x
ṯmurṯ-a. X manaya farrḥeɣ bac aḏ ḏafƹeɣ x yixef inu.
11Ṯzemmareḏ aḏ tesseqsiḏ belli nec ṯenƹac ȓyewm zeg

wami gaƹƹḏeɣ ɣar Lquds, maci ktar, aḏ ƹebḏeɣ Arebbi.
12War ḏayi ufin ca tmenɣiɣ ak ḥadd ḏi ṯemziḏa ṯameqqrant,
niɣ tsamareɣ ȓɣaci ȓa ḏi ṯemziḏawin uȓa ḏi ṯendint. 13War
ɣarsen bu ddalil x ttuhmaṯ-a iy xafi tqeddamen ȓexxu.
14Walakin qqareɣ-ac tafaqeɣ zzaṯek nec ƹebbḏeɣ Arebbi
n ȓejḏuḏ nneɣ ƹlaḥsab abriḏ-a iy ḥessben niṯni zaƹma ḏ
lbidƹa. Tamneɣ s marra min itafaqen akeḏ Ccariƹa ḏ min
yurin ḏi Lkutub n lʼanbiya. 15Ɣari lʼamal zi Arebbi mamc
ɣarsen iǧa ɣar iryazen-a, iƹni aḏ d kkaren zi ȓmewṯ ṣsaliḥin
ḏ ḍḍalimin. 16Falihaḏa teggeɣ marra jjehḏ inu aḏ ƹiceɣ s yij
n ḍḍamir mertaḥ zzaṯ i Arebbi ḏ yiwḏan.
17Menbaƹd i waṭṭas n iseggwusa ƹeqbeɣ-d ɣar ṯendint n

Lquds uwiɣ-d can n ṣṣaḏaqa i lʼumma inu, qeddmeɣ dbiḥaṯ.
18Wami ḏayi ufin ḏi ṯemziḏa ṯameqqrant tuɣa ggiɣ ȓuḍu.
War ḏinni bu akiḏi ȓɣaci, war teggeɣ bu sdaƹ. Walakin ḏinni
can n iʼisraʼiliyen zi lʼiqlim n Asya, 19 itxeṣṣa niṯni aɣarek d
asen ḏanita bac aḏ inin ttuhmaṯ iy ɣarsen ḍed inu. 20Niɣ
aḏac inin yina iy ḏa ibedden man ljarima iy xafi ufin wami
beddeɣ ḏi Jmaƹeṯ nsen n lḥukkam. 21Wac imken x wawaȓ
nni iy nniɣ s uȓaɣi jarasen wami beddeɣ ḏinni? Nniɣ-asen
qa kenniw ṯḥakamem xafi nhara minzi tamneɣ belli iwḏan
aḏ d karren zi ȓmewṯ ḏi lqiyama."

Iqqim Arrasul Bulus ḏi ȓeḥbes n Qayṣariya
22Filiks netta itsȓa mliḥ x ubriḏ-a n Ƹisa, walakin iʼejjel

lḥukem nnes inna-asen: "Xmi d ɣa yas arrayes n ȓƹaskar
Lisyas uca aḏ ḥekmeɣ x manaya." 23Yumar ij n umeqqran
n ȓƹaskar inna-as: "Ƹess x Bulus ḏi ȓeḥbes, maca uc-as
cwayt n lḥurriya ejj imeddukaȓ nnes aɣares d asen bac
aḏayes thillan."
24Ƹḏun can wussan, yusa-d Filiks akiḏes ṯamɣarṯ nnes

Drusila, nettaṯ ḏ ṯaʼisraʼiliṯ. Iȓaɣa-d x Bulus iṣenneṭ-as xmi
issawaȓ x lʼiman zi Ƹisa Lmasiḥ. 25Wami issiweȓ Bulus x

min iǧan nican, ḏ mammec ɣa iḥkem bnaḏem x yixef nnes,
ḏ Yewm Lḥisab ḏ Lƹiqab iy d ɣa yasen, inexȓeƹ Filiks inna-
as: "Ṣafi ȓexxu, ƹqeb. Xmi ɣari ɣa ṯiȓi lfurṣa axak d ȓaɣiɣ."
26Netta ƹaweḏ Filiks irezzu zi Bulus arrecweṯ. S manaya
itȓaɣa-d xas aṭṭas n ṯwaȓaṯin issawaȓ akiḏes. 27Ƹḏun ṯnayen
iseggwusa, iḏweȓ-d Burkyus Fastus ḏeg umcan n lwali
Filiks. Walakin Filiks igga-asen ȓxaḍar i iʼisraʼiliyen, ijja
Bulus ḏi ȓeḥbes.

Arrasul Bulus itstanaf ddaƹweṯ nnes ɣar lmalik Qayṣar

25 1Fastus iḏweȓ netta ḏ lwali ḏi lʼiqlim. Wami ṯeƹḏu
ṯeȓtiyyam igaƹƹeḏ netta zi ṯendint nni n Qayṣariya ɣar

ṯendint n Lquds. 2–3Arruyas n ȓefquha ḏ imeqqranen n Ayṯ-
Israʼil qeddmen-as ttuhmaṯ nsen ḍed i Bulus. Ḥeccmen-ṯ
ttaren zzayes aḏasen igg ȓxaḍar nsen bac aṯiḏ yawi ɣar
Lquds ƹlaḥeqqac niṯni wejjḏen-as i Bulus bac aṯ nɣen ḏeg
ubriḏ nni. 4 Inna-asen lwali qa Bulus aqaṯ ḏ ameḥbus ḏi
ṯednint n Qayṣariya, ȓexxu nec aḏ ḏewȓeɣ ḏinni. 5 Labud
akiḏi raḥen ȓebƹaḍ n imeqqranen nwem. Meȓa ixḍa uryaz
nni ḏi can ȓḥajeṯ, qeddmem-ayi-d ttuhmaṯ nwem ḍed nnes
ḏinni.
6 Iqqim Fastus ḏi Lquds ma ṯmeniyyam ma ƹecriyyam,

menbƹad ihwa ɣar Qayṣariya. Ṯiwecca nnes, igga ljelsa
ḏi lmaḥkama yumar aḏas d awin Bulus. 7Wami d iḥḍar,
munen-d xas iʼisraʼiliyen nni iy d yusin zi Lquds. Tahamen-
ṯ s waṭṭas n ṯmesȓayin uƹarent maca war ɣarsen bu ddalil.
8 Ibḏa Bulus itḏafaƹ x yixef nnes inna: "Nec war xḍiɣ ca

ḏi manayenni, lla ḏi Ccariƹa n Ayṯ-Israʼil uȓa ḏi ṯemziḏa
ṯameqqrant uȓa ḏi lmalik Qayṣar."
9Walakin lwali Fastus irezzu aḏ igg ȓxaḍar i Ayṯ-Israʼil

inna-as i Bulus: "Ma ṯexseḏ aḏ tgaƹƹḏeḏ ɣar ṯendint n
Lquds axak ḥekmeɣ nec x ttuhmaṯ-a ḏinni?"

10 Inna-as Bulus: "Aqayi beddeɣ ḏi lmaḥkama n lmalik
Qayṣar, nec itxeṣṣa ḏa iy ɣa twaḥakmeɣ. Qa Ayṯ-Israʼil war
ḏaysen xḍiɣ ca, mammec ṯessneḏ cek. 11Meȓa xḍiɣ iƹni
ggiɣ can ȓḥajeṯ nec sḏaheǧeɣ xas ȓmewṯ war zemmareɣ
azzayes rewȓeɣ. Walakin meȓa ttuhmaṯ-a iy xafi qeddmen
war ǧint ca ḏ ṣṣaḥ, uȓa ḏ ijjen war ɣares bu ȓḥaqq aḏayi
isellem i niṯni. Nec testanafeɣ ddaƹweṯ inu ɣar lmalik
Qayṣar."
12 Lwali Fastus issiweȓ akeḏ imcawaren nnes uca inna-as

i Bulus: "Iwa wami ṯestanfeḏ cek ddaƹweṯ nnec ɣar Qayṣar,
ɣar Qayṣar iy ɣar ɣa ṯraḥeḏ."

Fastus issawaȓ ak uzeǧiḏ Aɣribas x lqaḍiya n Bulus
13Ƹḏun ȓebƹaḍ n wussan, yusa-d uzeǧiḏ Aɣribas ḏ

učmas Birnika ɣar ṯendint n Qayṣariya bac aḏ seǧmen x
lwali Fastus. 14Wami qqimen ḏinni aṭṭas n wussan, issiweȓ
Fastus ak uzeǧiḏ x lqaḍiya n Bulus. Inna-as: "Ḏa ij n uryaz
ijji-ṯ Filiks ḏ ameḥbus. 15Wami ruḥeɣ ɣar Lquds qeddmen-
ayi-d ttuhmaṯ arruyas n ȓefquha ḏ imeqqranen n Ayṯ-Israʼil,
ttaren zzayi axas ḥakmeɣ x lmujrim. 16Nniɣ-asen: Ƹlaḥsab
lƹada n arrumanus war tsellimen ḥadd qbeȓ ma aḏ imqabaȓ
aked yinni iy xas iggin ttuhma, aɣares ṯiȓi lfurṣa aḏ iḏafeƹ x
yixef nnes. 17 Iḏen, munen-d ḏanita ṯiwecca nnes ggiɣ ljelsa
nnes ḏi lmaḥkama war ƹeṭṭaȓeɣ ca umareɣ bac aṯiḏ awin.
18Kkaren ssiwȓen yinni xas iqeddmen ttuhmaṯ, ufiɣ ttuhmaṯ
nsen ḍed i Bulus war ǧint bu ḏ can ljarimaṯ am tuɣa trajiɣ
nec. 19 Innama menɣen akis x can ṯmesȓayin ḏi ddin nsen
u x yij n uryaz qqaren-as Ƹisa, netta immuṯ walakin Bulus
iqqar lla, iddar! 20Wami weddareɣ nec war ufiɣ mammec
ɣa beḥṯeɣ ḏi ṯmesȓayin-a, nniɣ-as i Bulus: Ma aḏ traḥeḏ
ɣar Lquds axak ḥekmeɣ ḏinni x ttuhmaṯ-a? 21Yugi Bulus,
istanef ddaƹweṯ nnes ɣar Qayṣar. Umareɣ nec aḏ iqqim ḏ
ameḥbus aȓ ṯ ɣa ssekkeɣ ɣar lmalik Qayṣar."

22 Inna-as uzeǧiḏ Aɣribas i Fastus: "Nec s yixef inu xseɣ
aḏas ṣennṭeɣ i uryaz-a." Inna-as Fastus: "Ṯiwecca aḏas
ṯṣennṭeḏ."

Arrasul Bulus zzaṯ i uzeǧiḏ Aɣribas
23Ṯiwecca nnes, wami d yusa uzeǧiḏ Aɣribas ḏ Birnika

s yij n ccan imɣar, uḏfen ɣar uxxam ḏ ameqqran n uyraw
akiḏes arruyas n ȓƹaskar n arrumanus ḏ imeqqranen n
ṯendint. Ȓxeddnnit yumar Fastus uwin-d Bulus. 24 Inna
Fastus: "A si azeǧiḏ Aɣribas ḏ iryazen iḥḍaren akiḏneɣ
marra! Aqa twaȓam aryaz-a zzaṯwem xas iy xef ḏayi
qeddmen ttuhmaṯ marra lʼumma n Ayṯ-Israʼil ḏi Lquds uȓa
ḏanita ḏi Qayṣariya. Snekkaren xas ṯɣuyyiṯ qqaren labud
netta war itɣimi ca ƹaḏ aḏ iddar! 25Nec war xas ufiɣ bu can
ȓḥajeṯ isḏaheǧ xas ȓmewṯ. Wami istanef ddaƹweṯ nnes ɣar
lmalik Qayṣar, xseɣ aɣares ṯ ssekkeɣ. 26Walakin nec war
xas ufiɣ bu can n ttuhma nican aḏas t ariɣ i si lmalik Qayṣar.
Smanaya seḥḍareɣ-ṯ-iḏ zzaṯwem, xaṣṣatan cek a si azeǧiḏ
Aɣribas, bac meȓa ṯeggim-as lʼistijwab aḏ ssneɣ min xas ɣa
ariɣ. 27Nec twaȓiɣ maci maƹqul aḏ ssekkeɣ ij umeḥbus bȓa
ma aḏ ariɣ ttuhmaṯ iy xas qeddmen."

Bulus itḏafaƹ x yixef nnes zzaṯ i uzeǧiḏ Aɣribas

26 1 Inna-as uzeǧiḏ Aɣribas i Bulus: "Qa nesmeḥ-ac aḏ
tessiwȓeḏ x yixef nnec."

Iceyyar Bulus s ufus nnes ibḏa itḏafaƹ x yixef nnes inna-
as: 2 "A si azeǧiḏ Aɣribas, ssaƹḏ inu wami ḏayi ṯejjiḏ aḏ
ḏafƹeɣ x yixef inu nhara zzaṯec cek x marra ttuhmaṯ iy
ḏac qeddmen xafi Ayṯ-Israʼil. 3Xaṣṣatan minzi cek ṯessneḏ
marra lƹadaṯ n Ayṯ-Israʼil ḏ lxilafaṯ nsen. S manaya tettareɣ
zzayek aḏayi ṯeṣbareḏ aḏayi ṯṣennṭeḏ.

4Qamarra Ayṯ-Israʼil ssnen mammec tuɣa ṯeǧa ṯuḏarṯ inu
zi ṯemzi inu iy ƹiceɣ ḏi ṯmurṯ inu, ƹaweḏ uȓa ḏi ṯendint n
Lquds. 5Niṯni ssnen-ayi aṭṭas zeg wami. Meȓa xsen axafi
cehḏen qa nec ƹiceɣ ḏ afarrisi, iƹni ȓḥizeb nni iqesḥen aṭṭas
ḏi ddin nneɣ. 6Cuf, mayemmi nec ǧiɣ nhara ḏi lmaḥkama-
ya? Liʼanna ɣari lʼamal zi ȓƹaheḏ nni iy ḏaneɣ yuca Arebbi
zi ȓejḏuḏ nneɣ. 7Ǧiȓeṯ ḏ nhar ṯenƹac n ṯqebbaȓ n Ayṯ-Israʼil
ƹebbḏen Arebbi minzi ɣarsen lʼamal belli ȓƹaheḏ nni aḏ yiȓi.
Cuf, a si azeǧiḏ, lʼamal-a netta ḏ ttuhma nni iy ḏac qeddmen
xafi Ayṯ-Israʼil! 8Mayemmi ṯenwim qa Arebbi war imkin ca
aḏ d isnekkar yinni immuṯen zi ȓmewṯ?
9Nec qenƹeɣ s yixef inu tuɣa ḍaruri aḏ ggeɣ marra

min zemmareɣ bac aḏ ƹarrḍeɣ i yisem n Ƹisa zi Naṣira.
10Amenni iy ggiɣ ḏi ṯendint n Lquds. S arruxṣa n arruyas
n ȓefquha tḥebbaseɣ aṭṭas n ȓmuminin ṣaliḥin. Xmi xasen
taḥkamen s ȓmewṯ, nec tafaqeɣ x manayenni. 11Aṭṭas n
ṯwaȓaṯin traḥeɣ zi ṯemziḏa ɣar ṯenneɣnit tƹeddabeɣ-ṯen,
rezzuɣ aḏ ssiwȓen s bezzez ȓƹib ḏi Arebbi. S uɣḍab nni inu
traḥeɣ ḥetta ɣar ṯneddam ḏi lxarij bac aṯen ƹeddbeɣ ḏinni.
12X manaya iy ruḥeɣ ij n nhar ɣar ṯendint n Dimaceq,

s arruxṣa n arruyas n ȓefquha ḏ ttesriḥ nsen. 13A si
azeǧiḏ, wami tuɣa ggureɣ ɣar uzyen nhar ẓriɣ ij n nnur
ḏeg ujenna ṯfawṯ nnes ktar zi ṯfuct, inneḍ-ayi-d itceƹciƹ
xafi nec ḏ yinni iy kiḏi igguren. 14Newḍa marra iḏneɣ ɣar
ṯmurṯ, sȓiɣ ij n ṯmijja ṯeqqar-ayi s luɣa lƹibriya: A Cawul,
a Cawul! Mayemmi ḏayi tƹeddabeḏ? Teggeḏ am wenni
iy ḏi ṯeǧa ṯɣennant isuggur-iṯ Arebbi s ṯsennant.d 15Nniɣ-
as: Min teƹniḏ cek, a Siḏi? Inna-ayi qa Nec ḏ Ƹisa, wenni
iy tƹeddabeḏ. 16Ȓexxu kkar, bedd x iḍaren nnec. Aqa
seḍhareɣ-ac-d ixef inu bac ac d ƹezzȓeɣ ḏ axeddam inu ḏ ij
n ccaheḏ x min zzayi teẓriḏ ḏ min ḏac ɣa d seḍhareɣ. 17Ac

d26.14 Jjumla-ya ṯeqqar ḥarfiya s ṯyunaniṯ: Iqseḥ xak aḏ tuwṯeḏ s iḍaren
ṯicceṭ ukeccuḍ qa twacukkeḏ zzayes.

snejmeɣ zi lʼumma nnec, ac snejmeɣ ƹaweḏ zeg yinni war
iǧin zi Ayṯ-Israʼil. Ac ssekkeɣ ɣarsen 18bac aḏasen ṯrezmeḏ
ṯiṭṭawin nsen, aṯen ṯesbeƹƹḏeḏ zi ṯaǧest ɣar nnur, aṯen
ṯesbeƹƹḏeḏ x ssulṭa n Cciṭan ɣar Arebbi. Ammu aḏasen
twaɣfarent ȓmuƹṣiyaṯ nsen aɣarsen yiȓi umcan ak ṣṣaliḥin,
iƹni s lʼiman nsen iy ḏayi iy ggin.
19Nec a si azeǧiḏ Aɣribas, war ƹṣiɣ ca lwaḥi nni iy d

ihwan zeg ujenna. 20Lla, tbeccareɣ ḏ amezwaru imezḏaɣ
n tendint n Dimaceq, ṯumma imezḏaɣ n ṯendint n Lquds,
ṯumma marra jwayeh n ṯmurṯ n Yahuḏiya, ḏ aneggaru
marra yinni war iǧin zi Ayṯ-Israʼil. Tbeccareɣ-ṯen aḏ tuben
aḏ ḏewȓen ɣar Arebbi, aḏ xeḏmen ȓexḏayem iǧan n
ttuba n ṣṣaḥ. 21X manaya ṭṭfen-ayi Ayṯ-Israʼil ḏi ṯemziḏa
ṯameqqrant, xsen aḏayi nɣen. 22Walakin Arebbi iƹawen-
ayi-d zi qbeȓ ḥetta nhara. Ammu aqayi nec beddeɣ ḏa
tbeccareɣ i umezyan ḏ umeqqran. Qqareɣ ɣir ṯimesȓayin
nni iy nnan lʼanbiya ḏ Musa labud aḏ weqƹent. 23 Iƹni,
Lmasiḥ labud aḏ iƹeddeb. Axmi ɣa yiȓi netta ḏ amezwaru
iy d ɣa ikkaren zi ȓmewṯ, aḏ ibeccar s nnur lʼumma nneɣ ḏ
marra yinni war iǧin zi Ayṯ-Israʼil."
24Bulus aqaṯ ƹaḏ issawaȓ itḏafaƹ x yixef nnes, ikkar lwali

Fastus inna-as s jjheḏ: "A Bulus, ma cek ṯeflippaḏ? Ṯɣuri
nnec ṯemɣar, ṯesbuhȓi-cek!"
25 Inna-as Bulus: "A si lwali Fastus, nec war flippaɣ ca.

Lla, min qqareɣ ḏ ṣṣaḥ u s ȓaƹqeȓ. 26Azeǧiḏ Aɣribas issen
mliḥ x manaya, nec rezzuɣ akis ssiwȓeɣ s ṣṣaraḥa marra.
Nec ttaqiɣ belli uȓa ḏ ij n ȓḥajeṯ zi manaya war ṯeqqim war
t issin, liʼanna war ṯewqiƹ bu ḏi can n ṯɣemmarṯ waha. 27A
si azeǧiḏ Aɣribas, ma tamneḏ s lʼanbiya? Ssneɣ nec belli
cek tamneḏ."
28 Inna-as uzeǧiḏ Aɣribas: "Ma s cwayt n ȓweqṯ ṯa ṯenwiḏ

aḏayi ṯarreḏ ḏ amasiḥi?"

29 Inna-as Bulus: "S cwayt n ȓweqṯ ṯa niɣ s waṭṭas, tettareɣ
zi Arebbi i cek ḏ yinni iy ḏayi itesȓan nhara aḏ tiȓim am nec,
maca mebȓa snaseȓ-a."
30 Ikkar uzeǧiḏ ḏ lwali ḏ Birnika ḏ yinni kisen iqqimen.

31Fɣen, nnan i wayawya qa bnaḏem-a war itegg minxef
isḏaheǧ ȓmewṯ niɣ ḏ ȓeḥbes. 32 Inna uzeǧiḏ Aɣribas i lwali
Fastus: Maƹlik bnaḏem-a war istinef ddaƹweṯ nnes ɣar
Qayṣar ataf itwaḍȓeq.

Itraḥ arrasul Bulus ɣar ṯendint n Ruma

27 1Wami umaren bac aḏaneɣ ssekken ḏeg uɣarrabu
ɣar ṯmurṯ n Iṭalya, sellmen Bulus ḏ ȓebƹaḍ n imeḥbas

i yij n uƹaskari ḏ ameqqran n arrumanus qqaren-as Yulyus.
Netta yusa-d zi ȓƹaskar nni umi qqaren ‘Lfirqa n Qayṣar.’
2Nenya ḏeg yij n uɣarrabu itraḥen ḏi ȓweqṯ nni zi ȓemwiyi
n Adramit ɣar ȓemwiyawaṯ n lʼiqlim n Asya. Iruḥ akiḏneɣ
Aristarxus, netta zi Ayṯ-Masidunya zi ṯendint n Salunik.
3Ṯiwecca nnes, wami nuweḍ ɣar ṯendint n Ṣayda igga

ȓxir Yulus ak Bulus ijji-ṯ aḏ iraḥ ɣar imeddukaȓ nnes bac
aḏayes thillan. 4Ssenni neffeɣ nruḥ ḏeg uɣarrabu ḏi jjiheṯ
nni mani ihedden ȓebḥar n ṯeyzirṯ n Qubruṣ, minzi arriḥ
iccaṯ-d ḏayneɣ ɣar uɣembub nneɣ. 5Wami neƹḏu ȓebḥar
nni iǧan zzaṯ i lʼiqlim n Kilikya ḏ lʼiqlim n Pamfilya, nuweḍ
ɣar ṯendint n Mira ḏi lʼiqlim n Likya. 6Yufa ḏinni uƹaskari
nni ameqqran ij n uɣarrabu yusa-d zi ṯendint n Iskandariya
itraḥ ḏi ȓweqṯ nni ɣar ṯmurṯ n Iṭalya, isney-aneɣ ḏayes.
7Aṭṭas n wussan neccin nuggur ḏeg uɣarrabu walakin
nuyur ɣir cwayt n ubriḏ, menbaƹd neƹḏu ṭṭarf i ṯendint n
Kanidus. Wami arriḥ war ḏaneɣ ijji bu a nsiɣi x ubriḏ nni,
neƹḏu swadday n ṯeyzirṯ n Krit jjiheṯ n Qabu n Salmun. 8S
bezzez nuggur ṭṭarf ṭṭarf n ȓbarr menbaƹd nuweḍ ɣar yij n
umcan qqaren-as ‘Ȓmarsaṯ Ṯiṣebḥanin’ netta yuḏes i ubilaj
n Lisya.

9–10Ussan n Ȓƹiḏ ṣafi ƹḏun, tuɣa nexsar aṭṭas n ȓweqṯ
ḥetta wami iḏweȓ usafar nneɣ ḏi ȓebḥar ḏayes lxaṭar. Ikkar
Bulus iƹȓem-asen inna-asen: "A siyaḏi, nec twaȓiɣ asafar
nneɣ aḏ yiȓi ḏ ij n lmuṣiba ḏ ij n ṯxessarṯ ḏ ṯameqqrant,
maci ɣir aɣarrabu ḏ sseȓƹaṯ nnes waha, maca ƹaweḏ uȓa
ḏ ṯuḏarṯ nneɣ." 11Walakin aƹaskari nni ameqqran war iggi
bu array i Bulus, igga array i bab n uɣarrabu ḏ arrayes
nnes. 12 Lʼianna ȓmarsa nni ḏ ṯaƹeffant bac aḏayes seƹḏun
ȓmecta ḏinni. X manaya azyen ameqqran ggin aḏ uyuren
ssenni ḏeg uɣarrabu, tmennan aḏ awḍen ɣar ubilaj n Finiks
aḏayes seƹḏun ȓmecta. Nettaṯ ḏ ij n ȓmarsa ḏi ṯeyzirṯ n Krit
teḍhur ɣar ljanub ḏ ccamal ḏi jjiheṯ n lɣarbi.

Lƹaṣifa ḏi ȓebḥar
13Wami d iṣuḍ ij n arriḥ ifsus zi ljanub, itɣir-asen ufin

min rezzun. Sgaƹƹḏen-d aȓiyzime n uɣarrabu ruḥen ḏi
ȓebḥar ṭṭarf i ȓbarr n ṯeyzirṯ nni n Krit. 14Walakin menbaƹd
cwayt ikkar-d ij n arriḥ ijheḏ ihwa-d zi ṯeyzirṯ nni, arriḥ nni
qqaren-as ‘Asmawi.’f 15Lƹaṣifa nni ṯuwi aɣarrabu, wami
war nzemmar ca a nuyur ɣar zzaṯ nejja aɣarrabu aṯ yawi
arriḥ. 16Nnuffar zi arriḥ wami neƹḏu swadday n yij n ṯeyzirṯ
ḏ ṯamezyant qqaren-as Kawda. Iqseḥ xaneɣ aṭṭas ȓḥaȓ
walakin nrekken ṯaɣarrabut n lʼiɣaṯa, 17nesgaƹƹeḏ-it-id ɣar
uɣarrabu. Ixeddamen cedden aɣarrabu s iseɣwan swadday
bac war itrezzi ca. Wami ggwḏen aḏ yuyur uɣarrabu aḏ
innaɣ ḏeg yijḏi n ȓebḥar n Surt, ssenni sehwan-d ȓeqȓuƹg
uɣarrabu jjin arriḥ aṯ yawi. 18Ṯerni lƹaṣifa nni, ṯiwecca
nnes bḏan neṭṭaren sseȓƹaṯ ḏi ȓebḥar. 19Nhar wis ṯeȓtiyyam

e27.13 Ariyzim netta ḏ agerzim uɣarrabu. Ariyzim-a tceddan-ṯ s usɣun.
Xmi ixes aḏ yuyur uɣarrabu sgaƹƹaḏen-ṯ-iḏ.
f27.14 Qqaren-as Asmawi, ȓebƹaḍ qqaren-as Aɣmi.
g27.17 Ȓeqȓaƹ uɣarrabu netta ḏ ij n ȓbacc n ṯcuqqet itiȓi ɣar uɣarrabu
itṣuḍ ḏayes arriḥ iggur.

nḍaren ȓqecc uɣarrabu ḏi ȓebḥar s ifassen nsen. 20Ṯeqqim
amenni lƹaṣifa nni, aṭṭas n wussan war neẓri ṯfuct uȓa ḏ
yiṯran. Neccin ḏeg uneggaru nefqeḏ lʼamal belli a nenjem.
21Wami kkin aṭṭas n ȓweqṯ war ccin walu, ikkar Bulus

inna-asen: "Ay iryazen, maƹlik ḏayi ṯeggim array war
ṯeffiɣem ca zi ṯeyzirṯ n Krit, ataf war xawem ṯekki tamara-ya
ḏ ṯxessarṯ-a. 22Ȓexxu tettareɣ zzaywem aḏ tiȓim ḏ iryazen
aqa war itmetti ḥadd zzaywem, walakin aɣarrabu-ya ṣafi,
aḏ irez. 23Cuf, ǧiȓeṯ-a ṯa qa ṯeḍhar-ayi-d ij n lmalaʼika n
Arebbi, Arebbi-ya netta ḏ wenni xeddmeɣ netta ḏ bab inu.
24Ṯenna-ayi lmalaʼika nni: A Bulus, war teggweḏ ca! Labud
aḏ tbeddeḏ ɣar lmalik Qayṣar. Xzar ƹaweḏ, yinni marra
iy kic itsafaren isenjem-iṯen Arebbi akiḏec." 25 Inna-asen
Bulus: "Iwa iȓiṯ ḏ iryazen kenniw! Qa nec tamneɣ zi Arebbi
belli min ḏayi inna aḏ yiȓi aḏ yiȓi. 26Maca labud aḏ innaɣ
uɣarrabu-ya ɣar ṭṭarf n can ṯeyzirṯ."
27Ḏi ǧiȓeṯ nni wis arbeƹṭac ȓyewm u neccin ƹaḏ nuggur

nweddar ḏi ȓebḥar n Wadriyatiki, ɣar uzyen n ǧiȓeṯ nni
tɣir-asen i ixeddamen uɣarrabu qa tqerraben ɣar ȓbarr.
28Ƹbaren ȓaǧeɣ n ȓebḥar ufin sebƹa u ṯȓaṯin mitru. Ṯeƹḏu
cwayt n ȓweqṯ ƹbaren ƹaweḏ ufin ɣir sebƹa u ƹicrin mitru.
29Ggwḏen aɣarrabu aḏ iȓqef can uzru, nḍaren zi puppah
uɣarrabu arbeƹa iȓiyzami qqimen tẓaǧan bac aḏ iṣbeḥ
ȓḥaȓ. 30Rezzun ixeddamen uɣarrabu aḏ rewȓen zzayes,
sehwan ṯaɣarrabut n lʼiɣaṯa ɣar waman sneƹmiȓen axmi
xsen aḏ nḍaren iȓiyzam zi prubaj uɣarrabu. 31 Inna-as
Bulus i uƹaskari nni ameqqran ḏ ȓƹaskar nnes: "Meȓa war
qqimen ca ixeddamen-a ḏeg uɣarrabu, war ṯzemmarem aḏ
tnejmem." 32Qessen ȓƹaskar iseɣwan n ṯɣarrabut n lʼiɣaṯa
jjin-teṯ axasen ṯbeƹƹeḏ.
h27.29 Puppa qqaren-t i ḏeffar n uɣarrabu.
i27.29 Iȓiyzam niṯni ḏ igerzam.
j27.30 Pruba qqaren-t i zzaṯ uɣarrabu.

33Wami ibḏa aḏ iṣbeḥ ȓḥaȓ, ikkar Bulus ittar zzaysen
marra aḏ ccen can ȓḥajeṯ inna-asen: "Ṯeƹḏu arbeƹṭac
ȓyewm trajam waha bȓa lmakla, war ṯeccim walu. 34Ȓexxu
tettareɣ zzaywem aḏ teccem can ȓḥajeṯ bac aḏ teqqimem
ṯeddarem, war iweṭṭi uȓa ḏ ij n uzuṭṭu zeg uzeǧif nwem."
35Wami inna awaȓ-a, ikkar iysi-d aɣrum ickar Arebbi
zzaṯsenmarra, irez-iṯ ibḏa itett. 36Cejjƹenmarra iḏsen ccin.
37Neccin lƹadad nneɣ ḏeg uɣarrabu miyytayen u setta u
sebƹin n yiwḏan. 38Wami ccin jjiwnen, nḍaren irḏan ḏi
ȓebḥar bac aḏ sefssen aɣarrabu.
39Wami d iṣbeḥ ȓḥaȓ, niṯni twaȓan can ṯmurṯ war t ssinen

ca. Ẓrin ij n lxalij ḏinni, cceṭṭ nnes ḏayes ijḏi. Ggin aɣares
ƹanen aɣarrabu meȓa zemmaren. 40Qeḍwen iȓiyzam jjin-
ṯen ḏi ȓebḥar, serxun iseɣwan iy zi twarekknen dmamaṯ.k
Sgaƹƹḏen ȓeqȓaƹ n zzaṯ i arriḥ itṣuḍen, wejjhen ɣar ȓbarr.
41Maca aɣarrabu yuwṯa ij uyeddim n yijḏi ḏi ȓwesṭ n waman
innuɣ ḏinni. Pruba nnes ṯennuɣ mliḥ war tenhezzi. Puppa
nnes ṯebḏa trezza s jjehḏ n ȓemwaj.
42Ȓƹaskar nwan aḏ nɣen imeḥbas bac war itƹummi ḥadd

zzaysen aḏ irweȓ. 43Walakin aƹaskari nni ameqqran ixes
aḏ isenjem Bulus, isbedd-iṯen x min xsen aḏ ggen. Yumar
yinni izemmaren aḏ ƹummen aḏ neḍwen ḏ imezwura ḥima
aḏ ffɣen ɣar ȓbarr. 44 Inneɣnit aṯen ḏfaren x ṯfeȓwin niɣ x
ṯeȓwiḥin uɣarrabu. Amenni iy ffɣen marra iḏsen ɣar ȓbarr
nejmen.

Arrasul Bulus ḏi ṯeyzirṯ n Malṭa

28 1Wami nenjem aqaneɣ ḏi ȓbarr, nufa isem n ṯeyzirṯ
nni qqaren-as Malṭa. 2 Ibarbariyen n umcan nni ggin

ḏayneɣ ȓxir aṭṭas. Reḥben zzayneɣ marra ceƹƹȓen-aneɣ
ṯimessi minzi tuɣa ṯesmeḍ anẓar iccaṯ. 3Bulus ijmeƹ-d

k27.40 Dmamaṯ nni niṯni am ṯnayen n ȓemqaddef imɣaren tiȓin aȓ ḏeffar
uɣarrabu. Ixeddamen sneqȓaben zzaysen lʼitijah uɣarrabu.

ikeccuḍen, wami ṯen isers ḏi ṯmessi iffeɣ-d s ȓeḥmu nni ij
ufiɣer, iqqes-as iȓseq-as ḏeg ufus. 4Wami ẓrin ibarbariyen
nni fiɣer iȓseq ḏeg ufus n Bulus, nnan i wayawya: Nican
aryaz-a wanita inɣa can yijjen. Arebbi nneɣ umi qqaren
‘Lʼirada’ war ṯ ijji ca aḏ iddar waxxa injem zi ȓebḥar.
5Maca Bulus inḍar fiɣer nni ḏi ṯmessi war ḏas iwqiƹ walu.
6 Ibarbariyen nni trajan ma aḏ yuff niɣ ḏeɣya aḏ iwḍa aḏ
immeṯ. Wami ṯ rajan aṭṭas ẓrin war ḏas iwqiƹ walu, ibeddeȓ
array nsen nnan wanita ḏ can nnawƹ n arebbi!
7Ȓbarr-a wanita yuḏes ɣar can ṯmura n arrayes n ṯeyzirṯ

nni, netta qqaren-as Publiyus. Irḥeb zzayneɣ, isnewjew-
aneɣ ṯeȓtiyyam ikarem-aneɣ. 8Babas n Publiyus itnezbar
ḏi ṯassuṯ ihȓec s ṯmessi itazzeȓ-as uƹeddis. Iruḥ ɣares
Bulus ɣar uxxam nnes iẓẓuǧ, wami xas isers ifassen
nnes isgenfa-ṯ. 9 Iwqeƹ manayenni, usin-d ɣares imehȓac
n ṯeyzirṯ nni marra isgenfa-ṯen Bulus. 10Weqqaren-aneɣ
ucin-aneɣ aṭṭas n ṯmesȓayin. Wami nsewjaḏ a neffeɣ ḏeg
uɣarrabu, ḏebbaren-aneɣ-d ȓqecc iy neḥḏaj.

Arrasul Bulus itaweḍ ɣar ṯendint n Ruma
11Menbaƹd i ṯeȓt chur, nenya ḏeg yij uɣarrabu zi

Iskandariya tuɣa iseƹḏu ȓmecta ḏi ṯeyzirṯ nni. Aɣarrabu nni x
uɣembub nnes xas lʼaṣnam Icniwen n Arebbi. 12Nuweḍ ɣar
ṯendint n Saraqusa neqqim ḏayes ṯeȓtiyyam. 13Ssenni nruḥ
ḏeg uɣarrabu ɣar ṯendint n Riǧiw. Ṯiwecca nnes, ikkar-d ij
n arriḥ zi ljanub nuweḍ ḏi nhar wis ṯeȓtiyyam ɣar ȓemwiyi n
Butiswuli. 14Nufa ḏinni ȓebƹaḍ n ayṯmaṯneɣ, ƹerḍen-aneɣ
akisen neqqim sebƹiyyam. Ammu iy nuweḍ ɣar ṯendint n
Ruma.

15Ɣarsen ȓexbar ɣar ayṯmaṯneɣ ḏi Ruma nusa-d, ffɣen-d
aḏaneɣ d ȓqan ḥetta ɣar Ssuq n Wabyan u ḥetta ɣar Ṯraṯa
n Ṯuḏrin n imsafaren. Wami ṯen iẓra Bulus, ickar Arebbi
itwacejjeƹ. 16Nuḏef ṯandint n Ruma, ismeḥ-as ȓmexzen i
Bulus aḏ izḏeɣ waḥḏes akis iqqim yij n uƹaskari iy xas ɣa
iƹesssen.

Arrasul Bulus itbeccar ḏi ṯendint n Ruma
17Ṯeƹḏu ṯeȓtiyyam, iȓaɣa-d Bulus i imeqqranen n Ayṯ-

Israʼil. Wami d munen inna-asen: "Ay ayṯma, nec war ggiɣ
walu ḍed i ccaƹb nneɣ niɣ ḍed i lƹadaṯ n ȓejḏuḏ nneɣ.
Waxxa amenni ṭṭfen-ayi ḏi Lquds sellmen-ayi i ifassen n
arrumanus. 18Niṯni ggin-ayi lʼistijwab, xsen aḏayi ḍeȓqen
minzi war xafi ufin bu can ttuhma iy xef sḏaheǧeɣ ȓmewṯ.
19Wami Ayṯ-Israʼil ƹarrḍen, nec war ufiɣ illa aḏ stanfeɣ
ddaƹweṯ inu ɣar lmalik Qayṣar. Walakin nec war ggiɣ bu
can ttuhma x lʼumma inu. 20 Iḏen x manaya ttareɣ-kenniw
akenniw ẓreɣ akiḏwem ssiwȓeɣ. Ƹlaḥsab lʼamal n Ayṯ-Israʼil
iy twaceddeɣ s ssensȓeṯ-a."
21Nnan-as: "War ḏaneɣ d ṯuwiḍ xak uȓa ḏ yij n ṯebrat

zi jwayeh n Yahuḏiya. Zeg yinni iy d yusin zi ayṯmaṯneɣ
ssenni war ḏaneɣ issiweȓ ḥadd xac, war xak inni ḥadd ȓƹib.
22Maca nxes azzayek nṣennet lʼafkar nnec, minzi nessen
belli aṭṭas n yiwḏan ḏi mkuȓ amcan ȓḥizeb-a wa tƹarraḍen-
as."
23Ttafqen x yij n nhar, twarnin inneɣni usin-d ɣares aṭṭas

iḏsen ɣar ṯeddarṯ mani iqqim Bulus. Itḥeddaṯ-iṯen zi ṣbaḥ aȓ
wami ḏ aƹecci icehheḏ s ȓmulk n Arebbi, ixes aṯen iseqneƹ
s Ccariƹa n Musa ḏ Lkutub n lʼanbiya x Ƹisa. 24Ȓebƹaḍ
zzaysen qtanƹen s min inna, ȓebƹaḍ nneɣnit war uminen
ca. 25Niṯni war mesfhimen ca ak wayawya. Qbeȓ ma aḏ
ffɣen ssenni, inna-asen Bulus awaȓ-a ḏ aneggaru: "Arruḥ

iqeddsen inna ȓḥaqq i ȓejḏuḏ nwem x yiȓes n nnabi Icaƹya,
inna:

26Ruḥ ɣar ccaƹb-a in-asen:
Cḥaȓ ma tesȓim war ṯefhimem,

cḥaȓ ma ṯxezzarem war twiȓim.
27Ȓaḥeqqac ccaƹb-a,

uȓ nsen iḏweȓ am uzru,
ƹȓayen war tesȓin walu,

qqnen ṯiṭṭawin nsen.
Ḥima war twiȓin s ṯiṭṭawin nsen,

war tesȓin s imejjan nsen,
war tefhimen s wuȓawen nsen,

aɣari d ḏewȓen aṯen sgenfiɣ.l

28 Itxeṣṣa aḏ tessnem belli uȓa ḏ yinni war iǧin ḏ
iʼisraʼiliyen Arebbi aṯen isenjem, niṯni aḏas sȓen." { 29Wami
inna awaȓ-a, ffɣen Ayṯ-Israʼil zzayes u niṯni temnaqaren s
jjehḏ jarasen.}
30 Iqqim Bulus ƹamayen ḏi ṯeddarṯ nni itxeǧas ȓekra netta

s yixef nnes. Itreḥḥab s yinni iy ɣares d itasen marra.
31 Itḥeddaṯ s ȓmulk n Arebbi, iseȓmaḏ x Siḏiṯneɣ Ƹisa
Lmasiḥ s yij n zƹameṯ ḏ lḥurriya.

l28.27 Xzar Icaƹya (Esaïe) 6:9-10.

